
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗАН ЗАНШИЛ, СОЦИАЛИСТ АЖ ТӨРӨХ ЁС

	Уламжлал зан заншил нь ард түмний соёлын чухал бүрэлдэхүүн хэсэг бөгөөд нийгмийн аж төрөх ёсны янз бүрийн хүрээ, хүний амьдралын бүхий л үеийг хамардаг. Аль ч нийгмийн үед зан заншил, уламжлал байсаар ирсний нэг адил дэлхийн ямар ч улс үндэстэн өөр өөрийн уламжлал зан заншилтай билээ. Зан заншил, уламжлал нь хүнийг бүхий л амьдрал туршид нь дагалдана. Хүн төрөлхтний түүхэнд тухайн аж төрөх ёсонд тохирсон зан заншил, уламжлалгүй тийм нийгэм, улс үндэстэн байсангүй. Нийгмийн амьдралын бусад хэм хэмжээг бодвол зан заншил, уламжлал нь хамгийн эртний үүсэлтэй, бат тогтвортой, хэтийн төлөв бүхий үзэгдэл юм. Анхны хүй нэгдлийн байгууллын үед ямар ч улс төрийн бодлого, хууль эрхийн харилцаа байсангүй. Харин хүмүүсийн хоорондын харилцааны бүх зүйл уламжлал, зан заншлын дагуу зохицож байв. Овгийн байгууллын үед уламжлал, зан заншил нь нийгмийн амьдралын бүх хүрээг дангаар хамарсан маш өргөн утга санаатай байв. Гал манах, хоол хүнс, хувцас, орон сууц бэлтгэх, адгуус амьтан сургах зэрэг ажил хөдөлмөр, аж байдлын ямар ч зүйл уламжлал, зан заншлын хүчээр хийгддэг байв. Ажил хөдөлмөрийн аливаа арга туршлага ч зан заншилд тооцогдон үеэс үед уламжлагдаж байв. Харин хожим нийгмийн амьдралын өөрчлөлтийн дагуу эдгээрийн зарим зүйлс зан заншлын утгаа алдаж аж байдал, ёс суртахуун, хууль эрхийн хэм хэмжээ болон ойлгогдох болжээ. Коммунизмын үед уламжлал, зан заншил нь нийгмийн санаа бодлын зэрэгцээгээр хүмүүсийн хоорондын хууль эрхийн харилцааг зохицуулах үүрэг гүйцэтгэнэ. Зан заншил, уламжлал нь нийгмийн хэрэгцээ шаардлагаар үүсэж үеэс үед дамжин тухайн аж төрөх ёсонд зохицон хөгжсөн нийгмийн харилцааны хамгийн бат тогтвортой хэм хэмжээ бөгөөд тэгэхдээ төрийн зүгээс албадлагагүйгээр нийгмийн хамт олны санал сэтгэлийн дагуу хадгалагдан уламжилдаг байна. Аливаа уламжлал, зан заншил нь нийгмийн хамт олны сонирхол хэрэгцээнээс үүсээд эргээд тэдний нийгмийн доторх төрх байдлыг тодорхойлогч чухал хүчин зүйл болдог. Эдгээрийн үндсэн үүрэг нь хүмүүсийн үзэл санаа, гоо сайхны таашаал ёс суртахууны хандлага, зан төлөвийн тодорхой байдлыг билэгдэн илэрхийлэхэд оршино. Уламжлал, зан заншил нь юуны өмнө хэрэглэгчдийн үндсэн хэсэгт сайшаагдан хүмүүсийн харилцааны зайлшгүй хэм хэмжээ болон мөрдөгдөнө. Иймд эдгээр нь хууль дүрэмд байдаг шиг удирдамж, албадлага шаардлагыг үл таашаах, хүмүүсийн нарийн төвөгтэй харилцааны хүрээнд багтана. 

	Тэгэхдээ нийгмийн хамт олны оюун санааны эрэлт хэрэгцээнд тохирон нийгмийн амьдралд олон удаа давтагдан тэдний онцлог шинжийг бүрдүүлэн хүмүүсийг ойртуулан нягтруулах чухал хүчин зүйл болдог. Уламжлал, зан заншил нь орон зай цаг хугацаанаас шалтгаалан хүмүүсийн дор дурдах харилцааны тогтвортой хэм хэмжээг илэрхийлнэ. Үүнд:

	а. Хүмүүсийн харилцан бие биедээ хандах (найрамдал, нөхөрлөл, харилцан туслалцах)

	б. Өмч хөрөнгөнд хандах (эд хөрөнгө өвлөх)

	в. Өөрийн ард түмэнд хандах (үндэсний соёлын ололтоор бахархах, эх оронч үзэл)

	Зан заншил, уламжлал нь улс үндэстэн, ястан, овог аймаг айл өрхийн гишүүдийн хамт олныхоо өмнө хүлээх үүргийг тодорхойлж өгдөг. Өөрөөр хэлбэл тэдгээрийн ачаар хувь хүн гэр бүл, нийгэм хамт олны дунд биеэ хэрхэн авч явах, нийгэм хамт олны үйлсэд яаж оролцох, хаана яаж хувцаслаж, ямар үг ярих зэрэг бүх зүйл зохицуулагдаж байдаг билээ. Иймд уламжлал зан заншил нь юуны өмнө ард түмний ёс суртахууны үнэт зүйлсийн хамгийн чухал бүрэлдэхүүн хэсэг болдог. Тэгэхдээ түүхийн хувьд ёс суртахуунаас аль эрт үүсэж улмаар түүний үндэс болсон боловч хожим чухал бүрэлдэхүүн хэсэг нь болжээ. Дэвшилт зан заншил уламжлал нь хүмүүсийн оюун сэтгэхүйг эзэмдэн бодит хүч болж тэднийг ойртон нягтруулж хамт олны зан байдлын тогтвортой хэм хэмжээг тогтооно. Үүгээрээ хувиа бодох, бүдүүлэг дураар загнах байдлын эсрэг бөгөөд хамт олны өмнө хүлээсэн үүргээ ухамсарлах мэдрэхүйтэй болгоно: Иймд хамт олны дадал заншил эрмэлзэл тэмүүлэл, амт сонирхол, ёс суртахууны зүйлстэй нягт холбогдон бие хүнийг нийгмийн дундах байр сууриа ухаарахад тусална. Үүгээрээ шинэ хүнийг хүмүүжүүлэх ажлын бүхий л хэрэглүүртэй нягт холбоотой юм. Гагцхүү зан заншил уламжлалын үйлчлэх хүрээ нь ёс суртахууны харьцааныхаас хальдаг. Тэдгээр нь улс төр, уран сайхан, шашин шүтлэгийн харьцаа, үйлдвэрлэл, эдийн засгийн харилцаанд тодорхой байртай. Зарим уламжлал, зан заншилд хүмүүсийн мэргэжлийн ёс суртахуун тод илэрдэг бөгөөд энэ нь үйлдвэрлэл, хөдөлмөрийн үйл ажиллагаатай холбоотой. Жишээ нь анчин хүмүүс ойд байнга буудалладаг газраасаа явахдаа, хүнс хоол, түлээг дараагийн ирэх хүнд хүрэлцэхүйцээр бэлтгэн орхидог. Энэ мэтээр багш, уурхайчин зэрэг хүмүүсийн ёс суртахууны тухай ярьж болно. Зан заншил, уламжлалыг орон нутгийн, мэргэжлийн, ангийн, үндэстний, нийт хүн төрөлхтний гэж ангилан ялгаж болно. Иймд уламжлал зан заншил нь хамт олны шинж чанартай. Түүний мөрдөгдөх хамгийн бага хүрээ нь гэр бүл, овог аймаг юм. 

	«Уламжлал зан заншил нь тогтвортой тогтонги байдал, хуучинсаг шинжээрээ ялгарна”1. Үүнийг тэдгээрийн давтагдах чанар нөхцөлдүүлнэ. Зан заншил, уламжлалын давтагдах чанар бол түүний зүй тогтол юм. Эдгээр нь нийгмийн харилцааны хэм хэмжээг тодорхойлохын тулд (анги, давхарга, үндэстэн, ястан, нийгмийн бүлэг хэсэг зэрэг) хамт олны хүчийг олдог бөгөөд тэдний олонхийн дадал, заншил, байнгын хэрэгцээ байхаа больтол давтагдана. Энэ давтагдах чанар нь сайн муу хоёр талтай. Сайн тал нь дэвшилт дадал зуршлыг хүмүүсийн ердийн хэвшил болгон мөрдүүлэхэд илэрнэ. Харин харгис дадал зуршлыг бэхжүүлэхэд чиглэсэн байвал хор хөнөөлтэй. Шашны зан заншил, уламжлал нь чухам ийм юм. Шашин нь өөрийн зан үйл ёслолыг хэдэн зуу мянга дахин давтуулсны хүчинд сүсэг бишрэлийг хүмүүсийн ухамсарт бэхжүүлдэг. Зан заншил уламжлал нь үеэ өнгөрөөсөн хоцрогдсон хуучныг сэргээн бэхжүүлэхэд чиглэсэн байвал түүнийг харгис, шинэ зүйлийг бэхжүүлэхэд чиглэсэн байвал дэвшилтэт гэдэг. Түүхийн явцад нийгмийн амьдралын нөхцөл байдалд зохицон зан заншил уламжлалын дэвшилтэт зүйл нь улам төгс болж үеэ өнгөрөөж хоцрогдсон харгис зүйлс нь гээгдэн мөхөж байдаг билээ. Үе бүхний хүмүүс эхний шатанд эцэг өвгийн үеэс уламжлагдан дасал болсон уламжлал, зан заншлын бэлэн загварыг ямар ч шүүмжлэлт сэтгэлгээгүйгээр хүлээн авдаг. Тэгэхдээ хувирч өөрчлөгдсөөр буй нийгмийн тодорхой нөхцөл байдлаас шалтгаалан уламжлал, зан заншилд хандах эцэг хүүхдүүдийн харьцаа өөр өөр байдаг. Эцэг нь зан заншил уламжлалыг сүслэн дагаж байхад хүүхдүүд нь ёс төдий хандах жишээтэй. Иймд үе бүхний уламжлал, ёс заншил бол хувирч өөрчлөгдөхгүй бэлэн загвар биш, байнгын өөрчлөлт шинэчлэлтэд оршдог. Тэдгээрийг төрүүлэгч амьдралын нөхцөл өөрчлөгдөхөд аажим боловч хамт хувьсана. Ер нь аливаа зан заншлын түүхэн хөгжил хэд хэдэн үндсэн зарчмаар явагддаг. Үүнд:

	1. Нэг хэсэг нь ахуй амьдралын байдалд өөрийн үүргээ гүйцэтгэхгүй болсон үедээ түүнээс гээгдэж байхад нөгөө хэсэг нь түүнд зохицон өөрчлөгдөнө. 

	2. Хуучнаас үндэслэн шинэ утгаар баяждаг ба чухамдаа бол хуучны уламжлалтай нь шинээр бүтээгдсэн хэсэгтэй нэгдэн хөгжих зүй тогтоолоор явагдана. 

	3. Тухайн нийгмийн хөгжлийн нөлөөн дор цоо шинэ зүйл үүсэн бүрэлдэх зэргээр хөгжинө2. 

	Зан заншлын хувьсалтад үйлдвэрлэх хүчин, аж ахуй эдийн засаг, нийгмийн ахуйд гарсан өөрчлөлт шийдвэрлэх үүрэг гүйцэтгэдэг бөгөөд ялангуяа үйлдвэрлэх хүчний харилцаа нөгөөгөөр солигдон шинэ маягийн аж төрөх ёс тогтох явцад хувирал хөгжил нь нэлээд хурдасдаг боловч "Зан заншил нь (харьцангуй) удаан өөрчлөлттэй, хуучны үлдэц ихтэй уламжлал залгамжлалын нөлөө ихтэй”3 билээ. Өөрөөр хэлбэл “Зан заншил хэзээ ч үсрэлтийн байдалтай, гэнэт ов ондоо болдоггүй. Хуучин зан заншилд шинэ юм нэг хоёроор аажуу нэвтэрч хоцрогдсон зүйлс орхигдон гээгдэж тооны хувьсал аажмаар яваандаа чанарынх болох замаар өөрчлөгддөг ажээ”4. 

	Уламжлал, зан заншил олонх тохиолдолд эд өлгийн зүйлстэй холбоотой буюу материаллаг бодит хэлбэрээр илэрдэг онцлогтой. Юуны өмнө энэ нь аж төрөх ёс, ахуйн тодорхой хэлбэрээр илэрдэг аж байдлын зан заншил, уламжлалд хамаарна. Тухайлбал гэр бол нүүдэлчдийн сууцны уламжлалт хэлбэр юм. Энэ мэт үндэсний уламжлалт хоол унд, хувцас өмсгөлийн хэлбэрүүд бий. Уламжлалт эд өлгийн зүйлсэд одон медаль, үнэмлэх, жуух зэргийг оруулж болно. Түүнчлэн хуримын сүй бэлэг ч мөн энэ хэлбэрт багтана. Бурхан шүтээний эд хэрэглэл зэргийг ч үүнд хамааруулж болох юм. Үүний хамгийн эртний хэлбэр нь тотем шүтлэгийн зүйлс юм. Уламжлал, зан заншлын эд материаллаг зүйлс нь нийгмийн бодит хэрэгцээ, сонирхолтой холбоотойгоос гадна өмнөх үеийн ул мөрийг хадгалсан байдаг. 

	Аливаа улс үндэстэнд нийтлэг зан заншил байхын зэрэгцээ зөвхөн тухайн газар нутгийн өвөрмөц байдал, хүн ардын аж байдалд тохирсон онцлог сонин зан үйл цөөнгүй байдаг ажээ. Үүний жишээг бид хурим найрын зан үйлээс үзэж болох юм. Тухайлбал: Сайн ноён хан аймгийн Өөлд бэйсийн (Одоогийн Архангай аймгийн Өлзийт сум) хошуунд Цасны бичиг хэмээх нэгэн сонин найр болдог байжээ. 

	Энэ хошуу өөлд ястнаас бүрдэж байсан бөгөөд манжийн түрэмгийллийн эсрэг тэмцэж байсан Галдан бошготын дайны үед халхын нутагт тасарч үлдсэн бололтой гэж судлагсад үздэг. Дээр дурдсан сонин найрыг ойролцоох бусад хошуудад хийдэггүй боловч Увс хавиар нутагтай өөлд, дөрвөд ястны дотор хийдэг байсан мэдээ байна. Энэ нь аливаа овог ястан нэг газраас нөгөө газар шилжин суурьшихад эрхэлж байсан ажил төрөл, дагаж мөрдөх зан үйл, ёс заншил нь мөн хамт дагадаг болохыг харуулж байгаа хэрэг юм. Цасны бичиг хэмээх найрын өвөрмөц нь юундаа буйг мэдэхийн тул найр хийх ёс заншилтай танилцах нь чухал. Нутгийн хэдэн хүн, хэнийд найрлахаа бүр халуун зун тогтоож тэднийд мэдэгддэг гэнэ. Ингэж мэдэгдэхдээ "Энэ намар анхны цас орсны маргааш танайд очиж найрлана. Иймд өчнөөн хэмжээний айраг, архи, мах бэлтгэ” гэсэн үгтэй бичгийг найр хийх айлдаа, уяж сойсон сайн морьтой хүнээр хүргүүлж нууцаар ширдэг доогуур нь хийлгэдэг гэнэ. Хурдан сайн морьтой очдогийн учир юу билээ? гэвэл уг бичгийг ширдэг доогуур нь хийснээ мориндоо мордсон хойноо хэлээд зугтаахад хойноос нь барьж авах гэж хөөдөгтэй холбоотой бөгөөд хэрвээ баригдах юм уу гэрт байхдаа “Цасны бичиг”-тэй яваагаа сэжиг авхуулж мэдэгдвэл айраг архиар шахуулж өрхний эсгийд боолгуулдаг ажээ. Иймд бичиг хүргэж яваа хүн жирийн зочны маягаар энэ тэрийг хүүрнэж суух зуур гэрийн баруун талын ширдэг доогуур маш нууцаар уг бичгийг хийдэг, Учир нь зочны суудал голдуу баруун талд байхаас гадна гэрийн эзэгтэй гэрийн зүүн талд тогтмол суух тул тэр талын ширдэг доогуур хийх бололцоо ч байдаггүй ажээ. 

	“Цасны бичиг” авсан айл найрт заавал бэлтгэх бөгөөд "Тэднийх цасны бичиг авч гэнэ” гэсэн дуулиан нутаг даяар тарж анхны цас орсны маргааш нутгийнхан найрт уриулалгүй ирдэг байжээ. 

	Цасны бичгийг мал хөрөнгө ихтэй баян айлд голдуу өгдөг байсан учраас тухайн үедээ зарим тохиолдолд харамч хариг баядын эсрэг тэмцэх хэрэглүүр болж байсан удаа ч бий гэнэ. Энэ найрын эх үүсвэр нэлээд эрт үетэй холбоотой байж болох юм. Учир нь цасны бичиг хэмээх энэхүү найр анчин гөрөөчин хүмүүсийн зан заншил тухайлбал, ангийн хишгээ олноор хуваан хэрэглэж байсны ул мөрийг хадгалж байж магадгүй юм. 

	Анхны цас орсны маргааш найр хийж байгааг шинэ цас ороход цасан дээр ангийн мөр бичиг мэт дурайж анчдын олз омгийг нэмэгдүүлж өгсний баяр хөөрийг ёслон тэмдэглэж байгаа хэрэг гэж үзэж болох мэт. Ийм ч учраас уг найрыг цасны бичиг хэмээн нэрлэсэн биз ээ. Ер нь ч цас орох бүрд анчин хүн яаравчлан анд гарч мөр хөөн, жирийн үеэс хэдэн хувь илүү ангийн олзтой ирдгийг бид мэдэх билээ. Иймд “Цасны бичиг” хэмээх энэхүү найр тухайн овог ястан нийгмийн хөгжлийн тодорхой шатанд ан гөрөө эрхэлж байсан үеэс уламжлагдан ирсэн. Намар цагт найр хийж буйн учрыг бид цас ороход ангийн олз омог нэмэгддэгээр тайлбарлаж болох мэт санагдана. Гэхдээ энэ зан үйл тэр чигээрээ ямар ч хувиралт өөрчлөлтгүйгээр уламжлагдан ирсэн гэж үзэж болохгүй нь мэдээж хэрэг. Он цагийн явцад ард олны аж байдал өөрчлөгдөхийн хирээр түүнийг тусган хувирсаар ирснийг дурдах хэрэгтэй. 

	Уламжлал, зан заншил нь үндэстэн ястны өвөрмөц онцлогийн нэгэн чухал илэрхийлэл болдог бөгөөд энэ нь тухайн орны газар нутаг ард түмний аж төрөх ёс эрхэлдэг аж ахуй, хэл түүхийн нөхцөл байдлаар тодорхойлогддог. Үндэсний уламжлал, зан заншил нь үндэстэн, ястан удаан жилийн турш түүхийн ёсоор бүрэлдэн тогтож, үеэс үед уламжилж ирсэн тэдний үндэсний аж төрөх байдлын өвөрмөц маягийн дүрэм горим юм. Гэхдээ энэ нь чухамдаа бол хүн төрөлхтний нийтлэг зүйлс тухайн орон нутаг үндэстний өвөрмөц нөхцөлд илэрч буй хэрэг юм. Жишээ нь эв найрсаг ёс, ахмад үеийг хүндлэх зан заншил дэлхийн олон үндэстэнд янз бүр боловч шинж чанар нь ижил юм. Энэ нь хөдөлмөрчдийг интернационалч үзэл санаагаар хүмүүжүүлэх нөхцөлийг бүрдүүлж байна. Мөнхийн хувиршгүй үндэсний уламжлал, зан заншил гэж байхгүй бөгөөд байх ч ёсгүй юм. Үндэсний дэвшилт уламжлал нь бусад үндэстэн ард түмний тэргүүний дэвшилт уламжлалаас үржил шим авч, ямагт шинэ агуулгаар баяжин хөгжиж байдаг бөгөөд энэ үйл явцад тэр нь нийтлэг (интернационалч) шинж чанарыг улам бүр олж байдаг байна. Ер нь хэл, соёл уламжлал, зан заншлаа харилцан мэдэлцэнэ гэдэг улс үндэстнүүд соёл ахуйн талаар ойртон нягтрах чухал хүчин зүйл болж байна. Ялангуяа улс орнуудын эдийн засаг, соёлын харилцаа улам бүр өргөсөн социалист орнууд ойртон нягтрах явцад улс үндэстнүүдийн хооронд түгээмэл шинжтэй зүйлс олшрох хуультай. Энэ нь нэг талаас шинжлэх ухаан техникийн хувьсгал хэвлэл мэдээллийн их хөгжлийн үйлчлэлтэй холбоотой боловч хамгийн гол нь улс түмний найрамдал нөхөрлөлтэй холбоотой. Манай оронд хот суурин олширч улс ардын аж ахуйн шинэ салбар нэмэгдэх явцад хүмүүсийн амьдралд цаг мөч тутам шинэ зүйл нэвтрэхийн хамтаар түүнийг даган шинэ нийтлэг зан заншил дэлгэрсэн байна. Энэ бүхэн нь зарим хүмүүсийн боддог шиг манай үндэсний өвөрмөц ёс заншлыг эвдэж буй хэрэг бус харин түүний агуулгыг баяжуулж хэлбэрийг улам бүр боловсронгуй болгосоор байгаа юм. Иймд үндэсний зан заншил хөдөлшгүй гэдэг өрөөсгөл бодлын хүлээсэнд авталгүйгээр хоцрогдсон хуучныг гээн дэвшилт шинэ зүйлийг соргогоор хүлээн авах нь чухал юм. Ер нь үндэсний уламжлал, зан заншлыг сурталчлан түгээхдээ хянуур болгоомжтой хандах ёстой. Асуудлын ээдрээтэй байдал нь үндэсний уламжлал, зан замшилд чухамхүү үндэсний бахархал болсон зүйл байхын зэрэгцээ урагшлах хөгжилд саад болсон үеэ өнгөрөөж хоцрогдсон зүйл байдагтай холбоотой. Ахмадыг хүндлэх ёс нь нийт хүн төрөлхтний хамаарал бүхий ёс суртахууны хэм хэмжээ боловч үүнийг эд баялаг болон эрх тушаалын ахмад байдлыг хүндлэх явдлаар солих аваас энэ нь нийт хүн төрөлхтний хамааралтай биш. Харин дарлагч ангийн эрх ашгийг хамгаалсан зүйл болно. Ангит нийгмийн үед уламжлал, зан заншил нь ангич чанартай. Ардын уламжлал, зан заншил нь феодалын болон шашныхаас үндсээрээ ялгаатай. Ардын уламжлалт зан заншил нь үйлдвэрлэлийн болон хүмүүсийн бусад үйл ажиллагааны явцад амьдралын шаардлагаар үүсдэг бол феодалын болон шашны уламжлал, зан заншил нь дарлагч ангийн хэрэгцээнээс үүсдэг бөгөөд хувийн өмч, хүн хүнээ мөлжих ёс, өөрсдийн байр суурийг бэхжүүлэн хүмүүсийн ухамсарт хүлцэнгүй дорой байдал бий болгон шүтэх бишрэх ёсыг батжуулахад чиглэсэн нийгмийн харьцааны хэм хэмжээг ноёлогч ангийнхан өөгшүүлэн дэлгэрүүлэхийг чармайдаг. Тухайлбал дарлагч анги нь улс төр, хууль эрх болон бусад эрх мэдлийнхээ хүчээр уламжлал, зан заншилд буй өөрсдөдөө таалагдсан зүйлийг ивээн тэтгэж үл таалагдсаныг хавчин устгах зэргээр ханддаг. Энэ нь ангит нийгмийн үе дэх хоёр соёлын тэмцлийн онцлогоор тайлбарлагдана. В. И. Ленин “Үндэсний асуудлын талаарх тэмдэглэл” гэдэг алдарт өгүүлэлдээ: үндэсний соёл бүрд дарлагч ангийн эрх ашгийг илэрхийлсэн дарлагч ангийн харгис соёл байхын зэрэгцээ дарлагдагч ангийн дэвшилт соёл байдаг тухай алдарт үндэслэлээ дэвшүүлж капитализмын нөхцөл дэх үндэсний соёлыг нэгэн бүхэл бүтэн бөгөөд ангийн гадна байх зүйл гэж үзэж байсан “үндэсний соёлын автономи” гэгч лоозон дэвшүүлсэн хөрөнгөтний үндсэрхэх үзэлтний бодлогыг марксист ёсоор илчлэн шүүмжлэхдээ: үндэстэн бүхэнд үндэсний хоёр соёл байна. Пуршикевич, Гучков, Сгруве нарын их оросын соёл байгаа боловч шинж чанар нь Чернышевский, Плеханов нарын нэрээр тодорхойлогдож байгаа их оросын соёл байна. Герман, Франц, Англи ба еврейчүүдэд байдаг шиг тийм хоёр соёл Украинд бас бий гэж сургаад "Үндэсний соёл бүхэнд хэдийгээр хөгжөөгүй ч” гэсэн ардчилсан ба социалист соёлын цогцос байдаг бөгөөд учир нь үндэстэн бүрд хөдөлмөрчин мөлжигдсөн олон түмэн гэж байдаг болохоор тэдний аж төрж буй нөхцөл нь ардчилсан социалист үзэл сургаалыг зайлшгүй төрүүлдэг юм. Гэвч үндэстэн бүрд хөрөнгөтний соёл бас байдаг бөгөөд энэ нь тэгэхдээ “цогцсын” байдалтай бус харин ноёрхогч соёлын байдалтай байна”5 гэж Ленин дээр дурдсан алдарт өгүүлэлдээ бичжээ. 

	Үндэсний хэлбэртэй социалист агуулгатай соёл зан заншлаа бадруулан хөгжүүлэхэд бидэнд энэ алдарт сургаал мөрийн хөтөлбөр болсон билээ. Учир юун гэвэл их Лениний энэ сургаал “нь ганц орос үндэстний соёл зан заншилд хамаарах бус нийт улс үндэстэнд буй үзэгдлийг хэлсэн болой. Хувьсгалын өмнө манай орны нийгэм үндсэндээ феодал ард гэсэн хоёр ангиас бүрдэж нийгмийн байдал, ашиг сонирхлоор эвлэршгүй энэ хоёр ангийн үзэл суртлын зэвсэг болж бас хоёр өөр соёл өрсөлдөн тэмцэлдэж ирсэн билээ. Иймд уламжлал, зан заншлын аливаа зүйлд хоцрогдож хуучирсан болон дарлагч ангийн нөлөө шингэсэн зүйл байж болзошгүйг сайтар тунгаан феодалын ёс журмыг бид үндэснийх гэж эндүүрч болохгүй, ангич намч байр сууринаас хандах нь зүйтэй. Өнөө үед хоцрогдож хуучирсан уламжлал зан заншлын зүйлс байсаар буй нь обьектив, субьектив шалтгаанаар тайлбарлагдана. Обьектив шалтгаан нь нийгмийн ухамсар ахуйгаас хоцорч байдгаар тэрчлэн уламжлал, зан заншлын дахин давтагдах, хуучинсаг шинжээр тайлбарлагдана. Субьектив шалтгаан нь хоцрогдсон хуучинтай тэмцэн шинэ зан заншлыг түгээн дэлгэрүүлэх ажлын арга барил, зохион байгуулалтын доголдлоос гардаг. Өнөө үед бид социалист нийгмийн ёс суртахууны эрэлт шаардлагад тохирсон жинхэнэ ардын чанартай зүйлийг дэмжин дэлгэрүүлж хуучирч хоцрогдсон, шашны зориулалттай, дарлагч ангийн эрх ашгийг хамгаалсан зүйлтэй идэвхтэй тэмцэл хийх ёстой. Ер нь үндэстэн бүрд хоёр янзын соёл байдаг тухай Лениний сургаал нь үндсэрхэх үгүйсгэх үзлийн аль алины нь эсрэг юм. Үндсэрхэх үзэлтэн аливаа соёлын бүтээлд ангийн чанар байгааг олж харалгүй хамран магтдаг бол үгүйсгэх үзэлтэн соёлын бүтээлийг бүхэлд нь үгүйсгэдэг юм. Иймд “үндэсний соёл” гэгч далбаан дор гарсан үндсэрхэх үзлийг Ленин: хамгийн аргатай, эцэстээ тулсан яах аргагүй үндэсний үзлийг амьдраад нэвтрүүлэхийг эрмэлзэж буй явдал” гэж шүүмжилж үндэсний явцуу үзэл гарган улс түмнүүдийг хооронд нь сөргүүлэн тавих явдал нь, онолын талаар буруу, практикийн хувьд хортой ажил явуулга гэж үзэж байсан юм. Ингээд социалист нийгмийн үед, үндэсний соёл бүрээс зөвхөн ардчилсан социалист цогцсыг нь авч байгаа бөгөөд тэгэхдээ зөвхөн үндэстэн бүрийн хөрөнгөтний соёл, хөрөнгөтний үндэсний үзлийн эсрэг авч байгаа нь зайлшгүй юм6 гэж заасан билээ. 

	Уламжлал, зан заншлын хооронд иймэрхүү нийтлэг зүйл бий ч гэсэн хоорондоо зарчмын ялгаатай билээ. Юуны өмнө тэмдэглэхэд эдгээр нь нийгмийн амьдралын янз бүрийн хүрээнд үйлчилнэ. Уламжлал нь нийгмийн амьдралын бүхий л хүрээнд үйлчилдэг бол зан заншлын үйлчлэх хүрээ нь хүмүүсийн үйлдвэрлэлийн биш хүрээнд илүү хамааралтай. Өөрөөр хэлбэл зан заншил нь үндсэндээ ёс суртахуун, эрх, шашин зэрэг нийгмийн ухамсрын хүрээг хамардаг бол уламжлалын үйлчлэх хүрээ нь үлэмж өргөн юм. Тухайлбал: Шинжлэх ухаан, утга зохиол, урлагийн олон төрлүүд, сургууль зэрэгт зан заншил үгүй харин уламжлал байдаг. Уламжлал нь хөдөлмөрийн арга туршлагыг багтаан хүмүүсийн үйлдвэрлэлийн үйл ажиллагааны хүрээг ч хамардаг. Иймд уламжлал нь үзэл сурталд зан заншил нь нийгмийн психологид илүү ойр юм. Уламжлалд нийгмийн харилцааны үндсэн зарчим бүрэн хэмжээгээр илрэн гардаг. Ахмадыг хүндлэх, зочирхог ёс болон бусад үзэгдэл нь уламжлал бөгөөд өөртөө олон тооны зан заншил, зан үйл, ёслолыг багтаадаг. 

	«Зан заншил гэдэг нь нийгэм хамт олны санал сэтгэлгээний хүчээр хадгалагдан үеэс үед дамжин уламжлагдаж ирсэн хүмүүсийн аж төрөх ёс, нийгмийн харилцааны түүхэн үүднээс бүрэлдэн тогтсон бат тогтвортой хэм хэмжээ юм”7 Харин уламжлалын талаар бүрэн зөв тодорхойлолт гаргахад бэрхшээлтэй. 

	Нэгд. Үүнд өмнөх үеэс уламжлагдан бэхэжсэн зан заншил, ахуйн хэлбэрийн үлэмж ерөнхийлсөн зүйлс хамаарна. Дээр дурдсанчлан уламжлал нь зан заншил, зан үйл, ёслолын олон хэлбэрээр илэрдэг. 

	Хоёрт, Уламжлалд мөн хамт олны баяр ёслолын үлэмж ерөнхийлсөн хэсэг хамаарна. Жишээ нь уламжлалын зүйлд баяр ёслол, жагсаал, сүлд цол хэргэм, далбаа зэрэг зүйл хамаарна. 

	Гуравт, Уламжлал нь шинжлэх ухаан, урлаг, уран зохиол, улс төрийн бодлого зэрэг нийгмийн ухамсрын янз бүрийн хэлбэрийн үе дамжин үргэлжилж буй үзэл санаа, бүтээлч чиглэл юм. 

	Гэвч ерөнхийдөө уламжлал (традиция) гэдэг нь нийгэм, хамт олны санаа сэтгэлийн хүчээр хадгалагдан үеэс үед дамжиж түүхэн ёсоор бүрэлдэн тогтсон нийгмийн харилцааны үлэмж ерөнхийлсөн хамгийн тогтвортой хэм хэмжээ юм”8 гэж тодорхойлж болно. Уламжлал нь зан заншлаас өргөн утгатай бөгөөд түүнийг бүрэлдэхүүн хэсэгтээ багтаадаг бол зан заншил (обычай) нь нийгмийн ёс суртахуун гоо сайхны болон бусад тодорхой үзэл санааг өөртөө шингээн хүмүүст сэтгэл хөдлөл, сэтгэхүйн талаар үзүүлэх нөлөөг ихэсгэн харилцан бие биеэ баяжуулж холбогдсон зан үйл ёслолын өвөрмөц нэгэн цогцолбор болдог. “Зан үйл (обряд) гэдэг нь гоо сайхны болон сэтгэл хөдөлгөх арга хэрэгсэл, тогтсон дүрийг төлөөлөн үйлчлэх хүмүүс бүхий нийтэд заншсан уламжлалт театрчилсан тогтоол юм”9 Зан үйл нь хэд хэдэн ёслолоос бүрдэл болно. Жишээ нь гэрлэх зан үйл нь мэндчилгээ, бэлэг солилцох, бөгж зүүх зэрэг олон ёслолыг багтаадаг. Ёслол нь хүмүүсийн зан байдлын хэм хэмжээг төлөвшүүлэх чухал хэрэглүүр бөгөөд нийгмийн хамт олны санал сэтгэлийн хүчээр давтагдан тодорхой утга санааг билэгдэн илэрхийлдэг үйлдэл юм. Тэгэхдээ аль тохиолдсон зүйл бүхэн энэ үүргийг гүйцэтгэхгүй. Зөвхөн хүмүүсийн ёс суртахууны хэрэгцээ, гоо сайхны амт сонирхолд нийцсэн зүйлс л ингэж чадна. Ёслолыг нийгмийн амьдралын ямар хүрээнд үйлчилж байгаагаар нь албан ёслол (церемоние) зан үйлийн ёслол (ритуал) гэж хувааж болно. Ёслолд зөн бэлгэдлийн утгаас гадна гоо сайхны учир холбогдол бий. Чухам үүнд л янз бүрийн ёслол хүмүүсийн дунд оршсоор байдгийн нууц оршино. Энэ гоо сайхны үүрэг нь туслах чанартай боловч түүний учир холбогдол асар их юм. Иймд зан үйлийн бэлгэдлийн утга санааг хүмүүс сэтгэл догдлонгуй хүлээн авч оролцдог. Өөрөөр хэлбэл энэ утга санаа зөвхөн оюун ухаанд хүрэх биш бас сэтгэл зүрхэнд нөлөөлөх бөгөөд зөвхөн ухамсарлагдах бус сэтгэл санаагаар дамждаг. Иймд зан үйлийн ёслолд хамаарагдах уран зураг, сүлд тэмдэг, Хөгжим, шүлэг, дуу, театрчилсан тоглолт зэрэг нь тодорхой хэмжээгээр хүмүүсийн гоо сайхны хэрэгцээг хангаж хавсрал урлагийн хүрээнд багтдаг. Ёслол нь тодорхой утга санааг билэгдэн илэрхийлдэг эд юмс, (сүлд тэмдэг, улаан таван хошуу, хуримын бөгж үг яриа, (ерөөл билгийн үг хэлэх, хурал нээх, найрын дуу дуулах зэрэг) үйл хөдлөлийн (ёслох, наманчлах, мөргөх зэрэг) хэлбэрээр байж болно. Эдгээр нь чухамдаа бол тухайн нийгмийн үзэгдлийн утга, санаа, нийгмийн тодорхой мэдээллийг хадгалан зан үйлийн байдлаар илэрхийлэгч мэдрэхүйн дүр юм. Ёслолын биет юмс нь үг ярианы нэг адил тодорхой утга илэрхийлдэг. Алх хадуур нь ажилчин тариачны эв нэгдлийн бат бэх холбоог илэрхийлдэг бол хуримын бөгж үнэнч ариун хайр, гэр бүлийн бат бэх холбооны бэлгэдэл болдог. Тэгвэл монголчуудын улс гүрний тусгаар тогтнолын бэлгэдэл болсон соёмбо тэмдгийн учрыг тайлбарлавал: Соёмбын хамгийн дээр нь байдаг гурван үзүүртэй гал бол өнгөрсөн, одоо, ирээдүйн гурван цагт балчир, идэр өтгөс гурван үеэрээ үүрд мандахын утгатай болно. Энэ нь галыг монголчууд мандаж бадрахын утгаар хэрэглэдэг заншилтай холбоотой ажээ. Түүний дор байгаа нар сар хоёр бол мөнх тэнгэрийг төлөөлөн эгнэгт батжин бэхжиж, энхэрч мөнхжихийн бэлгэдэл юм. Энэхүү гал, нар, сар гурав нийлээд монгол улс үүрд бадран мандах болтугай гэсэн утга хадгалжээ. Гурвалжин дүрс бол жад сумны гилбэрийг дүрсэлсэн бөгөөд үзүүрийг доош хандуулсан нь улс ардын дайсныг дарна гэсэн далд утгатай. Түүний доорх тэгш өнцөгтэй дүрс тэмдэг бол хуягийн ялтсыг дүрсэлсэн шулуун шударга бөх бат журамтай гэсэн утга хадгалжээ. Түүний удаах дугариг нь хос загасны дүрс болно. Загасыг монголчууд өдөр шөнийн цагт нүдээ аньдаггүй, үр төл ихтэй (ариун) амьтан гэж сонор соргог, өнөр өтгөнийг дүрслэхдээ хэрэглэдэг заншилтай. Мөн энэ дүрс нь арга бэлэг буюу эр эм гэсэн утгатайн дээр улсын хүн ард нь эрэгтэй эмэгтэй ялгалгүй цөм сонор сэрэмжтэй байж өсөж үржин улс орноо цэцэглүүлэх гэсэн утга хадгалжээ. Соёмбын хоёр хажуугийн босоо дөрвөлжин нь хэрмийг дүрсэлсэн тэмдэг бөгөөд энэ нь монголын бүх ард түмэн эх орныхоо төлөө эв сэтгэл нэгтэй бол төмөр хэрмээс ч бат бэх гэсэн утга санааг хадгалжээ. Ийнхүү соёмбо тэмдэг нь монголын ард түмэн гал мэт мандан бадарч, наран саран мэт гэрэлтэн мөнхжиж, сум мэт хурц шулуун, хуяг мэт бат бэх байж, загас мэт сонор соргог, өнөр өтгөн явж, арга бэлгээ хослон төмөр хэрэм лугаа адил төр улсаа хамгаалъя гэсэн гүн утгатай ажээ”10. 

	Аливаа зан үйлд ардын яруу найраг гоо сайхны хүч оруулдаг. Манай ардын баяр ёслолын шүлэг, дуу, ерөөл, магтаал, бэлгэ дэмбэрлийн үгс арвин бий. Энэ яруу найргийг аялгуулах, урнаар хүүрнэх байдлаар өгүүлж баяр найрыг хөгжөөдөг11. Ийнхүү зан үйлийн яруу найраг нь хүмүүст уран сайхны цэнгэл эдлүүлж хөдөлмөрчдийн гоо сайхны хүмүүжлийн ширгэшгүй эх булаг болдог. Иргэний баяр ёслол нь нийгмийн нэг гишүүний амьдралд тохиолдсон онцлог үйл явдлын баяр хөөрийг хуваалцан түүнд хандаж буй хамт олных нь хүндэтгэл, сайн сайхныг хүссэн сэтгэлийг илэрхийлэхэд чиглэгдсэн ёс заншил, аман зохиолын цогцолбор байдаг. 

	Иймд аливаа зан үйлийг тухайн үед хэлдэг аман зохиолоос ангид авч үзэхийн хэрэггүй. Ер нь хурим найрын аливаа ёслолын үед нийтэд хандах хэлэх зүйлийг энгийн ярианы маягаар ярих нь бараг үгүй, ямагт уран цэцэн үгээр шүлэглэн хэлдгийн зэрэгцээ тухайн ёслолын үед гүйцэтгэх аливаа зан үйлийг ерөөл, дуу, шүлэг ямагт дагалддаг билээ. Өөрөөр хэлбэл “ерөөл дуу зэрэг нь их төлөв найр наадам зэрэг ард түмэн нийтийг хамарсан элдэв зан үйл заншил ёсны үед түүний нэг элемент бүтвэрийн үүрэгтэй хэрэглэгддэг”12 билээ. Ийм учраас зан заншил ёслолын янз бүрийн хэлбэрүүд үүсэн бүрэлдсэн түүхэн урт хугацаанд тэдгээрийн зайлшгүй нэг бүрэлдэхүүн хэсэг болсон аман зохиолын бүхэл бүтэн цогцолбор бий болон хөгжиж иржээ. Тухайн зан үйлийн ёслолд оролцогсдын сэтгэлийн өнгө аясыг илэрхийлэх, зан үйл, дэг ёсны учир утгыг нэмэн тодотгох зориулалттайгаар түүний бүрэлдэхүүн хэсэг болж буй дуу, ерөөл, харилцаа шүлэг, ардын драмын театрчилсан хэлбэрүүд, тоглоом наадмын зүйлсийг нийтэд нь зан үйлийн аман зохиолд хамааруулж болно. Тэгэхдээ тэдгээрийн энгийн нэг цуглуулга бус салшгүй нэгдэл цогцолбор болдог байна. Энэ нэгдмэл байдал нь тухайн ёслол зан үйлийн нэг нь нөгөөгийнхөө урьдчилсан нөхцөл болоон холбооноос урган гарч байгаа юм. Зан үйлийн аман зохиол нь дотоод бүрэлдэхүүний хувьд нэн баялаг байдаг нь ард түмний амьдрал, түүх, сэтгэл санааны олон талыг тусган янз бүрийн зориулалттайгаар үүсэж түүхэн урт замыг туулан хөгжсөнтэй холбоотой. Зан үйлийн аман зохиол нь ийнхүү хэлбэр, агуулга, үүрэг зориулалтын хувьд харилцан адилгүй олон төрөл зүйлийг агуулсан байдаг нь түүнийг нийлэг урлагийн шинжтэй болгож байна. Тэрчлэн энэ аман зохиол нь зан үйлийн чанартай үйл хөдлөлтэй нягт холбоотой төдийгүй бүжиг, хөгжим зэрэг урлагийн бусад төрөлтэй салшгүй нэгдэлтэй байдаг. Хурим найрын дуу нь уран үг аялгуу хөгжмийн хоршил байдаг бол ерөөл харилцаа шүлэг, тэргүүтнийг өгүүлж буй зүйлийнхээ утга санаанд нийцсэн айзамтай, бараг дууны адил гэмээр тусгай хөг аялгуунаа зохицуулан хэлдэг. Тэрчлэн буриадад бэрийг хадмынх руугаа явахын нь урьд шөнө зохиогддог их шөнийн наадам хэмээх ёслолын үед залуус нийтээр бүжиглэн дуулцгаадаг бол илжгэн халхчуул (Увс аймгийн Өндөрхангай, Зүүнхангай зэрэг сумын) хуримын төгсгөлд "Хантарган” гэдэг дуу дуулахдаа нийтээр биелгээ хийдэг ажээ. Эдгээр нь чухамдаа дуут бүжиг гэж болохоор мэт. Ийнхүү зан үйлийн аман зохиолд ардын урлагийн бусад ямар ч зүйлээс илүүгээр үгийн урлаг, хөгжим, бүжиг, жүжиг наадмын зүйлс нь нэгэн цогцолбор системд багтан салшгүй нэгдэлтэй байдаг шинж маш тод харагддаг13 билээ. Энэ байдал нь хөгжлийн эртний шатанд урлагийн тусгай төрлүүд салбарлан гараагүй байсан онцлогийн ул мөрийг зан үйлийн аман зохиол илүү тод хадгалж байгаатай холбоотой. Эртний урлагт түүний хожмын тусгай төрлүүд болох хөгжим, бүжиг, аман яруу найраг зэрэг нь салшгүй нэгдэн оршиж байсан14 бөгөөд урлагийн олон төрлийн энэ нягт нэгдлийг нийлэг урлагийн шинж гэж үзэж болох юм. Хожим бодит байдлыг тусгах өөр өөрсдийн онцлогт уялдан урлагийн тусгай төрөл зүйлс зааглан тусгаарлагдсан боловч дүрслэх, илэрхийлэх боломжоо харилцан ихэсгэж нөлөөлдөг үг, үйл хөдлөл, аялгуу хөгийн хоршил болсон ардын тоглоом наадам заншил ёс зэрэгт нийлэг урлагийн шинж илүүтэй хадгалагдан үлдсэн билээ. 

	Зан үйлийн дуу, ерөөл, бэлгийн үгс зэрэг нь тухайн төрөл зүйл тус бүрийнхээ онцлогийг хадгалсан байхын зэрэгцээ аман зохиолын бусад зүйлээс ялгарах өөрийн гэсэн онцлогтой бөгөөд энэ нь цуврал олон зан үйл, дэг ёстой нарийн уялдаатай байдагтай холбоотой. Зан үйлийн аман зохиолыг түүний аж байдал, зан заншлын хүрээлэл, тэдгээрийн хэрэглээний үүргээс ангид сэтгэхийн аргагүй. Зан үйлийн элдэв ёслол нь тухайн аман зохиолын зүйлийг хэлэхийн зайлшгүй шалтгаан урьдчилсан нөхцөл болж өгдөг бол ерөөл дуу зэрэг нь тухайн холбогдолт зан үйлийн учир утгыг нэмэн батжуулсан шинжтэй юм. Энэ нь зан үйлийн аман зохиолын хавсрал урлагийн шинжийг нөхцөлдүүлж байна. Аман зохиол нийтдээ тухайн ард түмний оюун практикийн үйл ажиллагааны хэлбэр бөгөөд нийт хөдөлмөрчин олны амьдрал, нийгэм түүхийн бүх туршлагыг нэгтгэн дүгнэх боломжтой ганц хэлбэр мөн тул ард олны гүн ухаан, ертөнцийг үзэх үзэл, сурган хүмүүжүүлэх зүй, ёс суртахуун, зан заншил, шашин урлаг зэрэг олон зүйлийн үүргийг нэгэн зэрэг гүйцэтгэх болжээ15. Ялангуяа хуримын аман зохиолд энэ бүхэн холбогдоод зогсохгүй, хуримын дуу ерөөл, магтаал шүлэг зэрэг нь нэг талаар уран үгийн дүрээр бүтсэн урлагийн чанартай боловч дан ганц яруу сайхны хэрэгцээг хангадаг биш, бэр хүргэний ирээдүйг билэгдэн тэдэнд сургамжлах, ёс суртахууны талаар зөвлөх зэрэг практик зорилготой тул практик-оюуны үйл ажиллагааны нэгдмэл хэлбэр, нийлэг урлагийн уламжлалт нэг жишээ гэж хэлж байгаа юм. 

	Практик зориулалт буюу хавсрал урлагийн шинж нь хөгжлийн эртний шатанд үгийн шидэд итгэх шүтлэг байсантай холбогдон бүр ч их байжээ. Энэ байдлын ул мөр янз бүрийн зан үйлийн ерөөл бэлгийн зарим үгст илүүтэй хадгалагдан үлдсэн бөгөөд тэдгээр нь уран сайхны зориулалтаасаа илүүгээр түүнийг хэлснээр тухайн ажил үйлдэлд үгийн хүчээр сайн нөлөө үзүүлж нэмэр тус болох гэсэн практик учир холбогдолтой байв. Иймд үгийн шидэд итгэх ойлголт гарч ирсэн нийгэм түүхийн нөхцөлийг тодруулан үзэх нь зарим зан үйл, түүний аман зохиолын гарал үүслийг тайлах түлхүүр болох юм. Үгийн шидэд итгэх явдал нь хүмүүсийн хоорондын харилцааны хэрэглүүрийн үүрэг гүйцэтгэдэг хэлний чадлыг эртний хүмүүс хэтрүүлэн ойлгож бодит ертөнцийн эд юмсын адил материаллаг чанартай гэж үзэж байснаас нөхцөлдөн үүсжээ. Монгол ардын уламжлалт заншил ёсоор эсгий хийхэд:

	 

	Хун шиг цагаан

	Дун шиг хатуу

	Хуйгүй хурдан

	Салхигүй сайхан болтугай 

	 

	гэж хэлдэг бэлгэ дэмбэрлийн үг эртний хүмүүсийн гэнэн сэтгэлгээний ул мөрийг хадгалан угтаа ийм зориулалттай үүсжээ. 

	Ер нь зарим бэлгэ дэмбэрлийн үг шившлэгийн нэгэн адил үгийн ид шидээр хөдөлмөрийг хөнгөвчлөх гэсэн шинжтэй байдаг. Эртний хүмүүс зөвхөн үгийн ид шидэд итгэх бус зан үйлийн чанартай үйл хөдлөлийг ч тийм учир холбогдолтой гэж ойлгож байсан бөгөөд эдгээрийг байгалийн хүчинг тайтгаруулах хөдөлмөрийг хөнгөвчлөх, өвчин эмгэг эдгээх элдэв аюулаас зайлуулах бусдад хор хүргэх чадалтай мэтээр ойлгож байв. Жишээ нь эртний хүмүүсийн анд явахын өмнө хийдэг бүжиг нь ан агнах үеийн үйл хөдлөл, журам ёсыг дуурайсан байдгаараа онцлог Төдийгүй түүнийг үйлдсэнээр ан агнуур нь амжилт олж олз хийморьтой болно гэж үзэж байсны гэрч юм. Иймд эртний аман яруу найраг, бүжиг нь гоо зүйн учир холбогдлоосоо илүүгээр практик зориулалттай байсан учраас хавсрал (прикладное) урлагийн зүйлд хамааруулж бүрэн болох юм. Аливаа зан үйлийн зарим дэг ёс, ерөөл бэлгийн үгсийн гарал үүслийг энэхүү үгийн шидэд итгэх ойлголт, хэрэглээний шинж чанартай холбон тайлбарлаж болох юм. 

	Ерөнхийдөө зан үйлийн аман зохиол нь зан заншил, аж байдал, уран сайхны хэрэгцээний үүргийг нэгэн зэргээр гүйцэтгэдэг бөгөөд зан үйлтэй нягт уялдсан хавсрал урлагийн шинж чанар нь зан үйлийн аман зохиолын тухайн төрөл зүйлийн төрх төлөв, дүрслэх аргад ч нөлөөлдөг. Тухайлбал монголчуудын хуримлах ёслолын бэр гуйх үг, бэрийг хүргэн ирэх үед баганаар үүд дарж хэлдэг харилцаа шүлэг тэргүүтэнд далд ёгт утгатай үг хэллэг элбэг байдаг. Энэ нь эртний хүмүүсийн гэнэн төсөөлөл ёсоор бол хүнд хор хөнөөл учруулж болзошгүй элдэв далдын хүчнээс тухайн ёслол, үйл явдлыг нуун далдлах гэсэн зориулалттай байв. 

	Ард түмний ухамсар танин мэдэхүй өсөн дээшлэх явцад зан үйлийн аман зохиол дахь үгийн шидэд итгэх гэнэн хандлага, шүтлэг бишрэлийн нөлөө улам бүр багасаж уран сайхны зориулалт нь зонхилох шинжтэй болж иржээ. Тухайлбал орчин үеийн хуримын аман зохиолд буй хавсрал урлагийн шинж чанар нь амьдралаа холбож буй хос залууст сайн сайхныг хүссэн хамт олны сэтгэгдлийг илэрхийлэх, хүний сэтгэл санаанд нөлөөлөх гоо сайхны шаардлага амьдралын босгыг эхлэн алхаж буй залууст аж байдал, ёс суртахууны зүйлийг сургамжлан хэрэгцээнээс урган гарч байгаа юм. 

	Зан үйлийн аман яруу найргийн өөр нэг онцлог бол түүний хэл юм. Хурим найран дээр хэлэх ерөөл шүлэг, дуу зэрэг нь тухайн зан үйл, үйл хөдлөлийн учир зорилгыг тодотгох зориулалттай байдаг. Ялангуяа бэр гуйх болон хуримын бусад элдэв ёслолын үед зууч, хэлмэрчдийн хэлэлцэх харилцаа шүлэг, хуримын түрүү, найрын даргаас нийтэд хандан хэлэх үг нь зарим талаар хүмүүсийн хоорондоо ажил үйлс хэрэг зорилгоо мэдээлж ярилцах ярианы маягтай гэж болно. Гэхдээ жирийн яриаг бодвол урнаар өгүүлэхийн элдэв аргыг төгс ашигласан тодорхой айзам хэмнэлтэй сэтгэл хөдөлгөм уран шүлгээс бүтсэн байдгаараа онцлогтой. Иймд хурим найрын аман яруу найраг нь түүнд оролцогсдын хоорондын харилцааны үүрэг гүйцэтгэх, тэдний сэтгэл санааг илэрхийлэх, үүрэгтэйн зэрэгцээ үгийн урнаар сэтгэл хөдөлгөх гоо сайхны зориулалттай бөгөөд яруу найраг хүмүүсийн жирийн амьдралын бодит хэрэгцээ болж байгаагийн нэг жишээ юм. Энэ нь зан үйлийн аман зохиолын хавсрал урлагийн шинжийг тодотгож байна. Монгол хурим найрын дуу, ерөөл бэлгийн үгс, холбоо шүлэг зэрэг уран зохиолын чанартай зүйлс төдийгүй найрын ахлагчаас нийт зочдод хандан хэлэх үг, хуримын худ худгуйн түрүү” хэлмэрч нарын хоорондын яриа зэргийн аль алинд нь тэдгээр хүмүүс өөрсдөө бичиг үсэг мэддэг мэддэггүйгээс үл хамааран нийтлэг ажиглагддаг зүйл бол

	 

	Аригуун од гариг нь тохиолдогсон энэ сайн өдөр

	Агуужим их өргөө гэрээ байгуулан барьж

	Аль сайн өлзийтэй үгээрээ ерөөн мялаахад 

	 

	гэх мэтчилэн "бүхэл бүтэн өгүүлбэр нь ном бичгийн хэлний үгээр бүтсэн”16 буюу сонгодог бичгийн хэлний найруулгатай байдаг явдал юм. Аман зохиолын аль ч төрөл зүйлс нь энгийн ярианаас ялгарахуйц сонголт сайтай баялаг үгсийн сантай, эх хэлнийхээ хэм хэмжээг нарийн чанд баримталсан найруулгатай байдгаас гадна тууль, хурим найрын ерөөл, айзам уртын дуу зэрэг нь үүний зэрэгцээгээр монгол бичгийн хэлний найруулга дуудлагыг санагдуулсан эрхэмсэг сонин найруулгатай уран яруу шүлгээс бүтдэг. Тэгэхдээ үүнийг бичгээр бичсэн зүйлийг жирийн хуулан уншихтай адилтган ойлгож болохгүй. Тухайн зүйлийн бүх үгийг бус утга санаа тодчилох, айзам хэмнэл жигдлэх онцын учир холбогдолтой үг, өгүүлбэрийг бичгийн хэлний найруулга дуудлагаар хэлдэг. 

	Жирийн ярианд тэр бүрий хэрэглэдэггүй бичгийн хэлний хуучин үг хэллэгийг оролцуулах, (өмнө тэмдэглэсэнчлэн) онцлог зарим үгийг зориуд бичгийн хэлний дуудлагаар хэлэх зэрэг нь тухайн зүйлсийг эрхэмсэг хүндэтгэлийн өнгө аястай болгож өгдөг гэж болно. Ялангуяа хурим найрын дуу ерөөл, харилцаа шүлгийн хувьд бол тухайн ёслолыг эрхэм хүндтэй, төр ёслолын шинж чанартай онцлог үйл явдал гэж үзэж байсантай холбоотой. Өөрөөр хэлбэл энэ нь ойр зуурын хэрэгцээнд хэрэглэгдсээр чихэнд дасал болсон жирийн явган ярианаас ялган тодчилж тухайн зан үйлийн ёслол хүндэтгэлийн өнгө аясыг илэрхийлэн сонсогч хүмүүсийн анхаарал татах яруу сайхны учир холбогдолтой найруулгын арга юм. Зан үйлийн аман яруу найрагт буй хэл найруулгын эл онцлогийг монголын утга зохиолын хэлний аман хэлбэрийн нэг өвөрмөц шинж гэж үзэх ёстой. 

	Зан заншил нь ийнхүү хэл яриа тэр дундаа үгийн урлагийн эхний хэлбэр ардын аман яруу найрагтай нягт холбоотойн зэрэгцээ түүнд үйл хөдлөл дохио зангаа чухал үүрэг гүйцэтгэдэг. Энэ үйл хөдлөл дохио зангаа нь ч мөн тодорхой утга санааг илэрхийлдэг. Ер нь дохио зангаа нь хэл яриа үүсэхээс бүр эрт байсан бөгөөд хүмүүсийн хоорондын харилцааны үүрэг гүйцэтгэж байсан билээ. Харин хэл яриа үүсмэгц түүний утга санааг нэмэн тодчилдог болж нягт холбогдсон байна. Хүн төрөлхтний үгийн сангийн нөөц бага байсан эртний үед дохио зангаа үлэмж өргөн хэрэглэгдэж байв. Эрт үеэс дэлхийн аль ч өнцөг булангийн хүмүүс ялгалгүй зөвшөөрсөн татгалзсан уурласан, гайхсан сэтгэлийн хөдлөлийг илэрхийлж бараг ижил дохио зангаа хэрэглэж байв. Одоо эдгээр дохио зангаа нь авианы хэлний нэмэлт буюу зан заншил уламжлалын чанартай болжээ. Ялангуяа шашин шүтлэгийн болон түүгээр үл барам орчин үеийн зарим зан үйлд дохио зангаа багагүй үүрэг гүйцэтгэж байна. Үг ярианы оролцоогүйгээр дохио зангаа дангаараа ч баялаг утга санаа илэрхийлэх нь бий. Жишээ нь хүн албан байранд орохдоо болон хөшөө дурсгал, бунхны дэргэд малгайгаа авах нь хүндэтгэлийн утгыг илэрхийлдэг. Түүнчлэн огт үл дуугаран дуугүй байх ч гэсэн харилцааны хэрэглүүрийн зохих үүрэгтэй байдаг. Жирийн харилцан ярианы үед энэ нь үл тоомсорлох хандлагыг илэрхийлдэг. Иймд зан үйлийн аливаа үйл хөдлөл, дохио зангаа нь аман яруу найргийн нэг адил тодорхой утга санаа илэрхийлдэг. Эртний зан үйлийн бүжгийн хөдөлгөөнд энэ онцлог бүр ч их юм. 

	Зан заншлын нэг онцгой хэлбэр нь баяр ёслол юм. Манай нийгмийн амьдрал нь өнөөгийн хүмүүсийн хөдөлмөрийн шинж төлөв, аж төрөх ёсноос үүдэн гарсан янз бүрийн баяр ёслол, зан үйлээр нэн баялаг билээ. Нийгмийн амьдралын янз бүрийн хүрээг хамарсны зэрэгцээ хүмүүжлийн асар их нөлөө бүхий гоо сайхан, улс төр, үзэл санааны асар их учир холбогдолтой баяр ёслолын бүхэл бүтэн систем манай нийгэмд бүрэлдэн тогтжээ. Баяр ёслол нь тухайн аж төрөх ёс болон түүний ёс суртахуун, гоо сайхны эрхэм дээд эрмэлзэл, аж байдлын хэвшил хөдөлмөр зан байдлын шинжийг бататган бэхжүүлэх, нөхөн үйлдвэрлэх онцгой хэлбэр юм17. Түүнчлэн нийгмийн амьдралд тохиолдсон онцлог үйл явдлыг ёслон тэмдэглэж улмаар түүнээс үүдсэн сэтгэлийн гуниг, баяраа хуваалцах нийгмийн харилцааны соёлын хэлбэр юм. Энэ нь гэр бүл ураг төрлийн холбоог бэхжүүлэх нийгмийн анги бүлэг зэрэг хүмүүсийн хамтлагийг нягтруулахад тусалдаг. Баяр ёслолын утга агуулгын гол цөмийг тухайн нийгэм болон нийгмийн тодорхой анги бүлгийн үзэл санаа бүрдүүлнэ. Ялангуяа тухайн нийгмийн аж төрөх ёс нь зан заншил, баяр ёслолын гол тодорхойлогч хүчин зүйл болдог. Аж төрөх ёс бол түүхэн тодорхой үзэгдэл юм. "Аж төрөх ёс гэдэг бол нийгэм эдийн засгийн тодорхой байгуулал дахь нийгэм, ард түмэн, анги хэсэг, бүлэг, бие хүний амьдрал үйл ажиллагааны хэлбэрийг тодорхойлогч үндсэн шинжүүдийн цогц мөн”18. Зан заншил баяр ёслол нь тухайн аж төрөх ёсыг бэхжүүлэх өвөрмөц аргуудын нэг бөгөөд түүнд түүхэн тодорхой байрнаас хандах ёстой. Аж төрөх ёсны өөрчлөлт нь баяр ёслолын учир утга агуулгыг өөрчилдөг. Өөрөөр хэлбэл аж төрөх ёс ямар байна, баяр ёслол, зан заншил тийм агуулгатай байна. Тухайлбал овгийн байгууллын үед зан үйл, баяр ёслолын утга агуулга нь нийт овгийн ашиг сонирхлыг бэхжүүлэхэд чиглэн нийгмийн зөрчил, хүн хүнээ мөлжих ёсноос ангид байв. Харин ангит нийгмийн үед баяр ёслол нь ноёрхогч мөлжигч ангийн ашиг сонирхлыг илүүтэй тусгажээ. Түүнчлэн энэ үеийн нийгмийн үзэл санаа, ухамсар, ертөнцийг үзэх үзлийг ноёрхогч хэлбэр байсан шашны зан үйл баяр ёслолыг бүтцэдээ багтаав. Иймд зан үйл, баяр ёслолд ид шидийн зүйл, тарнийн ёс нэвтэрч зарим талаар шашны үзэл санааг бүрдүүлэн бэхжүүлэх хэлбэр болов. 

	Гэвч феодалын нийгмийн үеийн бүхий л зан үйл баяр ёслолыг дан ганц шашинтай холбож болохгүй. Ард түмний аж байдал, ажил хөдөлмөртэй нягт холбогдсон баяр ёслолын хэлбэр олон байсан бөгөөд эдгээрт шашны, тарнийн ёсноос ангид бэлгэдлийн зүйл олон байдаг. Улс бүхэнд ийм баяр ёслол, олон бөгөөд тухайлбал монголчуудын эртний уламжлалт гэр ахуйн зан үйлийн хэлбэрүүд цагаан сар, гүүний үрс гаргах ёс зэрэг нь ийм юм. Түүхийн тавцанд ажилчин анги гарсан үеэс пролетари нарын дунд баяр ёслолын шинэ хэлбэр үүссэн юм. Тухайлбал 90 гаруй жилийн урьд америкийн ажилчин анги дэлхийн хөдөлмөрчдийн эв санааны нэгдлийн өдөр Майн нэгнийг үндэслэжээ. Мөн ажилчин ангийн нэрт зүтгэлтэн Клара Цеткиний саналаар 1910 оноос эхлэн олон улсын эмэгтэйчүүдийн тэгш эрхийн төлөө тэмцлийн эв санааны нэгдлийн өдөр 3-р сарын 8-ныг ёслон тэмдэглэх болжээ. Мөн пролетари нарын тэмцлийн явцад таван хошуу тэмдэг таван тивийн хувьсгалчдын эв санааны нэгдлийн бэлгэдэл болов. Социализмын үед аж төрөх ёсны шинэ хэлбэр гарч түүнд тохирсон баяр ёслолын хэлбэрүүд шинэчлэгдэн хөгжиж байна. 

	Социалист аж төрөх ёсонд шинэ үзэл санаа, ахуй байдал хүмүүсийн хоорондох шинэ харилцаа, шинэ хүний шинж төрх, өндөр үзэл суртал, коммунизмд үнэнч, социалист эх оронч пролетарийн интернационализмд үнэнч, хөдөлмөрч чанар илрэн гарна. Социализмыг ухамсартай байгуулагч, нийгмийн идэвхтэй байр суурь баримталдаг бүх талын өв тэгш хөгжилтэй шинэ хүнийг хүмүүжүүлэх явдал бол социалист байгуулалтын гол зорилтын нэг юм. Манай үеийн зан заншил, ёс журмын үзэл санааны үндэс нь марксч-ленинч үзэл суртал мөн учраас социализмын үеийн шинэ хүнд коммунист хүмүүжил олгох түүний оюун санааг бүрэлдүүлэн тогтоох үзэл санааны чухал нөөц хүчин зүйл нь социалист зан заншил баяр ёслол юм. Эдгээр нь нийгэм хувь хүний хоорондын харилцааг зохицуулагч хүчин зүйлийн хувьд хүмүүсийг нийгмийн идэвхт чанараар хүмүүжүүлж байна. Ийнхүү социалист аж төрөх ёсны салшгүй нэг чухал хэсэг нь шинэ зан заншил баяр ёслол бөгөөд тэдгээр нь шинэ нийгмийн гишүүдэд коммунист хүмүүжил олгоход онцгой учир холбогдолтой ажээ. Социалист зан заншил баяр ёслол нь хөдөлмөрчдөд өөрийн нийгмээ үнэн зөвөөр ойлгоход нь туслан шинэ нийгмийн бүтээн байгуулагчид гэдгийг мэдүүлж үзэл санаа ёс суртахуун гоо зүйн хүмүүжил олгох чухал хүчин зүйл болж байна. Иймд шинэ зан заншил баяр ёслол нь социалист аж төрөх ёсыг бүрэлдэн тогтооход бүхий л талаар тусалж хүмүүсийг гэр бүл үйлдвэрлэл ахуйн хүрээнд ойртон нягтрахад тусалж байна. Социалист соёлын чухал бүрэлдэхүүн хэсэг болсон зан үйл баяр ёслолыг социалист соёлын шинэ ололтоор улам баяжуулж төгөлдөржүүлэн хөгжүүлэх нь чухал байна. Баяр ёслол зан заншлын бүтэц хэсэг бүр нь зөв харьцаатай хөгжин түүний үзэл суртал, сэтгэл хөдлөл гоо сайхны нөлөөний чадавх, хүмүүжлийн үүрэг улам бүр дээшлэх учиртай. 

	Шинэ нийгмийн гишүүдийн оюун санааны эрэлт хэрэгцээний өсөлт, нийгмийн харилцааны хөгжилтийн нөлөөгөөр зан заншил баяр ёслол нь улам бүр нийгмийн амьдралын шинэ хүрээг хамарч шинэ хэлбэрээр баяжсаар байна. “Манай үеийн гол дэг журам болсон социалист ёс заншил нь социализмын байгуулалтын амьдрал практик, хүмүүсийн хэв шинжтэй нягт холбоотой, өндөр үзэл сурталтай өвөрмөц уран сайхантайн дээр социалист соёлын нэгэн хэлбэр, хөдөлмөрчдийн коммунист хүмүүжлийн чухал хэрэгсэл боллоо. Манай үеийн эдгээр баяр ёслол нь ардын, үндэсний, уламжлалт хэлбэртэй, социалист агуулгатай (интернационалист шинжтэй), шашингүй, баясангуй, уран сайханч энэрэнгүй шинж чанартай бөгөөд шинэ амьдрал социализмын төлөө тэмцэлд үйлчилж байна”19.

	Гэвч социализмын үеийн шинэ хүмүүсийн улам бүр өсөн нэмэгдсээр буй үзэл санаа, ёс суртахуун гоо сайхны эрэлт хэрэгцээг хангахуйц хэмжээнд зан заншил, баяр ёслолыг улам төгөлдөржүүлэн хөгжүүлэх явдал чухал байна. Ялангуяа социалист зан заншлын хувьсал хөгжил нь урсгалаараа явах ёсгүй. Нам эвлэл олон нийтийн байгууллагын зүгээс шинжлэх ухааны үндэстэй удирдлага чухал байдаг билээ. Энэ нь МАХН-ын XVII их хурлаас "хүмүүс хамтран аж төрөх улам хөгжиж байгаа дээд хэлбэр” болсон "социалист аж төрөх ёсыг туйлын өргөн хэмжээнд хэвшүүлэн тогтоох явдал” нь "социалист нийгмийг цаашид хөгжүүлэх нэг гол тулгуур асуудал” болгон заасан заалтыг хэрэгжүүлэхэд чухал нөлөө үзүүлнэ. МАХН-ын Төв Хорооны нэгдүгээр нарийн бичгийн дарга, Ардын их хурлын тэргүүлэгчдийн дарга Ю. Цэдэнбал тус их хуралд тавьсан тайлан илтгэлдээ "Социалист аж төрөх ёс бол бүхэлдээ хүмүүсийн хөдөлмөрийн үйл ажиллагааны бүх төрөл тэдний оюун санааны боловсрол, хүмүүжил соёлын хөгжил, уран сайхны болон бусад төрлийн уран бүтээл зэрэг) болон гэр бүл-ахуйн амьдралын хүрээ түүнчлэн амралт, нийгэм-ёс суртахууны зан авир амьдралын бүх салбар дахь тэдний хоорондын харилцааг хамарч байна. Социализмын орнуудын хүн ардын амьдрал-үйл ажиллагааны аливаа салбарт социалист аж төрөх ёсны тухай ойлголтын хүрээний гадуур байгаа зүйл нэг ч байхгүй”20 гэсэн билээ. Тэгээд ч “манай нийгмийн оюун санааны амьдралын нэн чухал элемент болохын хувьд социалист зан үйл, баяр ёслол нь хүн амын бүх давхаргын амьдрал, үйл ажиллагаанд социалист аж төрөх ёсны зарчим, хэм хэмжээг хэвшүүлэхэд багагүй үүрэг гүйцэтгэж байна"21. Социалист соёл, тухайлбал түүний нэг бүрэлдэхүүн хэсэг зан заншил нь хүн төрөлхтний олон мянган жилийн турш боловсруулан бий болгосон шилдэг дэвшилтэт бүхнийг шингээн хөгждөг. Ер нь зан заншил бүрэлдэх явц бол диалектик шинжтэй. Шинэ зан заншил өнгөрсөн соёлын өвөөс хоцрогдсон хуучныг таягдан хаяж хамгийн дэвшилтэт бүхнийг уламжлан авах замаар соёлын өвийг бүтээлчээр боловсруулан хөгждөг. В. И. Ленин “пролетарийн соёл бол нэг газраас гэнэт гараад ирсэн зүйл ч биш өөрийгөө пролетарийн соёлын мэргэжилтэн гэж нэрлэдэг тийм хүмүүсийн бодож гаргасан зүйл ч биш биз ээ. (31-р боть 274-р тал). Пролетарийн соёл бол түшмэдийн нийгэм газрын эздийн нийгэм, хөрөнгөтний нийгмийн дарлал дор хүн төрөлхтний боловсруулсан мэдлэгийн тэр нөөцийн зүй ёсны хөгжил байх ёстой юм гэж сургасан билээ. Ийм ч учраас нөхөр Ю. Цэдэнбал “Өнгөрсөн үеийн соёлын өв уламжлалын сангаас хамгийн шилдэг дэвшилттэй бүхнийг тунгаан авч шинэ социалист соёлыг бий болгон хөгжүүлэхэд ашиглах хэрэгтэй гэж манай нам үздэг”22 гэсэн нь МАХН-аас ардын дэвшилт зан заншилд хандах үндсэн зарчмыг тодорхойлж байна. Зан заншил баяр ёслолын янз бүрийн хэлбэрт буй ардчилсан дэвшилт уламжлалыг залгамжлан хөгжүүлж хоцрогдсон хуучны болон шашны нөлөө бүхий зүйлийг даван туулах ёстой. Өнөө үед шашны нөлөө бүхий зүйл нь шинэ гэр барих, хурим зэрэг иргэний баяр ёслолыг хийлгэхдээ өдөр судар үзүүлэх, сан тавиулах зэрэг байдлаар илэрч байна. Зарим үед шашны нөлөө бүхий зүйлс нь ухамсарласан байдлаар бус дадал заншлын хэлбэрээр давтагдах нь ч байдаг. Социалист шинэ соёл нь хуучин үеийн ардчилсан дэвшилт зүйлийг өвлөн авахдаа яг тэр чигээр нь хуулбарлан хэрэглэх бус шинэ ахуй нөхцөлдөө зохицуулан бүтээлчээр өөрчлөн хөгждөг. В. И. Ленин энэ талаар "Өв уламжлалыг архивын эрхлэгч хуучин бичиг дансыг хадгалдаг шиг хадгалдаггүй нь илэрхий юм. Өв уламжлалыг хадгалах гэдэг бол зөвхөн түүгээр хязгаарлах гэсэн хэрэг огт биш”23 гэсэн нь соёлын өвийг уламжлах шинэчлэх зүй тогтлыг заасан үг юм. Шинэ монголын зан заншил, баяр ёслолын олон зүйлээс үүний тодорхой жишээг харж болно. Өнгөрсөн үеийн дэвшилт зан заншил, баяр ёслолын хэлбэрүүд өнөө үед шинэ утга санаагаар баяжиж буйн нэг нь “Эв модны наадам” юм. Эв модны наадмын хувьсал өөрчлөлт, агуулга хэлбэрийн хэрхэн баяжиж буйг харуулахын тулд түүний үүсэл гарлыг түүхэн үүднээс тодорхойлох нь зүйтэй. Монгол Оросын ард түмэн эрт үеэс айл зэргэлдээ оршин соёл, эдийн засаг, аж байдлын талаар харилцан сайн хөршийн харьцаатай байжээ. Ялангуяа хилийн дагуух орос монгол малчин. тариачин, анчин гөрөөчин зэрэг жирийн хөдөлмөрийн хүмүүсийн хооронд бүр ч найрсаг дотно харьцаа тогтон он жилийн явцад батажсаар ирсэн билээ. 

	Манжийн түрэмгийлэгчид монгол орныг цэрэг зэвсгийн хүчээр эрхэндээ дарангуйлан эзэлсний дараа эзэмшлээ улам бат бэх болгохын тул монголчуудыг улс төр, эдийн засгийн хувьд бэхжин соёлжиж боловсрохоос ихэд эмээн болгоомжилж манай орныг гадаад ертөнцөөс тасархай хөрш зэргэлдээх орнуудын ард түмнээс хөндий барьж түгжигдмэл бөглүү хязгаар нутаг болгохыг ихэд чармайж байжээ. Ийм ч учраас монгол орныг хөрш зэргэлдээх орос орон, оросын ард түмэнтэй ямар ч хэлхээ холбоогүй бүрэн тусгаарлагдмал байлгахыг онцгой анхаарч орос гүрний зүгээс халдан довтолж болзошгүй гэж огт худал шалтаглан чухамдаа монгол оросын ард түмний хоорондын эдийн засаг соёлын найрсаг харилцаанд хориг саад тавихын тул Хиагтаас зүүн баруун тийш олон тооны гэр харуулыг өртөөлөн байгуулж, монголын хошуу нутаг бүрээс олон өрх айлыг хүчээр нүүлгэн харуулын албанаа дайчилжээ. 

	Гэвч монгол оросын ард түмний найрсаг харилцаанд хориг саад тавиулахаар тохоон томилж суулгасан хилийн харуулынхан нь ч гэсэн удалгүй жирийн хөдөлмөрчин орос хүний гүндүүгүй шударга зан, тусархуу нөхөрсөг чанар зэргийг дорхноо ойлгон манай хоёр ард түмний харилцааны түүхийг шинэ хуудсаар баяжуулсан нь жил тутам хийдэг болсон “Эв мод”-ны наадам юм. Ийнхүү 18 дугаар зууны сүүл үеэс хийдэг болсон баяр наадамд орос монгол хилийн харуулынхан тэр орчмын ардууд оролцдог байсан ажээ. Тэгэхдээ энэ сонин баяр ёслол удалгүй орос монголын хилийн дагуух харуулыг бүхэлд нь хамарч хилийн харуул бүр ойролцоох оросын харуулынхантай хамт “Эв мод”-ны наадам хийдэг байжээ. 

	Тухайлбал монголын Буур, Оросын Хиагт харуулынхан хамтран болзсон газраа уулзалдаж "Эв мод”-ны наадам хийдэг байсан ба энэ мэтээр монголын Хүдэр, Уялга, Минж, Эрээн харуулынхан Оросын Хүдэр, Шарай гол, Медзин Хачиен зэрэг харуулынхантай хамтран баяр наадмаа хийдэг байжээ. Тэгэхдээ эл наадмыг нэг жил оросын нутагт нөгөө жил монголын нутагт гэх мэтээр ээлжлэн хийдэг байсан бололтой. Жишээ нь: Уялга харуулынхны “Эв мод” нийлүүлэх баярыг оросын нутагт хийхдээ Цөхийн голын сав Улаан чулуут гэдэг газар, монголын нутагт бол Захын майхан гэдэг газар хийдэг байсан байна. Ийм баяр ёслолыг тогтмол хийдэг байсан явдал газар усны нэр, аман зохиолд ч зохих хэмжээгээр туссан гэж болох юм. 

	Эв мод гэдэг нь монгол оросын хилийн харуулын хүмүүс мэнд мэдээ хүргэх, мөр тушаах зэрэг хилийн албаны хэргээр уулзахдаа авч очин эвийг нийлэн үздэг итгэмжлэлийн тэмдэгт мод юм. Үүнийг анх 1779 онд бий болгожээ. Энэ нь нэг төө урт, сөөм орчим өргөн, хуруу хирийн зузаан хэмжээтэйгээр дөрвөлжлөн зассан хуш мод байдаг бөгөөд хэдэн өнгийн будгаар ялган ар өвөр талд нь барьцаа хоёр харуулын нэрийг монгол орос үсгээр бичсэн байдаг ажээ. Энэ модны нэг талд уйгуржин монгол бичгээр “Орос монгол найрамдан орштугай” гэх буюу “хоёр гүрний улс хоорондоо найрамдан орштугай” хэмээн нөгөө талд нь бас ийм утгатай үгсийг оросоор бичин сийлээд “Эв модоо” яг дундуур нь цуулан нэг талыг нь монгол харуулын занги, нөгөөг нь орос харуулын захирал тус тус хадгалдаг байжээ. Үүнийг хоёр талын аль аль нь маш нандигнан хадгалдаг байсан бөгөөд жишээ нь монгол талынхан хадагт боож нандигнадаг байснаас тодорхой. Ингээд эл хоёр хэсгээ жил бүрийн урин цагийн эх буюу монгол ёсоор “ханш нээх өдөр”, орос үндэстний ойлголтоор “тахиа ус уух өдөр” болзоот газраа авчран цугларч дээрх хоёр хэсгээ эвээр нь нийлүүлэн үзэж баяр наадам хийдэг байсныг “Эв модны наадам” хэмээн нэрлэх болжээ. 

	Тэгэхдээ монгол харуулын занги, орос харуулын захирал нар тусгайлан зассан өндөрлөг дээр гарч тус тусын хадгалсан “Эв мод”-ны хэсгээ гарган эвээр нь нийлүүлэн үзэж уул модны хоёр талд буй бичээсийг орос монголоор өндөр дуугаар уншицгаана. Мөн уг мод эвээрээ нийлэхгүй буюу бичиг үсгийнх нь эв таарахгүй бол найр наадмыг хийхгүй гэсэн хатуу тогтсон хэлэлцээртэй байжээ. Энэ уламжлалт баяр наадамд аль аль тал нь эртнээс бэлтгэдэг бөгөөд монголчууд сүү, цагаан идээ, айраг, махан шүүс, шимийн архи зэрэг идээний дээжээ, оросууд заншил ёсоор хүндэтгэлийн идээ болох талх давс, өндөг, нэрмэл архи зэргээ авчирцгаан тусгайлан барьсан цайллагын гэрт бие биеэ дайлан наргиж цэнгэхдээ ерөөл бэлгийн үгс хэлэлцэн “Эв модны эв шиг зай завсаргүй, найрамдалтай явцгаая” гэж тангараглан хундага өргөцгөөдөг байжээ. Мөн эл баяр наадмын үед морь уралдуулан, бөх барилдуулж, анчдын цэцийг шалган бай буудуулж, нум сум харвуулдаг байжээ. “Эв мод”-ны наадам 2—3 хоног үргэлжилдэг байсан ба хоёр тал өөрсдийн идээний дээжээр харилцан бие биеэ дайлахаас гадна үндэстэн үндэстнийхээ урлагийн дээжис ДУУ хуурын эгшгээр дайлдаг байжээ. Өөрөөр хэлбэл “Эв модны” баяр наадмын үед монголын морин хуур хүнгэнэн, оросын гармони, баллайк хөгжмүүд эгшиглэн уртын дууны цээл аялгуу “частушка” хэмээх дууны хөгжөөнтэй аятай хослон дуурьсдаг байжээ. 

	Манай өвгөд дээдсийн сэтгэлийг догдлуулж агсан “Эв модны” наадам нь жирийн орос монгол хүмүүсийн нөхөрсөг сэтгэлийн илрэл ирээдүйн их найрамдалд итгэн зөгнөж байсны баталгаа, түүний угтал буюу. Тэгвэл өвгөд дээдсийн маань тэр хүсэл зөгнөл Октябрийн социалист их хувьсгал, манай ардын хувьсгалын ачаар үнэн бодит зүйл болон хэрэгжсэн билээ. “Эв модны” наадмын энэ сайхан уламжлалыг зөвлөлт монгол хоёр гүрний залуучуудын байгууллага залгамжлан эдүгээ шинэ агуулгаар баяжуулан үргэлжлүүлж буй бөгөөд үүний нэг нь хоёр орны залуусын хооронд тогтмол хийдэг болсон их наадам билээ. Тухайлбал: Монгол Зөвлөлтийн залуучуудын VI их наадмын гол арга хэмжээний нэг “Эв модны наадам” нь эцэг дээдсийн уламжлалыг орчин үеийнхээр өргөтгөн баяжуулсан найрамдлын их баяр болсон юм. Иймд эл баяр наадмын тухай “Залуучуудын үнэн” сонины 1977 оны 7-р сарын 8-ны өдрийн № 76-д нийтлэгдсэн “Эв модны наадам” гэдэг сурвалжилгатай танилцъя:

	Өглөөний долоон цагт “Эв модны наадам” нээгдэхээр хөтөлбөрт оржээ. Дархан хотод байрлаж байгаа их наадмын төлөөлөгчид 7 цагаас өмнө Зулзагын голд очиж амжсан байх ёстой. Тийм учраас урьд орой нь байруудад “өглөөний нарыг хэн түрүүлж үзэх вэ” гэсэн уралдааны зарлал гаргасан байлаа. Их наадмынхан цөм л эрт босжээ. Нарыг түрүүлж үзэхийн төлөө мэрийсэн хүн олон байсан нь мэдээж. Гэвч чухамдаа байгалийн гоо сайхан, агаарын тунгалаг хөдөөд болох “Эв модны наадам” тэдний сэтгэлийг татаж, тэсэж ядан хүлээж байсны учир тэд үүрийн гэгээтэй уралдан боссон юм. 

	Эв модны наадмын нээлт... Бүрээний дуудлага хангинав. Их наадмын төлөөлөгчид “Найрамдал дружба” гэсэн үсэгтэй эвлэл комсомолын тэмдэгтэй том эв модны хоёр талд эгнэн зогсжээ. Дархан хотын АДХ-ын гүйцэтгэх захиргааны дарга Г. Дамдин эв модны наадмын ажиллагааг нээж үг хэлэхдээ эв модны учрыг тайлбарлан ярилаа. 

	Нөхөр Г. Дамдиныг эв модны наадам эхлэх зөвшөөрөл өгөхөд их наадмын монголын төлөөлөгчдөөс Е. Наранчимэг, Б. Даваахүү, А. Төмөрбаатар, Ж. Баатар зөвлөлтийн төлөөлөгчдөөс А. И. Балахин, И. Ф. Кириленко, Л. Г. Данилова, Р. Юсупов нар гарч эв модыг өргөн тусгай зассан тавцан дээр эвээр нь нийлүүлэхэд хоёр эвлэлийн тэмдэг гэрэл цацран тодров. Энэ үед Монгол-Зөвлөлтийн залуучууд “Найрамдал Дружба”, “Эв мод мандтугай” гэж нэгэн дуугаар цуурайтуулан, ура хашхирч алга ташин баяр хүргэв. Дараа нь хоёр талын төлөөлөгчид урьд нь нэг нэгээр нь зүүж байсан эв модны дурсгалын тэмдгийг бүтэн болгож бие биедээ зүүж өглөө. Ингээд эв модны баяр наадам эхэллээ. Талбайн хоёр талд гармони хөгжим хангинан, монгол үндэсний хуур хөгжим хангинан уран сайхны чуулга тоглож байхад талбайн дунд үндэсний бөхийн барилдаан явагдаж алдар цолоо дуудуулсан хүчит бөхчүүд арга мэх, хүч чадлаа сорин барилдана. 

	Хурдан морины хүүхдүүд цовоо цолгиун дуугаар гийнгоолох сонстож хурдан морьд талбай тойрон уралдааны замд гарлаа. 

	Энд гагцхүү үндэсний заншлаар бөх барилдаж, морь уралдаад зогссонгүй биеийн тамир спортын олон тэмцээн, чөлөөт тоглолт боллоо. 

	Ширээний теннис, гар бөмбөг, бадмитон тоглож буй газар залуучууд дүүрэн. Эв модны наадмын үеэр Зулзагын голын зусланд амарч буй пионер сурагчдын концерт, өсвөрийн циркчдийн тоглолт болсныг наадамчид сонирхон үзлээ. Пионерууд их наадмын төлөөлөгчдөд баяр хүргэн хүндэтгэлийн жагсаал хийж, их наадмын хүндэт зочид, төлөөлөгчдөд өөрсдийн гараар угалз хээ, цэцэг, дүрс хатган оёсон алчуурууд дурсгав. Үндэсний бөхийн барилдаанд 64 бөх оролцсоноос БНМАУ-ын начин Галдандагва түрүүлж, Шарын голын уурхайн залуу бөх Батмөнх үзүүрлэлээ. Хурдан морины уралдаанд Дарханы Хонгор сумын хоньчин Шуураагийн хул хонгор морь түрүүлж хурдны манлай боллоо. Хүчит бөх, хурдан морины цол дуудахад зөвлөлтийн залуучуудын төлөөлөгчид ихэд сонирхож зургийг нь авч түрүүлсэн бөх, морины хүүхдэд их наадмын алчуураа дурсган зүүж өгч байлаа. 

	Ийнхүү Зулзагын голын үзэсгэлэнт тохой Монгол- Зөвлөлтийн залуучуудын баясгалант дуу хуураар цалгин өнжлөө. Залуучууд энд бие биедээ улам ойртон танилцаж тэмдэглэлийнхээ дэвтэрт гарын үсгээ харилцан зурж хаягаа солилцож дурсгалын гэрэл зураг авхуулж, зөвлөлтийнхөн монгол үндэсний хувцас өмсөж, морь унаж байв. 

	Монгол-Зөвлөлтийн залуучууд энэ өдрийг “Их наадмын хамгийн сайхан өдрийн нэг”, “Сэтгэлд мөнх дурсагдан үлдэх мөч” хэмээн бахархан ярьж байв. 

	Тиймээ “Эв модны наадам” эцэг өвгөдийнхөө найрамдлын ариун нандин өв уламжлалд үнэнч, Монгол Зөвлөлтийн залуу үеийнхний сэтгэл зүрхэнд үүрд хоногшин үлдэнэ. 

	Өнгөрсөн үеийн ардын дэвшилт зан заншил, баяр ёслол социализмын үед өнөөгийн хүмүүсийн үзэл санаа гоо сайхны эрэлт хэрэгцээнд зохицон агуулга хэлбэрийн талаар баяжин хөгжиж буй тухай энэ мэт олон жишээ гаргаж болно. Социалист зан заншил, баяр ёслол нь социалист агуулгатай үндэсний хэлбэртэй бөгөөд социалист аж төрөх ёс, түүний нийгмийн болон оюун санааны үнэт зүйлийг тусган бэхжүүлэхэд чиглэгдсэн байдаг. 

	Шинэ баяр ёслол зан үйл нь хуучинтай тэмцэлдэх ялангуяа социалист үзэл санаанд Харш үеэ өнгөрөөсөн зүйлстэй тэмцэлдэх замаар бий болно. Хуучин дадал заншил нь тэдгээрийн эдийн засгийн үндэс, нийгмийн нөхцөл арилсан үед ч байсаар байдаг. В. И. Лениний хэлснээр тэдгээр нь “хөдөлмөрчдийн ухамсраас гэнэт ид шидээр биш, уриа лоозон хашхирч, тогтоол тушаал гаргаснаар биш харин жижиг хөрөнгөтний үзэл санааны үлдэгдэлтэй тууштай тэмцсэний үр дүнд арилна24. Иймд бид хуучин зан заншил ялангуяа харгис зан заншлын оршсоор буй эх сурвалж, утга учрыг сайн мэдэж түүнтэй чадмаг тэмцэх нь чухал. Орчин үед шинэ зан үйлийг санаачлан бүрэлдүүлэхдээ хуучин өв уламжлалаас зөвхөн социалист аж төрөх ёсонд тохирсон шинэ нийгмийн гишүүдийн үзэл санаа ёс суртахуун гоо сайхны эрэлт хэрэгцээг хангахуйц зүйлийг өвлөн авч шинэчлэн хөгжүүлэх ёстой. Орчин үед шинэ зан заншил баяр ёслол бүрэлдэх явц хоёр янзаар хэлбэржиж байна. Үүнд:

	1. Социалист аж төрөх ёсны шаардлагаас үндэслэн гарсан цоо шинэ зан үйл үүсэн төлөвшиж байна. 

	2. Ард түмний олон зуун мянган жилийн турш уламжлан хөгжүүлж ирсэн шилдэг дэвшилттэй, үндэсний бахархал болохуйц тийм зүйлийг шинэ нөхцөлд бүтээлчээр тохируулан шинэчлэн хөгжүүлж байна. 

	Шинэ хуучин зан заншил баяр ёслолын харилцан нөлөөллийн диалектик чанар гэвэл нэг талаар шинэ зан үйл, баяр ёслол хуучны уламжлалт шилдэг зүйлийг шингээн хөгжиж байхад нөгөө талаар ардын уламжлалт зан үйл нь хоцрогдсон хуучнаасаа, ялангуяа шашны зүйлээс ангижран салж шинэ агуулга хэлбэрээр баяжиж социалист зан үйл баяр ёслолын бүрэлдэхүүнд ордог явдал юм. Ер нь орчин үеийн аливаа зан заншил баяр ёслол нь өөрийн гарал үүсэл, бүрэлдэн тогтох явцаасаа хамаарахгүйгээр социализмын үеийн шинэ хүний оюуны хэрэгцээ социалист аж төрөх ёсны шаардлагад зохицон шинэ ахуйд тохирох ёстой. 

	Орчин үеийн аливаа зан заншил, баяр ёслол нь социалист агуулгатай, үндэсний хэлбэртэй, интернационалч шинжтэй юм. Иймд шинэ зан заншлыг бүрдүүлэхдээ үндэсний болоод интернационалч шинж хэлбэр агуулгын зохицлыг сайтар бодолцох ёстой. Социалист үндэсний зан үйл баяр ёслол нь коммунист үзэл санааг шингээн интернационалч үүрэг гүйцэтгэх ёстой. Ялангуяа шинжлэх ухаан техникийн дэвшил, социалист байгуулалтын явцад нэг үндэстний бахархал болсон зүйл нийт улс түмний хүртээл болж баяжин харилцан нөлөөлж хөгжинө. Үндэсний онцлогийг хадгална гэдэг бол үндсэрхэг явцуу түгжигдмэл байдлыг дэврээнэ гэсэн үг бус хуучин хоцрогдсон зүйлийг сэргээнэ гэсэн үг ч биш. Ер нь үндэсний шинж бол газар нутаг, аж ахуй, түүхэн хөгжлийн онцлогоос нөхцөлдөн бий болдог билээ. Иймд хуучин зан үйлээс чухамхүү үндэсний ардчилсан дэвшилтэт зүйл юу вэ? гэдгийг зөв тунгаах нь чухал юм. В. И. Ленин нэг биш удаа пролетари нар болон түүний нам хуучны ашигтай уламжлалыг хадгалан бэхжүүлж коммунист нийгмийг үүсгэн хөгжүүлэхийн чухлыг онцлон зааж байв. Хуучин уламжлалд марксч-ленинч ёсоор хандах нь түүнд ангич намч байр сууринаас хандахыг шаарддаг. Иймд шинэ зан үйлийг бүрдүүлэхдээ зөвхөн шинэ амьдрал, шинэ үзэл санаа, коммунист хүмүүжлийн зарчимд тохирох зүйлийг авах ёстой. Ер нь хуучныг уламжлан авна гэдэг угсаатны зүйн үзмэр бүрдүүлэхийн нэр биш харин үзэл суртлын зарчимд нийцүүлэн авч буйг мартаж болохгүй25. Зан заншил, баяр ёслолын үндэсний болон интернационалч шинжийн хослол нь социалист улс үндэстнүүд бүх талаар ойртон нягтрах бодит зүй тогтлыг нөхцөлдүүлж байна. Социализмын үед нийгмийн амьдралын бүх хүрээ, хөдөлмөрийн үйл ажиллагааг хамарсан шинэ зан заншил, баяр ёслолын систем тогтож байна. Энэхүү баяр ёслол нь нийгмийн амьдралын ямар хүрээг хамарч буйгаар нь төр улсын, хөдөлмөрийн хамт олны, гэр ахуйн гэж гурав хуваана26.

	Социализмын үеийн хүмүүсийн оюун санаанд төр улсын баяр ёслол онцгой үүрэгтэй бөгөөд ахмад үеийн хувьсгалч баатарлаг дайчин уламжлал, ертөнцийг үзэх коммунист үзлийн уламжлалыг залгамжлан бэхжүүлэх, өнөөгийн жаргалант амьдралын үнэ цэнийг бүрэн ойлгох явдалд тус дөхөм үзүүлж чингэснээр социалист аж төрөх ёсыг хэвшүүлж тогтоох чухал хэрэгсэл болдог. Манай оронд ардын хувьсгал ялсан анхны жилүүдээс эхлэн социалист төр улсын баяр ёслолын хэлбэрүүд бүрэлдэн тогтож эхэлсэн юм. Ялангуяа хувьсгалт ардчилсан засаг тогтсон явдал социалист төр улсын баяр ёслолын улс төрийн үндсийг, марксизм ленинизмийн үзэл санаа дэлгэрсэн нь түүний үзэл суртлын үндсийг тус тус хангаж өгсөн27 билээ. Социалист төр улсын баяр ёслол нь бүх ард түмний баяр ёслол бөгөөд манай оронд Октябрийн социалист их хувьсгалын баяр, МАХН-ын баяр, Улс хувьсгалын баяр наадам, Ленин Сүхбаатарын төрсөн өдөр, Майн-1, Олон улсын эмэгтэйчүүдийн өдөр, хүүхдийн баяр зэрэг олон баяр ёслол тэмдэглэгдэж байна. Эдгээр баяр ёслол нь манай ард түмний үзэл санаа ёс суртахуун улс төрийн нэгдлийн билэг тэмдэг болж нийт хөдөлмөрчид залуу үеийнхний улс төр, хөдөлмөрийн идэвхийг өрнүүлж, эх орныхоо социалист бүтээн байгуулалтын эрч хурдыг нэмэхэд үлэмж их ач тусаа өгч залуу үеийн социалист эх орноороо бахархах, ардын хувьсгал, нам, эвлэл, ардын армийн баатарлаг дайчин уламжлалаас суралцах, ЗХУ болон социалист хамтын нөхөрлөлийн орнууд, нийт дэвшилт хүн төрөлхтөнтэй, эв санааны бат нэгдэлтэй байж интернационалист үзэл хүмүүжил олгох социалист аж төрөх ёсыг хэвшүүлэх чухал ач холбогдолтой юм. 

	Манай оронд улс ардын аж ахуйн бүх салбарт социалист харилцаа ялж социалист аж төрөх ёс бүрэлдэн тогтсоны ачаар нэг нь нийтийн төлөө нийт нь нэгийн төлөө гэсэн зарчим нийгмийн амьдралд улам гүнзгий нэвтэрч байна. Энэ нь нийгэм улс төрийн хувьсгалт үйл явцын томоохон баяр ёслол төдийгүй бие хүний болон хөдөлмөрийн хамт олны амьдралд тохиолдож буй чухал үйл явдлыг ихээхэн ёс төртэй дурсгалтай сайхан тэмдэглэж байх явдлыг нийгмийн чухал хэрэгцээ болгов28. Одоо нийгэм хамт олноор тэмдэглэх төр улсын баяр ёслолын сацуу улс ардын аж ахуй, соёл шинжлэх ухааны салбар тус бүрийг хамарсан хөдөлмөрийн хамт олны баяр ёслолын янз бүрийн хэлбэрүүд буй болжээ. Тухайлбал хөдөөд нэгдэлчдийн баяр, адуучин саальчин, тэмээчдийн баяр, бригадын өдөрлөг, хадланчдын баяр, хөдөлмөр соёлын чуулга (ургацын баяр) хот суурин газарт сургуулийн нээлт, пионер залуучуудын баяр, ахмад ажилчны ажлын халааг авах ёслол. социалист хөдөлмөрийн бригадын цол мандат авах, (багш, эмч, геологич, барилгачдын өдөр) зэрэг хөдөлмөрийн хамт олны баяр ёслол зэрэг хөдөлмөрийн бахархалт үйл явдлаар баялаг зан заншилтай болжээ”29 Мөн иргэний паспорт гардуулах, илгээлтийн эздийг угтах, өндөр насны хүндтэй амралтад гаргах зэрэг хөдөлмөрийн үйл, ажиллагааны тэмдэглэлт үеийг ёслон тэмдэглэх хэлбэрүүд бий. Эдгээр нь социализмын үеийн хөдөлмөрийн алдар сууг алдаршуулан сурталчлах хөдөлмөрийн хүнийг хүндэтгэх, хөдөлмөрт хандах социалист харилцааг төлөвшүүлэхэд чиглэгддэг. Мөн эдгээр нь хүмүүст ажил мэргэжлээ бүрэн ойлгож бахархах иргэний үүрэг хариуцлагаа бүрэн ухамсарлахад туслан өөрийгөө нийгэм хамт олны салшгүй хэсэг социалист байгуулалтын бүрэн эрхт гишүүн болохыг нь ойлгуулахад тусалж байна. 

	Тэгвэл гэр бүл аж байдлын буюу иргэний баяр ёслол нь хүүхэд төрсний, хурим, насны ой зэрэг хэлбэрээр байдаг. Түүнчлэн монголчуудын уламжлалт хөдөлмөр мал аж ахуйн холбогдолт элдэв баяр ёслол нь үүнд хамаарах бөгөөд өнөө үед цоо шинэ агуулгатай болон уламжлагдаж байна. Иргэний социалист баяр ёслолын гол онцлог бол марксист-ленинист үзэл сурталд үндэслэсэн, ардын дэвшилт уламжлалыг бүтээлчээр хөгжүүлэхэд чиглэсэн хүмүүсийн сэтгэл хөдлөлийн шаардлагыг аль болохоор чөлөөтэй хангасан байдагт оршино30.

	Төр улсын болон хөдөлмөрийн хамт олны баяр ёслол нь манай нийгмийн мөн чанараас урган гарсны зэрэгцээ нам улс олон нийтийн байгууллагын удирдлага чиглэлийн дагуу ямагт зохиогддог учраас улс төрийн ач холбогдол, хүмүүжлийн нөлөө ямагт өндөр, зохион байгуулалт сайтай байдаг. Харин иргэний баяр ёслол нь зарим талаар хувь хүний хамааралтай учраас зарим үед зохион байгуулалт, ёс суртахууны хувьд социалист аж төрөх ёсны хэм хэмжээ, коммунист хүмүүжлийн зарчмаас гажсан зүйл ажиглагддаг. Тэгээд ч зан заншил, баяр ёслолын үндсэн хэлбэрүүдийн дотроос төр улс, хөдөлмөрийн хамт олны баяр ёслолыг хэрхэн явуулах талаар зөвлөмж, ном товхимол нэлээд гарсан байна31. Гэтэл иргэний баяр ёслолын талаар ийм зүйл харьцангуйгаар цөөн гарчээ. Иймд иргэний баяр ёслолын талаар дэлгэрэнгүй өгүүлэх нь зүйтэй болов уу? Ер нь иргэний баяр ёслолын үндсэн хэлбэрүүдтэй шууд хамаарал бүхий гэр бүлийн амьдрал бол нийгмийн харилцааны нэлээд хэсгийг өөртөө төвлөрүүлдэг бөгөөд хүн амын нөхөн өсгөх, нийгмийн шинэ гишүүдийг хүмүүжүүлэх зэрэг гол үүрэгтэй. 

	Иймээс ч нийгмийн харилцааг улам боловсронгуй болгох, шинэ хүнийг Хүмүүжүүлэхэд гэр бүлийн амьдралын үзүүлэх нөлөөг зөвөөр ашиглах нь чухал юм. 

	Манай социалист нийгмийн амьдралд чухлаар дэвшигдэн буй нэг гол зүйл бол иргэний баяр ёслолын хүмүүжил, гоо сайхан, ёс суртахууны учир холбогдлыг өндөржүүлэх явдал юм. Ялангуяа МАХН-ын XVII их хурлаас социалист аж төрөх ёсыг туйлын өргөн хүрээнд хэвшүүлэн тогтоохын чухлыг онцлон заасан нь дээрх шаардлагыг улам ч ихэсгэж байна. Учир нь манай нийгмийн гишүүдийн амьдрал, үйлсийн шижим бүхэн нь социалист аж төрөх ёстой холбоотой билээ. 

	Иргэний баяр ёслолыг бүрдүүлж буй ёс заншил нь социалист нийгмийн гишүүний аж төрөх ёс, коммунист хүмүүжлийн зарчим, ёс суртахуунд нийцсэн байх учиртай. Гэтэл энэ талаар зарим доголдол гарч буй нь тухайн баяр ёслолын мөн чанарыг мөчид ойлгосонтой холбоотой. “Гэр ахуйн баяр ёслолыг явуулахад бие хүн, иргэдийн хувийн соёл, ёс төрийн хүмүүжил ихээхэн учир холбогдолтой тул уул ёслолын ямар болох нь ёс санаачлагчид болон ёслолд оролцогчдын байдлаас ихэд шалтгаална”32. Иргэний баяр ёслол нь нийгмийн нэг гишүүнийхээ амьдралд тохиолдсон онцлог чухал үйл явдлыг хүндэтгэн тэмдэглэж түүнд хандах хамт олных нь сэтгэлийг илэрхийлэхэд чиглэгдсэн уламжлалт зан, заншлын цогцолбор юм. Эл баяр ёслолд ерөөл дуу зэрэг аман зохиолын зүйл ихээхэн байр суурьтай бөгөөд түүхийн явцад улам баяжин тухайн нийгмийн ёс суртахууны хэм хэмжээ, үзэл санааг илэрхийлэн хөгждөг байна. Иймд хүмүүжил гоо сайхны учир холбогдол бүхий билээ. Насны ой, хурим, шинэ гэрийн найр зэрэг иргэний баяр ёслол нь өнгөц харахад хувь хүний хамааралтай мэт боловч чухамдаа бол нийгмийн нэг гишүүн нь амьдралдаа тохиолдсон онцлог үйл явдлын баяр хөөрийг хамт олонтойгоо хуваалцан ёслон тэмдэглэж буй хэрэг юм. Ялангуяа “нэг нь нийтийн нөлөө, нийт нь нэгийн төлөө” гэсэн ёс суртахууны дэвшилт зарчим тогтсон социалист нийгмийн үеэс иргэний баяр ёслолын нийгмийн шинж улам ч ихэсдэг билээ. Мөн хамарч буй хүмүүсийн цар хүрээ, нийгмийн учир холбогдлоор төр улсын түүхт ой, баяр ёслолоос мэдээжээр бага ч гэсэн тодорхой хэсэг хүмүүсийн хүрээнд болж буй тэмдэглэлт явдал мөн учраас хүмүүжлийн зохих нөлөөтэй юм. Энэхүү баяр ёслолыг бүрдүүлж буй ёс заншил нь уламжлалт шинжтэй байдгаараа үндэсний онцлог илрэн гарах тодорхой нэг хэлбэр болдог. Тэгэхдээ үндэсний онцлог гэдэг бол ямар ч өөрчлөлт хувьсалтгүй, царцанги зогсонги зүйл бус нийгэм түүхийн нөхцөл байдал, хүмүүсийн оюун санааны өөрчлөлтийн дагуу хувьсан шинэчлэгдсээр байдаг нь иргэний баяр ёслол дээр тодорхой харагддаг. Ялангуяа ардын хувьсгалын үр дүнд гарсан нийгмийн шинэчлэлт, соёлын хувьсгал социалист бүтээн байгуулалтын явцад ёс суртахуун, зан заншил үзэл санааны шинэ шинэ чанараар манай үндэсний шинж баяжсан билээ. Шинэ монголын нийгэм эдийн засагт гарсан их өөрчлөлт, дэвшил, нам засгаас хөдөлмөрчдийн дунд зохиосон үзэл суртал, улс төр соёл хүмүүжлийн ажлын үрээр шинэ социалист хэв заншил бүрэлдэн тогтох явцад иргэний баяр ёслолын хүмүүжүүлэх нөлөө дээшлэн хэлбэр агуулга нь баяжсаар байна. Мөн уламжлалт хуучин ёс заншил ч гэсэн нийгмийн шинэ харилцаанд зохицон агуулга хэлбэр нь шинэчлэгдлээ. Тухайлбал насны ой тэмдэглэхийн агуулга өргөсөн энх тунх урт удаан насалсны баяр төдийгүй социалист нийгэм, төр улсдаа олон жил бүтээлчээр хөдөлмөрлөсний тайлангийн шинжтэй болж тэргүүний хүмүүсийнхээ ойг нэгдэл, албан газраас нь эрхлэн тэмдэглэж ахмад үеийнхээ хөдөлмөрч уламжлалыг сурталчилж буйн учир утгаар баяжлаа. Нөгөөтээгүүр хүмүүсийн ухамсарт гарсан өсөлтийн дагуу шашин шүтлэгийн нөлөө бүхий хоцрогдсон зүйлс гээгдэн нийгмийн шинэ харилцааны тусгал болсон шинэ зүйлсээр баяжсан явдал орчин үеийн иргэний баяр ёслолын нэг гол онцлог болж байна. Үүнээс гадна хурим, насны ой, шинэ гэрийн найр зэрэг ёслолын үед өгдөг бэлэг сэлтийн шинж өөрчлөгдөн, эд хөрөнгөөр тэтгэн тусалж буйн утга багасан бэлэг дурсгалын буюу соёл ахуйн зүйлсээр голлон бүрэлдэх болсон нь ард түмний оюуны соёл аж байдлын дээшлэлттэй холбоотой юм. Мөн сүүлийн үед аль ч улс үндэстний иргэний баяр ёслолд дэлхий нийтийн чанартай, интернационалист шинжтэй дэвшилт зан заншил, хэв маяг нэвтрэн тухайн ард түмний үндэсний өвөрмөц ёсыг улам бүр боловсронгуй болгоход нөлөөлж буй нь ажиглагдсаар байна. 

	Бид аливаа ёс заншилд хандахдаа коммунист хүмүүжлийн зарчим, социалист амьдралын хэм хэмжээ, ёс суртахууны шаардлагад тохирох эсэхийг юуны өмнө бодолцох хэрэгтэй юм. Гэтэл зарим хүмүүс энэ зарчим шаардлагыг умартан баяр ёслолын утга учир мөн чанарыг мөчид ойлгосноос насны ой, шинэ гэрийн найр, хурим зэрэг ёслолыг үйлдэхдээ архидах шалтаг, олз олох хэрэглүүр болгох юм уу, бэлэг сэлт горьдон өөрийгөө хэт өргөмжлүүлэн магтуулах шалтаг болгон ард түмнийхээ дэвшилтэт уламжлалыг гуйвуулан социалист хэв ёсны хэм хэмжээг зөрчихөд хүрдэг байна. 

	МАХН-ын Төв Хорооны 1975 оны X бүгд хурал дээр нөхөр Ю. Цэдэнбал хэлэхдээ: “Манай нөхдийг төрөл садан дотнын анд нөхөд, хамт ажилладаг хүмүүсийнхээ дунд ойгоо тэмдэглэхийг нам ер нь эсэргүүцэхгүй юм. Гэхдээ сүүлийн үед ойгоо тэмдэглэх явдал социалист нийгмийн амьдралын хэм хэмжээний хүрээнээс хальж байгаа жишээ олон болжээ. Цаашдаа иймэрхүү ойг коммунист ёс суртахууны шаардлагатай тохируулан даруу төлөв хийж байгууштай байна” гэсэн билээ. Насны ойн ач холбогдлыг уусан архи, зарцуулсан хөрөнгийн хэмжээгээр биш хүмүүжлийн ач холбогдлоор үнэлэх хэрэгтэй юм. Иймд сүүлийн үед зураачид бүтээлээрээ тайлан үзэсгэлэн гаргах, жүжигчид уран бүтээлийн тайлан тоглолт хийх зэргээр насныхаа ойг тэмдэглэн нам засгийн ач ивээлээр сурсан эрдэм чадвар, олноо мэргэжлээ сурталчилж хөдөлмөр бүтээлийнхээ дээжсээр хамт олноо баясуулсан сайхан эхлэлтийг улам дэлгэрүүлэх хэрэгтэй. 

	Хүмүүсийн мэдлэг боловсрол дээшлэхийн хамтаар сэтгэлийн догдлол, баяр хөөрөө илэрхийлэх хэлбэр нь улам даруу төлөв, боловсон болдог. Гэтэл зарим хүмүүс баяр ёслол бүрийг найр дагалдах ёстой мэтээр ойлгодгийн адил найр наадам бүрд заавал архи дарс оролцох ёстой гэж үздэг нь зохисгүй. Тэр ч байтугай оршуулгын дараах гашуудал тайлах ёслолын үед архи дарс хэрэглэх нь тухайн ёс заншлын учир утга, үндэсний уламжлалын аль алинтай нийцэхгүй билээ. Ийнхүү ёс заншил бүхэн дээр архи дарсыг заавал дагалдах ёстой зүйл мэтээр ойлгодгоос нийгмийн хэв ёс алдагдах, гэмт хэрэг гарахын мэт нөхцөлийг бүрдүүлж байгаа баримт олон байна. Зарим найран дээр дугараа бүгдийг хүн болгон уух ёстой мэтээр тайлбарлах нь байдаг. Бид аливаа уламжлалын нийгмийн хандлагыг ухааран авгах, гээхийн ёсыг сайтар баримтлах нь чухал юм. Найрын гийчнийг хэтэртэл шахна гэдэг бол зочломтгой зангийн илрэл биш харин найрт санаандгүй ирсэн явуулын хүмүүс ядуу доордсыг хэтэртэл шахаж эвгүй байдалд хүргэх гэсэн ноёд баядын дээрэнгүй зангаас үүсэлтэй хоцрогдсон заншил юм. 

	Харин жинхэнэ ардын найр хуримын дэг ёсоор бол зочин гийчиндээ архи айраг, идээ будаагаа элбэг дэлбэг сөгнөн дайлахыг эрмэлзэх боловч өрх гэр толгойлоогүй буюу хорин таван нас хүрээгүй залуус эхний гурван хундаганаас цааш архи дарс уухыг нэг их таашаадаггүй байв. Түүнээс дээш насны хүмүүс бол архи дарс ууж болох боловч хэт их уун согтуурч буй нь ажиглагдвал найрын ахлагч түүнд “Чи их согтсон байна” гэж анхааруулдаг байжээ. Мөн найрлаж цэнгэхдээ архи дарс огт оролцуулалгүй дан айраг ууцгаан найрладгийг өвлөн авууштай зүйл юм. Ер нь иргэний баяр ёслолыг тэмдэглэх үед зарим зохисгүй зүйл гардаг нь үндэснийхээ дэвшилт уламжлал, дэг ёсыг коммунист хүмүүжлийн зарчим ёс суртахууны шаардлагад зохицуулан бүтээлчээр өвлөн залгамжлах талаар зарим нэг доголдол буйтай холбоотой. Хүүхдийн угаалга хурим, насны ой, шинэ гэрийн найр зэрэг иргэний баяр ёслолын хэлбэрүүд нь зан үйлийн хувьд ялгаатай боловч тэдгээрийн гол хэсэг найрын дэг ёс нь бараг ижил юм. Иймд энэ тухай тодорхой авч үзье. Манай ард түмэн баяр наадам, хурим найрыг нарийн дэг журамтай хийх талаар олон зуун жилийн арвин баялаг уламжлалтай билээ. Энэхүү уламжлал нь нийгэм түүхийн хөгжлийн дагуу улам бүр боловсорч утга төгөлдөр болсоор ирсэн ажээ. 

	Найрын дэг ёсонд хоцрогдсон ахуй, шашин шүтлэгтэй холбоо бүхий зүйл ч байв. Тийм зүйлийг хүмүүсийн ухамсар өсөхийн хирээр таягдан хаяж байгаа юм. Манай ард түмэн ямар ч найрыг нарийн зохион байгуулалттайгаар хийж найр наадмын ёс журам сайн мэдэх хүнээр найрын ахлагч сонгон түүний зөвшөөрөлгүйгээр хоорондоо ярилцах, дураар гарч орох, суудал сольж суух зэргийг хүртэл хатуу цээрлэн ямар дуу ерөөлийг хэдийд дуулж өрөөх, ямар зан үйлийг хэрхэн гүйцэтгэх тэргүүтнийг тогтоон ёс журмын дагуу үйлддэг уламжлалтай билээ. Аливаа найр ийнхүү нарийн дэг ёстой байдаг нь зочин гийчдийн наргиан цэнгээнийг боогдуулах бус харин ч аятай таатай нөхцөл боломжийг олгож буй хэрэг юм. Мөн найр хурим дээр олонд хандаж хэлэх үгийг энгийн ярианы байдлаар бус харин уран тансаг хэллэг бүхий шүлэг ерөөлөөр хэлэлцдэг нь гоо сайхны учир холбогдол бүхий ажээ. Түүнчлэн найр хуримын цагт архи айраг идээнийхээ аль дээдийг зочин гийчиндээ барьдгийн адил монгол дууны урлагийн сонгодог хэлбэрийн нэг болсон уртын дуу ихэвчлэн дуулдаг. Түүний дундаас бүр онцлон хамгийн урт аялгуутай, эрхэмсэг намбатай, гүн хүндэтгэл ёслолын утга шинж бүхий дууллын чанартай айзам уртын дуугаар ая барьдаг ажээ. Найр хурим дээр хамгийн урт удаан айзам хэмнэл бүхий аялгуутай айзам уртын дуугаар ая барьдаг нь түүнийг дууны урлагийн сонгодог хэлбэр болохын нь хувьд сонгосны зэрэгцээ хүний сэтгэлд нөлөөлөх талыг нь бодолцсон мэт ажээ. Хурдан түргэн ая хөгтэй зарим богино дуу хүний сэтгэлийн хөдөлгөөнийг огцом хурдатган хувьсган нөлөөлдөг бол уужим цээл аялгуутай уртын дуу хүний сэтгэлийг тайвшруулан уужасгадаг. Иймд архи дарс уун согтож, хөөрөн догдолсон найрчдын сэтгэлийн хөдөлгөөнийг түвшин дөлгөөн болгоход найрт дуулах дуу нь ч чиглэгддэг байна. Айзам уртын дуу нь хөг аялгууны хувьд найр наадамд зохицсоноос гадна утга агуулга хэлбэр зохиомжоороо ч гэсэн нийцтэй. Найр хуримын дуу нь утга агуулгаас гадна хэлбэр зохиомжийн хувьд ялгарах онцлогтой бөгөөд зээ, жаа, жоо гэсэн тусгай эхлэлтэйн гадна ерөөл, бэлгэдлийн утга бүхий хос мөрөөр төгссөн байдаг. Иймд найрт дуулдаг “Эртэнэц” дуу “зээ”, “Дуртмал”-“жаа”, “Үлэмж”-“жоо” тархитай гэж ярилцдаг байна. Гэхдээ эдгээр нь “зээ” гэсэн эхлэлийн хувилбарууд болов уу? Ийнхүү тусгай эхлэл байдаг нь найр хуримын дууг ихэвчлэн хуур хөгжимтэй хавсран дуулдаг байсантай холбоотой буюу тодруулбал хуурчинтай ая нийлүүлэхийн дохио болгон (За гэсэн утгаар) Зээ гэж хэлдэг байснаас үүсэлтэй гэж нутгийн хөгшид хуучилж байна. 

	Хурим найрын дууны нэг онцлог бол түүний түрлэг юм. Энэхүү түрлэг нь дуучныг нэг бадаг дуулаад түр амсхийх үед найрчид нийтээр аялан дуулахын нэр юм. Энэ нь дуучны хоолойг амсхийлгэх, зочдын найрт оролцох идэвхийг сэргээх зориулалттай. Түрлэгт мөн тусгай дэг ёс бий. Монголын олонх нутагт дуу түрэхдээ ихэвчлэн жаргая хэмээн аялан дуулж түрдэг. Харин Сайн ноён хан аймгийн Далай Чойнхор зангийн хошуунд (Одоогийн Архангай аймгийн Тариат, Хангай, Хөвсгөл аймгийн Галт, Шинэ идэр, Жаргалант, Завхан аймгийн Их уул сум) жаргатугай, бадартугай гэсэн хоёр янзын түрлэгтэй байжээ. Үүний эхнийх нь найрын эхэн үед сүүлийнх нь төгсгөл үед дуулах дууны түрлэг юм байна. Ингээд дараа нь а, э, и, о, у, ө, ү гэсэн эгшиг долоон авиаг удаанаар аялан хэлж дуулдаг бөгөөд үүнийг а-гийн долоогоор түрэх гэж нэрлэдэг ажээ. Ийнхүү үндсэн долоон эгшиг авиаг найрын дууны түрлэгт ашиглаж байсан нь сонирхолтой бөгөөд үндэсний бичиг үсгийг дэлгэрүүлэх эрмэлзэлтэй ч холбоотойн зэрэгцээ хөгжмийн үндсэн аялгуу, эгшиг авиануудын хоорондын холбоог харуулж байна. Айзам дууны үг нь урин дэлгэр цаг, орчны сайхан байгаль, уул усны үзэсгэлэн, эцэг эхийн ач, хүлэг сайн морь зэргийг бахархан магтсан агуулгатай төв эрхэмсэг, хүндэтгэлийн аяс бүхий найруулгатай, гүн ухаан, бодол бясалгалын шүлэг байдаг бөгөөд жаргал цэнгэл билэгдэн уриалсан утга бүхий хос мөрөөр төгссөн байдаг нь найр хуримын баяр цэнгэлийн өнгө аясад тохирохуйц ажээ. Ардын дууг ерөнхийд нь үзвэл амьдралын олон талыг тусган сэтгэлийн түмэн өнгө аясыг илэрхийлсэн байдаг. Иймд найр наадмын цэнгэл баяслын өнгө аясанд нийцэхгүй буюу түүнээс өөр нөхцөл байдалд дуулмаар дуу цөөнгүй билээ. Хурим найр гэдэг бол хуран цугласан хамт олонтойгоо амьдралдаа тохиолдсон баяр хөөрийг хуваалцаж буй хэрэг юм. Иймд найрлан цэнгэгсдийн сэтгэлд ялимгүй ч болов гунигийн тоос унагахгүйн тулд дуулах дуугаа ч бодолцон уй гунигтай дуу дуулахаас ихэд болгоомжлон цээрлэдэг байв. Чухам иймээс зарим нутагт “Шалзат баахан шарга” гэдэг дууг түүнд дүрслэгдэх ах дүү хоёр гөрөөчний эмгэнэлт явдлаас шалтгаалан найр наадмын үед цуулахыг цээрлэдэг байжээ. Гэтэл ардын уламжлалт энэ ёсыг үл ойшоон зарим найран дээр түүний агуулга аяс байдалд тохирмооргүй гансарч гиюүрсэн утгатай дуу дуулах удаа гардаг нь зохисгүй. Айлын найр дээр нэг залуу:

	гэсэн үгтэй нэгэн дууг дуулах үед цэнгэн наргиж байсан олны сэтгэл тавгүй болж, дуугаа хураацгаан тэр залуугийн дууг дагаж аялах хүн гараагүй билээ. Энэ нь хамт олноороо хөгжилдөн суугаа найрчдын сэтгэлийн аястай, дээрх дуунд гарч буй ганцаардлын бэлгэдэл энгэрийн ганц хайлаас, элээ шувуу, талийгаачийн хойноос харамссан сэтгэлийн гансрал энэ бүхэн зөрчилдснийг харуулж байна. Иймд хурим найрын зочин гийчид хэн боловч дуулах дууныхаа агуулгыг бодолцон өөдрөг тэмүүлэл, хөгжөөн баясал бүхий дуу дуулж байвал наргиан цэнгээнийг улам нэмэх нь эргэлзээгүй. Хурим найрын дууг дотор нь арван хоёр айзам дуу, гучин хоёр айзам дуу гэж ялгадаг нь найрын их багын цар хэмжээнд тохируулан дуулах дууныхаа тоог зохицуулдаг байсантай холбоотой буюу их найран дээр гучин хоёр айзам дуу, бага найран дээр арван хоёр айзам дуу дуулдаг байснаас ийм хуваарь гарчээ. Ер нь найрыг хэдийд эхлэн хэзээ дуусгахаа эртнээс товлон дуулах дуу, хэлэх ерөөлийн тоог тохируулдаг төдийгүй уух айраг архины хэмжээг ч тогтдог байсан гэж хэлж болно. Жишээ нь зарим нутагт найрын суудалд зочдоо суусны дараа найрын ахлагч их найрын хэмийн буюу дугарааны тоог зарлаж нийтийн саналыг авна. Хэмийн тоо ихэвчлэн 12, 16, 18, 24, 32 байв. Зөөлөн хэм нь 6 байдаг ба хэм бүрийг нэг дуу дагадаг ажээ. Хэмийн тоо зарламагц зарим нь хэм илүү дуугаа цөөтгөе гэж санал гарган хэлэлцэн тогтдог байна. Мөн найр тус бүрийн зориулалтад зохицон дуу ерөөлийн бүрэлдэхүүн өөрчлөгдөж байсны жишээг хүүхдийн найр, бэрийг гэрээс нь үдэх найр хурим зэрэгт ихэвчлэн эцэг эхийн ачийг магтсан утгатай дуу дуулж байснаас харж болох юм. Энэ мэтчилэн найрыг ямар дуугаар эхэлж ямраар төгсгөх вэ, хэдийд ямар ерөөл хэлэх вэ? гэдэг нь оноож тогтоосон нарийн горим журамтай. Аливаа найрыг аль ч нутагт ёс заншил сайн мэдэх хүнээр найрын ахлагч сонгон найрыг удирдуулан 1 сөнчин, 2 хундагачин томилж үйлчлүүлэн наргин цэнгэдэг байв. Их найрыг үүсгэхэд эхлээд цай ууж хоол идэн тавласны дараа хойно жинхэнэ найрыг эхэлдэг жамтай33. Ингээд ерөөлч найрын ерөөл хэлснээр найр эхэлдэг. Энэхүү ерөөл нь “Налгар их өргөөндөө найрын хэрэглэл... амтат идээ, алим жимс алаг мах, архи сархад” юугаа бэлдэн “ах дүү нараа цуглуулаад анд нөхөд нь хураад алдар их найрыг үүсгэж” буйн учрыг дуулган мал аж ахуйн хөдөлмөрийн үр шим архи сархдыг магтан найрлан цэнгүүлж буй айлаа өнөр баян болохыг билэгдэн ерөөсөн агуулгатай байдаг. Ингээд найрын дугараа архи айраг барьсны дараа дуу эхэлдэг бөгөөд эхний дууг баруун хойд талын сөнгийн хажууд буй хоёр дуучин дуулдаг байв. Хурим найрын зочин гийчид насныхаа эрэмбэ дарааллаар суудгийн адил дуу дуулах, ерөөл хэлэхдээ ч бас тодорхой дарааллыг баримтлах явдал аль ч нутагт түгээмэл юм. Их бага ямар ч хурим найрыг эхлэхдээ ерөөл хэлсний дараагаар айзам дууны дотроос хамгийн хүндэтгэлтэйг онцлон “Түмэн эх”, “Хуурын магнай”, “Төрийн товч” эдгээр гурван дууны аль нэгийг түрүүлэн дуулдаг бол найр хавтгайрч дундаа орсон үед “Тэнгэрийн агаар”, “Тэгш таван хүсэл”, “Дуртмал” зэрэг дууг найр өндөрлөн төгсөх үед “Хантарган”, “Жороо жаахан улаан”, “Хөхөө шувуу” зэрэг дууг дуулдаг явдал түгээмэл байна. Эдгээр дуунууд найр хуримын эхлэл, өрнөл, төгсгөлд утга зохицсон нь тодорхой бөгөөд найр эхлэх дууг ерөнхийд нь “найрын магнай”, төгсгөлийн дууг “найр жаргаах дуу” гэж тус тус нэрлэдэг байна. Найр өндөрлөх болсныг нийтэд найр жаргаах дуугаар дохиолон мэдэгдэхээс гадна бэр буулгах хуримд “захиас үг”, жирийн найрт “хөөлгийн үг” “найр тараах ерөөл” зэргийг хэлдэг бөгөөд эдгээр нь найр хурим хавтгайрч сунжран олон хүний ажил төрлийг цалгардуулахаас болгоомжилсон буюу хурим найрыг эмх цэгц зохион байгуулалт сайтай болгож өгдөг зүйлсийн нэг юм. Найр жаргаах дуу ерөөл зэргийг найрчид хэзээ ч хөөж явуулж байна гэж бодох биш харин олны зугаа цэнгэл хэтэрч ажил төрөл цалгардахаас болгоомжилсон зүй ёсны зүйл гэж ойлгодог билээ. Энэ үзэл санаа ч хурим найрын дуу ерөөлд тусжээ. Даригангачуудын найрын төгсгөлд дуулдаг нэг дуунд:

	 

	Морин чих хоёрхон шүү

	Мордохын хундага гуравхан шүү

	Үнэгэн чих хоёрхон шүү

	Үдлэгийн хундага гуравхан шүү

	 

	хэмээн амьтанд заяагдсан чих (илүү ч биш дутуу ч биш, хоёр байдгийн адил найр наадмын тогтсон ёс журмыг хэзээ ч хэн ч зөрчиж болшгүйг учирласан бол Ховд аймгийн Мөст суманд дуулдаг “Ам цагаан хул” гэдэг дуунд:

	 

	Архадтайхан сархад чилэхийн хэмжээ болов

	Алдаар олон ах нар мордохын хэмжээ болов

	 

	гэж найр дуусах цаг болсныг зочдод мэдэгдээд улмаар

	 

	Ухаантайхан мордийт

	Унаа хөсгөө бэхлийт

	Гэгээтэйхэн мордийт

	Гэр малаа тэмцийт

	 

	гэж учир зүггүй уун ухаан алдталаа согтолгүй ажил төрлөө бодохыг найрчин олонд сануулж буйгаараа сонин юм. Хурим найр тараах ерөөл нь үүрэг зорилгоороо найр жаргаах дуутай адил бөгөөд

	 

	Ураг элгэн нартайгаа

	Удаан суугаад найрлахад

	Улам сайхан боловч

	Урьдын ёсыг эрхбиш дагана

	Өнж дөө өнж дөө гэмээр ч

	Өөрсдийн чинь ажлыг бодно оо

	Хоно доо хоно доо гэмээр ч

	Хойдох ажлыг чинь бодно оо

	 

	гэж дээр дурдсаны адил санааг илэрхийлжээ. 

	Мөн зарим ерөөлд:

	 

	Хөлөглөж ирсэн хүлгийн чинь

	Хөлс нь хатаж

	Хөл нь чилж

	Унаж ирсэн унааны чинь

	Уяа уртдаж

	Ул нь чилж

	Алба ахуй чинь тасарч

	Авгай хүүхэд чинь эрж

	Хүүхэд багачууд чинь санаж

	Хөхүүртэй айраг чинь исэж

	Үнээ мал чинь нийлж байна

	 

	хэмээн хошигнон шоглох маягаар нийт олонд найр наргиан ихдэж ажил төрөл цалгардаж буйг учирлаад

	 

	Сайныг бодон та бүхэнтэйгээ

	Саатан сууж удаан найрлая гэвч

	Сархад савнаасаа бусдыг дийлдэг гэсэн

	Сайн сургаалыг дагаж жил төрлөө марталгүй

	 

	Алтан шар замдаа морилно уу?

	Оройн наран хананд байхад

	Огторгуйн тэнгэр цэлмэг байхад

	Оногдсон гэр малаа бараадах 

	Онцгой учир бас байна

	 

	гэж сануулдаг байна. Мөн зарим ерөөлд:

	 

	Хайртайдаа хэлж байгаа юм биш

	Хамаг олны ёс

	Өшөөтэйдөө хөөж байгаа юм биш

	Өргөн түмний заншил

	Орсон бороо арилдаг

	Ирсэн гийчид буцдаг

	Аргамжаалаад уя гэхэд

	Агт морь тогтохыг байлаа

	Аятай зүйтэй найрлаад

	Ар гэртээ буцах цаг боллоо

	 

	гэж гардаг. Энэ нь “Навч шарлавал намаршина найр хэтэрвэл хэрэлдэнэ” гэж ойлгодог ёсоор “бага уувал бал (мэт атал) балартлаа уувал мал” болгодог архи дарсыг хэмжээтэй уун найрлаж, цэнгэхийг зөвлөсөн ардын ёс суртахууны илрэл юм. Энэ бүхэн нь уламжлалт хурим найрын дэг, ёс, аман зохиолыг, судлахад шинжилгээний үнэт хэрэглэгдэхүүн болох төдийгүй найрлан цэнгэвч ажил төрлөө хэзээ ч мартан хөсөрдүүлж байгаагүй малчин түмний маань хөдөлмөрч сайхан уламжлалын нэгэн жишээ болж байна. 

	Чухамдаа жинхэнэ хөдөлмөрчин ардын уламжлалт заншил ёсоор бол ямар ч найрыг товлосон цагаас хойш сунжруулдаггүй байсан төдийгүй ялангуяа хүүхдийн найр, гэрлэх хурим зэрэг нь нар жаргахаас өмнө заавал тардаг уламжлалтай байжээ. Иймд бид хөдөлмөрчин ардын дэвшилт уламжлалыг бүтээлчээр залгамжлах ёстойг өгүүлэх юун. 

	Мөн бүх зүйлийг яг хэвээр хуулбарлан хэрэглэх шаардлагагүй нь тодорхой боловч хурим найрыг товлосон цагт эхлээд тогтоосон цагтаа дуусгадаг энэ уламжлалыг өвлөн хөгжүүлэх нь чухал юм. МАХН-ын XVII их хурлаас “ажлын болон чөлөөт цагийг зөв ашиглах явдал нь социалист аж төрөх ёсонд чухал байр суурьтай” гэж онцлон тэмдэглэсэн бол МАХН-ын Төв Хорооны 1975 оны X бүгд хурал дээр нөхөр Ю. Цэдэнбал “Цаг хэмнэх асуудал одоо түүхий эд, материал үйлдвэрлэлийн бусад нөөц баялгийг хэмнэхтэй адил хурцаар дэвшин гарч байгааг онцлон тэмдэглэх хэрэгтэй” гэж хэлсэн билээ. Гэтэл зарим хүмүүс үндэснийхээ дэвшилт уламжлалыг умартан иргэний баяр ёслолын хүмүүжлийн нөлөө, нийгмийн учир холбогдлыг бага анхаарч ажил төрөл, садан төрлийн холбоотой, холбоогүй олон хүнийг урин цуглуулж хэдэн хоногоор сунжирсан найр хийж хөрөнгө мөнгө, хүмүүсийн бүтээлч цагийг гарзаддаг нь социалист нийгмийн гишүүний аж төрөх ёс, зан суртахуунд нийцэхгүй. Найр хуримын гол учир утга бол хоосон дэмий архидан суусанд бус түүний хүмүүжлийн үр нөлөөнд оршино. 

	Найр хуримд гүйцэтгэх зал үйл, хэлэх ерөөл, дуулах дуу цөм тусгай дэг ёсыг дагадгийн адил зочин гийчинд идээ будаа, архи дарс барихдаа мөн тогтсон ёс журмыг баримталдаг. Зочин гийчдэд барих идээний эхний зүйл нь а). Цай идээ. б) Бүхэл мах, в) Шаз (шөлтэй хоол) байх бөгөөд хойшид дуу ерөөлийн завсар айраг сархдыг тусгай дэг ёсны дагуу барьдаг. Найрын эхний ая барихын урьд хуур хөглөж байх хооронд эхний гурван дугарааг шууд барьдаг. Үүнээс хойш барих дугараа нь бага дугараа, дагнаа, бага туушаан дугараа, солбио дагнаа нийтийн дугараа гэх мэтийн нэртэй34. Энэ бүхэн нь зөвхөн нэрийн ялгаа төдий бус тэдгээрийн их багын хэмжээнээс шалтгаалсан хэрэг юм. Тухайлбал Дагнаа гэдэг нь их хулаар айраг барихыг хэлдэг бол, бага туушаан дугараа гэдэг нь бага хулаар барихыг хэлдэг байна. Мөн зохион байгуулалтын ч ялтаа буй. Ихэнх дугарааг баруун талаас эхлэн хоёр талын дээд талаас доош дараалан өгдөг бол солбио дагнаа гэдэг нь хоёр талын дээрээс доош дороос нь дээш нь солбиулан айраг барьдаг ба ингэхдээ зүүн талаас эхэлдэг байна. Сөнгийн ерөөл хэлсний дараа нийтийн дугараа барьдаг бөгөөд найрт оролцогсдын дуртай нь ууж найр тардаг. 

	Найр хурим дээр олонд хандаж хэлэх үгийг энгийн ярианы байдлаар бус харин уран тансаг хэллэг бүхий шүлэг ерөөлөөр илэрхийлдэг нь гоо сайхны учир холбогдол бүхий ажээ. Ялангуяа их найр ёслолд алив идээ ундааныг барихад тухайлсан уран шүлэг хэлдэг. Тухайлбал цай барихад:

	 

	Цай нэртэй энэ зүйл болбоос

	Идээ идээний дээж билээ

	Ирэх гийчний угтуул билээ

	Зоог бүгдийн манлай билээ

	Зочин болгоны тосгуул билээ

	Зон түмээрээ та

	Зооглож айлдана уу?

	 

	гэдэг бол мах барихад

	 

	Хамаг монголын зоог болсон

	Халзан цагаан хонины чинь

	Хан соёрхолт толгой хийгээд

	Халив сүүлтэй хавтгай ууц

	Хаа гуя хавирга сүврэг

	Хамаг бүгдээр цогцлоод

	Хас их царан дээр чинь. 

	Хавтай сайхан ярайж байна

	Хамгаас эрхэм зочин та

	Хайрлаж амхарч35 зооглоно уу?36

	 

	гэдэг байна. Эдгээр үг нь нийтдээ тухайн зоог идээг магтан түүнээс зооглохыг хүссэн утгатай байдаг. Харин айраг сархад тэргүүтний тухай өгүүлэхдээ тэдгээрийг магтахаасаа илүүгээр түүнийг мал аж ахуйн хөдөлмөрийн бүтээгдэхүүн болохын нь хувьд магтсан байдаг. Жишээ нь архи барихад

	 

	Амны бэлгэ, чихний чимэг болсон

	Алтан хундаганы алдрыг дуурьсгая

	Хөх мөнгөн тэнгэрээс

	Хөшиглөн цогцолж буусан

	Хүйтэн хурын чийгээр ургасан

	Хөх ногооны минь шимээ

	Агаар хурмастын орноос буусан

	Аадар хурын чийгээр ургасан

	Алтан тарианы маань охь оо

	Архи нэртэй догшин чанартай

	Сархад нэртэй долгин зантай

	Дарс нэртэй түвшин бэлэгтэй

	Даамай сайхан идээ билээ

	Даяар олноор найрлан цэнгэхийн учир аа

	Далай их хундага тогтоож айлдана уу?

	 

	гэдэг. Иймд энэ нь чухамдаа архийг хөдөлмөрийн бүтэгдэхүүний хувьд магтсан хэрэг юм. Архины ийм үг хэлэхээс гадна их найрт хундаганы ерөөл хэлэх нь бас бий. Энэ ерөөлд архи нэрэх хөдөлмөрийн явцыг тоочин магтсан байдаг. Дээрх үгийг хундагачин сөнчин нар болон тусгай ерөөлч хэлдэг бол гэрийн эзний зүгээс зочинд хундага барихад хэлдэг үг бий. Эхний хундага барихад

	 

	Аригуун бус гэж өгдөггүй юм

	Аятай хүндээ л барьдаг юм

	Архи нэртэй л идээ юм. 

	Айлчин тандаа өргөе

	 

	гэж хэлдэг ба энэ мэтээр гурван хундага өргөхөд цөмд нь үг хэлдэг. Гэхдээ энэ үг нь олон зочин гийчинтэй их найрт бус харин цөөвтөр зочинтой үед гэрийн эзэн өөрөө сөн түших үед хэлдэг үг болов уу? Хундага барихад хэлдэг эдгээр үг нь зочин гийчинд архи уухыг хүссэн утгатай боловч “бага уувал бал” мэт атал “балартлаа уувал мал” болгодог архи дарсыг хэт их уулган согтоохоос болгоомжилсон санаа бий. Ийм санаа ялангуяа гутгаар хундага барихад

	 

	Балгаж тогтоож гурав ёсолдог нь

	Манай нутгийн заншил

	Баахан ахиулж уух нь

	Таны дурны хэрэг

	 

	гэж хэлдгээс тодорхой. Ер нь монголчуудын найр хуримын нийтлэг заншил ёсоор бол эхний гурван дугарааны архи дарсыг нийтээр заавал уух ёстой ба түүнээс цаашхыг эрийн цээнд (25-аас дээш) хүрч өрх гэр толгойлсон хүмүүс тохируулж уухыг зөвшөөрснөөс бус 25 нас хүрээгүй залуусыг бол уухыг нэг их таашаа даггүй байв. Найрын сүүл орчимд хэлдэг ерөөлүүдийн нэг нь сөнгийн ерөөл юм. Энэ ерөөлийг найр эхлэн сөн нээх үед, найрын төгсгөлд сөн дуусах үед хоёр янз хэлдэг. Найрын эхэнд хэлэх сөнгийн өрөөлд “Бат цагаан өргөөний нь дунд Байрлуулж талбигсан сөн”-г

	 

	Зундаа ургасан цэцгийн үр

	Журамтай талбигсан сархдын дээж

	Айлчин олондоо зоог болсон

	Адуу малын маань хишиг

	 

	гэх мэт магтан тэрхүү “амтат идээний их сөнг чинь Ариун цагаан хадгаар амсар юуг нь алдруулан нээж алдар их найрыг анхлан үүсгэхийн учрыг айлтган сонордуулсан”37 утгатай. Тэгвэл найрын төгсгөлд хэлэх сөнгийн ерөөлд “Адуу нь түм хүрч Айраг нь далай болж, дайраад ирэхэд далай шиг буцаад ирэхэд булаг шиг байхыг билэгдэн ерөөдөг. Эдгээр журам нь ямар ч найрт нийтлэг таарах бөгөөд онцлог найрын өвөрмөц ёсыг тусгайлан үйлдээд бусдыг энэ горимоор явуулж болдог байна. Энэ бүхнээс үзэхэд ард түмний уламжлалт найрын дэвшилт дэг ёс, хүмүүжлийн учир холбогдолт зүйлсийг өнөө үед бүтээлчээр өвлөн залгамжлан хөгжүүлэх нь чухал байна. Ер нь манай ард түмний дунд түгээмэл дэлгэрсэн ёс заншлын дотор өвгөд дээдсийн маань хөдөлмөрч чанар, зочломтгой сайхан зан, эртний уламжлалт аж ахуйн салбар малчны хөдөлмөрийн онцлогийг тусгасан зүйлс олон бийн зэрэгцээ нийгмийн шинэ ахуйд тохирохгүй хоцрогдсон зүйлс ч мэр сэр бий учраас үндэсний зан заншил, хувьсах ёсгүй гэдэг өрөөсгөл бодлын хүлээсэнд авталгүйгээр хоцрогдсон хуучныг гээж дэвшилт шинэ зүйлээр баяжуулах хэрэгтэй юм. Социалист аж төрөх ёсыг тогтоон хэвшүүлэхдээ бид феодалын нийгмийн аж төрөх ёсны үлдэгдлийг даван туулах ёстой. Харин социалист аж төрөх ёс нь урьдах үеэсээ жинхэнэ хөдөлмөрчин ардын дэвшилт ардчилсан соёл, зан суртахуун, ёс заншлыг өвлөн авч хөгжүүлдэг. Энэ талаар манайд баялаг сайхан уламжлал бий. Тухайлбал хуримын аман зохиолд амьдралаа холбож буй хоёрт хандан хэлсэн сургаалын зүйл нэн элбэг Ялангуяа хуримын төгсгөлд хэлж дуулдаг ерөөл дуу зэрэгт аж байдал, ажил хөдөлмөр, ёс суртахууны зүйлийг захиж сургамжилсан аястай байдаг нь зөвхөн хүргэн бэр хоёрт хамаарах бус найр хуримд оролцож буй бусад залууст ч хүмүүжлийн ач холбогдолтой нь эргэлзээгүй. Гагцхүү эдгээрийг яг тэр хэвээр нь хуулбарлан хэрэглэх бус шинэ ахуй нөхцөлдөө зохицуулан улам боловсронгуй болгон шинэчлэх хэрэгтэй юм. Хурим найрын дууны хувьд хуучин ахуй, шашин шүтлэгийн нөлөөг тусгасан учраас өнөөгийн шинэ социалист ахуйд тохирохгүй болсон зүйл мэр сэр бий. Иймд шинэ цагийн хурим найрт тохирох дуу, ерөөл, зохиолгох, ёс журмыг шинэчлэн боловсруулах талаар анхаарууштай. Ялангуяа гэрлэх ёслолын ордон нээгдэн хос залуусын амьдралаа холбосны ёслолыг тэнд хийх болж байгаатай холбогдон энэ шаардлага улам ч нэмэгдэж байгаа юм. Энэ талаар манайд зөв сайхан эхлэл олон бий бөгөөд Ц. Гайтав, Ч. Чимид нар шүлгийг бичиж Г. Дарамзагд аялгууг зохиосон “Хуримын шог дуу” шинэ цагийн хурим найрын олон ерөөлүүд үүний тоонд зүй ёсоор орно. Харин цаашид ийм зүйлийг улам олшруулахын тулд хурим найрын дуу ерөөл, дэг ёсны төслийн уралдаан зарласан ч болох мэт санагдана. 



	



	ХУРИМЛАХ ЁСНЫ УЧИР

	Хамт олон нь гэрлэлтийг эдийн засаг, ёс суртахуун, зан заншил гоо сайхны үүднээс баталж амьдралаа холбосон хос хоёрын ирээдүйн сайн сайхныг бэлгэдэн бат бэх сайхан гэр бүл болохын итгэл найдварыг хамт олны нь зүгээс хүлээлгэн буй үндсэн үүргийн хувьд монголчуудын уламжлалт хуримлах ёслол нь дэлхийн аль ч улс үндэстнийхтэй төстэй боловч манай ард түмний оршин буй газар нутаг, цаг уурын нөхцөл, аж ахуй, эдийн засаг, улс төр соёлын түүхэн хөгжлийн онцлог, нийгмийн психологи гадаад харилцааны нөлөөлөл зэргээс шалтгаалан ёс заншлын өвөрмөц байдлаар илрэн гардаг. Ер нь “ардын соёлын салшгүй хэсэг болсон зан заншил нь тухайн ард түмний үндэсний онцлогийг тодорхойлогч гол хүчин зүйлийн нэг38 болдог билээ. 

	Монголчуудын хуучин уламжлалт хуримын ёслол нь бэр гуйх39 баталгаа хийх сүй хүргэх, хуримын бэлтгэл, их хурим, хуримын дараах ёслол гэсэн хэд хэдэн хэсгээс бүрдэл болдог бөгөөд хэсэг бүр нь зан заншил ёс суртахуун, тоо сайхны хүмүүжлийн учир холбогдол бүхий билээ. 

	Хүүгийнхээ эхнэр болгохоор сонгосон бүсгүйнх рүү зуучийн тусгай хүн илгээж энэ ёслол эхэлнэ. Зууч хүн зорьсон айлдаа очоод:

	 

	Буга намнаач манайд байна. 

	Булга зүүгээч танайд байна. 

	Холыг ойртуулдаг морин эрдэнээр

	Хоёр ургийг ойртуулдаг хүүхэн эрдэнийг гуйж ирлээ. 

	 

	гэх мэтийн далд ёгт утгат уран шүлэг хэлдэг. Бүсгүйн эцэг эх охиноо өгөх эсэхийн хариуг тэр дор нь хэлэлгүй, ах дүүстэй нь зөвлөлдөн шийднэ гэж зуучийг буцаадаг байна. Ингээд хэд хоносны дараа хүүгийн Эцэг өөрөө биеэр дагуулын тусгай хүний хамт бэлэг сэлттэй ирж шийд сонсон бурханд нь хадаг тавьдаг ба үүнийг шийд авах гэж нэрлэдэг. Бэр гуйх хэсгийг ийнхүү дотор нь ам турших, шийд сонсох гэсэн хоёр хэсэгт хувааж болох юм. Шийд сонссоны дараа ч гэсэн худын талаас хэд хэдэн удаа хүн ирж урьд хэлэлцсэндээ баталгаа хийдэг нь үр хүүхдийнхээ ирээдүй хойч, гэр бүлийнх нь амьдралыг бат бэх байлгах талаар санаа тавьж, хянуур хандаж байсны гэрч гэлтэй. Жишээ нь Захчин ястны дунд худ ураг бололцоход баталгаа хадаг гэж өгдөг бөгөөд эцэг нь сөнчийн хамт очиж:

	 

	Хүнтэй газар хүн гэрч

	Хүнгүй газар мод гэрч билээ

	Үгээр хэлэлцэж тохиролцсоноо

	Үүгээр нэмж баталъя

	 

	гэж хэлээд аваачсан архиа аягалан хадгийн хамт өгдөг байна. Ийнхүү баталгаа хийх хэсэг ганц удаа бус хоёр ч байж болдог. Тэгэхдээ худ өөрөө дахин очиж

	 

	За хүүхэн маань

	Манцуйтай байхад

	Танай байлаа

	Магнаг өмсөхдөө

	Манай боллоо

	Хууршгүй хуйхаа өгч

	Хугаршгүй хадгаа барья40

	 

	гээд бурханд нь хадаг тавьдаг ажээ. Энэ нь хэлсэн үгнээсээ буцаж няцахгүйн тэмдэг болдог бөгөөд хэрэв үгнээсээ няцвал хуйхаа хуулуулахад бэлэн гэж битүү утгаар андгайлж буй хэрэг юм. Баталгаа хийх эхний очилтод охиныг нь гуйн хүүтэйгээ гэрлүүлэхийг хүсэж буйг эцэгт нь баталж буй бол сүүлийнхэд үгнээсээ няцахгүй учраа онгон шүтээнд нь баталж буйн зориулалттай. Дашрамд тэмдэглэхэд энд хууршгүй хуйхны тухай дурдаж буй нь эртний Галл, скиф хоёр аймагт байсан скалп (буюу ялагдсан дайсны толгойн хуйхыг үстэй нь хуулан авах) заншлын адилаар “балар эртний монголчуудын дунд баатар эр дайн тулалдаанд дайснаа дарвал ялж дийлсний баримт нотолгоо болгож ялагдсан дайсны биеэс (чих, хуруу, толгойн хуйх зэрэг) ямар нэг хэсгийг огтолж буюу өвчин авдаг заншилтай байсны хожмын хувьслыг харуулах сонин баримт болж байна. Тэгэхдээ хуримлах ёсны баталгаа хийх үгэнд гарч буй баримт нь хуйх хуулан тоног авах ёс хожмын үед хувьсахдаа аян дайнд ялан дийлсний учир холбогдол нь багасан гэмтэн хэрэгтнийг шийтгэх хууль цаазын утгатай болсныг харуулж байна. Мөн:

	 

	Хуйхтай толгой хуульд захирагддаг

	Хувхай толгой хондод захирагддаг

	 

	гэх буюу эсвэл:

	 

	Хуйхтай толгой эзнийх

	Хувхай толгой эрлэгийнх

	 

	гэх зэргийн зүйр үг байдаг нь хуйх хуулан тоног авах ёсны анхны утга нь мартагдан хожим хууль цаазын шийтгэлийн учир холбогдолтой болсныг давхар баталж байгаа болов уу?

	Олонх тохиолдолд баталгаа хийх сүүлийн очилтод худын өгөх сүй бэлгийн хэмжээ, хурим хийх өдрийг хэлэлцэн тохирдог. 

	Хуримын өмнө хүргэн нь өөрийн эхнэр болох эмэгтэйн ойрын төрлүүдэд бэлэг барьж тэр бэлэг нь охиноо өгснийх нь хариу сүй бэлэгт тооцогдож байв41. Сүй бэлэг бол ахуй үйлдвэрлэлийн баялгийн өсөлтөөс шалтгаалан гарч хожим зан үйлийн шинжтэй болсон ёслол юм. Овгийн байгууллын үед хөдөлмөрийн чадвар бүхий гишүүнийг нь авч буйн хувьд овогтоо хийвэл зохих хөдөлмөрийг нөхөн төлсөн шинж чанартай байв. Харин хожим хувийн өмч үүссэн үеэс бэрийг ноёд баядын дунд хөрөнгөөр арилжиж буй мэт худалдаа наймааны шинжтэй болсон тал бий. Иймээс ч худ ураг бололцох гэсэн утгыг илэрхийлж байсан худалдах гэсэн үг арилжаа наймааны утгатай болсон бололтой. Харин жирийн хөдөлмөрчин ардын дунд бол сүй бэлгийн их багыг хоёр талын эцэг эх хөрөнгө чинээнийхээ байдалд тохируулан хоорондоо ярилцаж шийддэг байв. 

	Сүй бэлэгт авсан зүйлс нь их төлөв хуримд бэлтгэн бэрд хувцас, гоёл төхөөрөхөд зориулагддаг ажээ. Сүй бэлэгт эд агуурс, бүс бараа оролцох боловч гол зүйл нь (бодод шилжүүлснээр 5. 7. 9... 81 гэх мэт) сондгой тоотой мал байх бөгөөд ялангуяа морь тэргүүлэх үүрэгтэй байсан бололтой. 

	Монголын нууц товчооны 66-р зүйлд Есүхэй баатар Kö’ü minu noqay-aca cocimtawu bülä’ä quda minu noqayaca bo soci’ul kä’ät kötöl morin-iyan bälgä ökcü Tämüjin-i gürägät-tä talbiju otcu»42 гэж гардаг. Мөн халх ястанд сүй бэлгийн ерөөл хэлэхэд бэлгийн магнай болсон нэг морийг хөтлөн ирж цулбуур өргөн ерөөх ба зарим нутагт сүй морины ерөөл гэж нэрлэдэг байна. Буриадад амин морин гэж нэг морийг сүй бэлгийн дотор заавал оролцуулдаг ажээ. Иймд сүй бэлгийн гол зүйл нь морь байсан гэж үзэж болно. Үүнээс гадна сүй бэлэгт “эвийг нийлүүлэгч цавуу, сэвийг дарах хуурай” зэрэг ёгт бэлгэдлийн чанартай зүйлс заавал оролцдог. Энэ нь хоёр талын ургийн холбоог улам бат бэх болгохыг бэлгэдсэн шинжтэй юм. Түүгээр ч үл барам өөлд, дөрвөд зэрэг ястанд сүй бэлэг хүргэх ёслол нь архи өгөх, мал өгөх, зүс өгөх, хөнжил оёх зэрэг цуврал олон ёслолд хуваагддаг байна. Ер нь бэр буулгах ёслолд бэлтгэх хугацаа хадаг тавьснаас хойш гурван жил үргэлжлэх нь ч байжээ. Ерөнхийдөө сүй бэлэг бол гэр бүл болох явдлыг эд аж ахуйн талаар баталж буй хууль эрхийн учир холбогдолтой. Хэрэв сүй бэлэг төлөөгүй бол төрсөн хүүхэд хууль ёсны бус бөгөөд зөвхөн эхэд хамаарна гэж үздэг байв43. Сүй бэлгийн хариуд худын талаас инж нэртэй бэлэг төхөөрөн өгдөг. Тухайлбал: Охиныхоо үс гэзэгний чимэг зүүлт, өвөл зуны дээл, ор дэрний хэрэглэл, авдар сав болон эмээл хазаартай морь, хэдэн толгой мал зэргийг инжинд оролцуулдаг байжээ. Буриадад үүнийг эхнэрийн бүрэн өмч гэж тооцон нөхөр нь түүнийг дур мэдэн зарж үрж болдоггүй байв44. Ийнхүү шинэ бэр эрийн гэрт төрхмүүдийнхээ хөрөнгө чадлын хирээр инжтэй ирдэг байсан ба хамжлагат нийгмийн үед язгууртнууд инжинд хүмүүсийг оролцуулан өгдөг удаа байжээ. Угтаа “инж” гэдэг нь язгууртан омгуудаас харьд охиноо дагуулж өгсөн хүмүүсийг хэлдэг байжээ. Тэр инж болсон хүмүүс худын гэрт захирагдан унаган боолуудад ойролцоо байдалтай болдог. Жишээ нь: Хэрэйдийн Ван хаан охиныхоо хойноос тогооч Иштөмөрийг 200 зарц нарын хамт өгсөн45 гэнэ. Монголын нууц товчоонд Бодончарын авааль эхнэрийн инжинд ирсэн эмийг татвар эм болгон авсан тухай гардаг нь. 13-р зууны үед монголын язгууртнууд охиныхоо инжинд зарц хүмүүсийг дагалдуулан өгч байсны гэрч юм. 

	Охины инжинд орох бэлэг сэлтийг зөвхөн түүний эцэг эх хоёр бэлтгэх бус эхийн талын төрлийн хүмүүс хувь өгч байсан нь эхийн эрхт ёсны үеийн хэв заншлын ул мөр байж болох юм46. Иймд инж гэдэг нь анх харьд өгсөн бүсгүйд овгоосоо таслан өгсөн хувийг хэлдэг байв. Хуримд бэлтгэх ажлын нэг гол хэсэг нь дөрвөд, өөлд зэрэг ястанд болдог ор оёх ёслол, шинэ гэр мялаах, цай уулгах найр зэрэг юм. 

	Баяд, дөрвөд ястанд ор оёх ёслолыг худгуйнд хийх бөгөөд худ, худгуйн талаас хоёр хоёр эмэгтэй (бэргэд) хамтран цагаан эсгийгээр орны дөрвөн ширдэг, гудас хөшиг оёдог. Ийнхүү оёж дуусаад худгуйн гэрийн баруун хоймор ор засаж хоёр бэргэн дээр нь сандайлан сууж, нийтээр хүргэний талаас ирүүлсэн айраг архи ууцгаан найрладаг. 

	Гэр бол эрт үеэс монгол түмний үндсэн орон сууц айл өрхийн оршин байх нөхцөлийг бүрдүүлэх чухал хүчин зүйлийн нэг болсоор иржээ. Ийм учраас ч монголчуудын гэр бүл бололцох хуримын ёслолын нэг гол хэсэг нь залуу хосод зориулан барьсан шинэ гэрийн найр байв. Ихэнх тохиолдолд шинэ гэрийг худын тал дангаар төхөөрөн найр хийхэд худгуйнхнаас зөвхөн бэрийн эхийг оролцуулдаг байв. Тэгэхдээ зөвхөн гэрийн тооно, унь хана, хаалга, дээвэр, туурга зэрэг гадаад хэрэглэлийг бэлтгэн гэр барьж мялаах ёслол үйлдэх ба авдар сав ширдэг, ор дэр, эргэнэг зэрэг дотоод тавьцыг худгуйнхан хожим өгдөг байжээ. Харин Сайн ноён хан аймгийн Далай Чойнхор (Чөөхүр) вангийн хошуу, Заяын шавь зэрэгт гэрийн баруун талын дотоод тавьцыг худын тал, зүүн талынхыг худгуйнхан төхөөрдөг байв. Гэр бүрлэгийн ёслолд худын талын ах дүүс цөм оролцох ба тэгэхдээ архи айраг цагаан идээ, утас зүү (зарим нь эсгий) зэргийг авчрахаас гадна гэрт хэрэглэгдэх ямар нэг юм заавал авчирч гэрийн бүрээс оёход оролцоно. Жишээ нь Өөлд ястанд төрөл садныхан нь ширмэл ширдэг, оосор бүслүүр эсгий зэргийг авчрах ба нагац хүн заавал нэг эсгий өгдөг байна. “Ургийн эх нагац усны эх булаг гэж хүндлэн түүний авчирсан эсгийгээр өрх хийх ч удаа байдаг ажээ. Шинэ гэр бэлдэхэд ах дүүс тус бүр нь хувь оруулж буй нь нэг овгийн гишүүдийн харьцаанаас үүссэн заншлын ул мөр гэж хэлж болно. Хуримлах ёслол бол зөвхөн хувь хүний хамааралтай бус хамт олны нь зүгээс түүнийг баталж өгч буйн учир утгатай. Ялангуяа хуучин нийгмийн үед энэ нь эдийн засгийн зүгээс баталж буйн учир утгатай байсан билээ. Гэрийн бүрлэгт худгуйн талаас бэрийн ээж нэг дагуул хүний хамт хөхүүртэй айраг, архи, эсгий зэрэгтэй ирж оролцох боловч өрхнөөс бусад зүйлийг оёж дууссан (голдуу бага үдийн орчим) үед ирж өрх оёлцоно. Ингээд гэрээ барьж найр хийн мялаах ёслол хийдэг байна. 

	Хурим болохоос нэг сарын өмнөөс эхлэн бэр болох бүсгүйг зохих дагалдах хүмүүсийн хамт ах дүү, төрөл төрөгсдийнд нь айлчлуулж найр хийдэг бөгөөд тэр бүсгүйг зочлон дайлж бэлэг сэлт өгдөг. Ингэж бэр болох бүсгүй төрөл садныдаа зочлон айлчлахыг баядад “цэгээ уух” буриадад “басган зайх”,. “халхад “цай уух” гэх мэтээр харилцан адилгүй нэрлэдэг байна. Энэ ёслолын утга ижил боловч нутаг нутагт өвөрмөц ялгаа бий. Буриадад бэр болох бүсгүй төрөл садны даа хонох үед шөнийн наадам хэмээх залуусын цэнгээнийг зохиодог. Их шөнийн наадамд түүдэг гал тойрон бүжиглэж дуулцгаах, бэлзэг нуун тоглож харилцан дуулалцах зэрэг цэнгэл наадам болдог. Тэгвэл өөлдөд энэ ёслолын өмнө “сэвгэр буулгах” хэмээх зан үйл гүйцэтгэдэг. Сэвгэр буулгах ёслол дээр бүсгүйн бүсийг нь тайлж түүнд цагаан цэнхэр өнгийн пүүсүү дээл өмсгөх ба энэ нь үүр цайх үед тэнгэр цагаан цэнхэр өнгөтэй байдгийг санагдуулан өглөө үүр цайхад өдөр болох цаг дөхдөгийн адил хурим болох хугацаа ойртсоныг бэлгэдэж буй учиртай ажээ47. Энэ ёслолд бүсгүйн аав ээж төрөл төрөгсөд ирж оролцох бөгөөд харин худын талаас хүн ирэх ёсгүй. Энэ найрын маргаашаас эхлэн ах дүү нагац нар нь морь хөтлөн ирж бүсгүйг аваачин зочилдог. 

	Их хуримыг худгуйн гэрт болох ёслол, бэр буулгах ёслол гэж хоёр хувааж болох юм. Бэрийг аваачихаар худын талаас ирэх хүмүүсийн тоонд хүргэн хүү оролцох ба тэгэхдээ нум саадаг агсан (хожим буу үүрч) явдаг байв. Ингээд худгуйн гадаа ирмэгц гэрийн зүүн хаяа руу нум сумаар харвах дүр үзүүлэн ёслол үйлдэнэ. Гэрт орж ирмэгц хадам эцэг нь хүргэндээ ерөөл хэлж сум бэлэглэдэг. Ер нь нум саадаг нь эртний овог аймгуудын баяр наадмын болон янз бүрийн зан үйлд үргэлж хэрэглэгддэг ба угтаа овгийн байгууллын үеийн эрэгтэйчүүдийн хөдөлмөрийн нэг гол зэвсэг учраас эр хүний ноёлох утга санааг билэгдэн илэрхийлдэг ажээ. Овгийн байгууллын үед “Хөдөлмөрийн хуваарь нь дан ганц байгалийн гаралтай бөгөөд зөвхөн эр эмийн хооронд л хуваарьтай байдаг. Эрэгтэйчүүд нь дайтах, ан гөрөөнд явах, загас барих түүхий хоол хүнс олох бөгөөд үүний тул зайлшгүй чухал багаж зэвсэг бэлтгэнэ. Эмэгтэйчүүд нь хоол унд хийх, оёх нэхэх зэргээр хувцас хунар, хоол хүнсээ бэлтгэж гэрийн ажил эрхэлнэ. “... тус бүрдээ өөрсдийн хийж, хэрэглэж байгаа багаж зэвсгийг өмчилдөг бөгөөд ан гөрөө хийх загас барих багаж зэвсгийг эрэгтэйчүүд гэр, орны хэрэглэлийг эмэгтэйчүүд өмчилдөг”48 байсан билээ. 

	Иймд “Гэр толгойлох эр хүний шинж дүрийг үзүүлэн нум саадаг агсан хүүхэн авах ёс нь эцгийн эрхт ёсны үед үүссэн хэв заншил юм”49 Үүр цайх үед бэрийг төрхмийнх нь гэрээс тусгай товлосон ивээл жилтэй50 хүн хөтлөн гарч морин дээрээ сундлан хүргэн хүү болон дагалт хүмүүс үдэгсдийн хамт явсаар хадмын гэрийн гадаа нар дөнгөж гарч байх үед хүргэн ирдэг заншил түгээмэл юм. Тэгэхдээ бэрийг аваачихаар сондгой тоотой хүмүүс очдог бол тэгш тоотой болон буцдаг. Энэ нь хос хоёрын амьдралын дутуу бүхэн гүйцэн тэгширч буйг илэрхийлэх учир холбогдолтой. 

	Олонх газар бэр хүргэх ёс ижил боловч Сайн ноён хан аймгийн Далай Чойнхор вангийн хошуунд арай өвөрмөц шинжтэй байжээ. 

	Энэ хошуунд Хүргэн хүү гэр бүрлэгийн найр хийчхээд гэрээ нүүлгэн авчирч хадмын гадаа барих ба үүр шөнө хагацах үед алганы зураас үзэгдэхүйц гэгээ ормогц хүүхнийг очиж авдаг. Хүүхнийг аваачихаар очих үед худгуйнхан цөм унтаж байх ба дөрвөн хүн бэрийг дэвсгэртэй нь дамжлан аваачдаг. Энэ ёслолд худын талаас нэг бэргэн оролцож бэрийг авчирсан хойно түүнийг босгон эхнэр хувцас өмсүүлж үс гэзгийг нь самнаж өгдөг ажээ51. Ийнхүү бэрийг үүр шөнийн заагаар хүргэн ирэх ёс гарлын хувьд нэлээд эртнийх байж болох юм. Баяд, Дөрвөд зэрэг ястанд бэрийг хүргэн ирмэгц шинэ гэрийн урд цагаан эсгий дэвсэн баруун үзүүрт нь будаагаар нар, зүүн талд нь сарыг дүрслэн хүргэнийг нарны дүрсэн дээр бэрийг сарны дүрсэн дээр тус тус суулган шаант чөмгийн бүдүүн үзүүрийг хүргэнд, нарийныг бэрд атгуулан хоёулыг ургах наран зүг хандуулан

	гэж хэлэн гурван удаа тонгос хийлгэн нар өөд мөргүүлдэг байжээ. Энэ нь наранд шүтэх эртний хүмүүсийн шүтлэгтэй холбогдон үүссэн зан үйл гэж болно. “Эртний хүмүүс нарыг илч дулаан гэрэл гэгээний эзэн гэж тооцон ангийн олз, сайн ургац, гэрт тохиолдсон аз завшаан зэргийг түүнээс шалтгаалж байна гэж үзэж байв. Иймд мөргөл, өргөл, тахилга үйлдэн хайр хишгийг нь гуйх зорилгоор нар сарыг тахих тусгай ёслол үйлддэг байсан”52 билээ. Ингээд худ худгуйн талаас нэг нэг эмэгтэй гарч шинэ бэрийг дагуулан гэрт оруулж (тэднийг бэргэд гэж нэрлэдэг) үсийг нь хагалан самнаж зүүлт зүүн эхнэр хувцас өмсүүлж дуусмагц хадам эх нь бэрд аягатай сүү өгч амсуулсны дараа гал бурхан, хадам эцэг эх, нохой, айргийн хөхүүрт мөргүүлэх ёслол үйлддэг. Эдгээрээс хамгийн хүндэтгэлтэй нарийн төвөгтэй нь галд мөргүүлэх ёслол юм. Тэгэхдээ дагалт хоёр бэргэн бэрийг хөтөлж хадам эцгийнд нь оруулж гал голомтын зүүн урд талд цагаан эсгий дээр сөхрүүлэн суулгадаг. Энэ үед бэрийн хоёр гарт цагаан даавуун уут углаж таван өнгийн торгоны өөдөс, өөх тос галд өргүүлж тулганы зүүн урд тотгонд гурван удаа мөргүүлдэг. Энэ нь хадам эцгийн гал голомтыг хүндэтгэн түүнээс хайр ивээлийг нь гуйж буйн учир утгатай. Энэ ёслол нь монголчууд дэлхийн бусад үндэстнүүдийн нэг адил галыг эрт дээр үеэс хутагт ариун чанартай зүйл гэж хүндэтгэн түүнд гэрийн гал голомтын эзэн онгон сахиус оршдог гэж итгэн шүтэн биширч тахиж ирсэнтэй холбоотой юм. 

	Мөргөх ёслол хийж дууссанаар бэр хадмын гэр бүлийн бүрэн эрхт гишүүн болдог. Энэ ёслол нь эртний үүсэлтэй бөгөөд овгийн байгууллын үеийн ойлголт ёсоор харь овгийн хүнийг өөрийн овогтоо элсүүлэн авч буйн утга илэрхийлж байна. 

	Энэ үед болдог өөр нэг сонин зан үйл нь бэрээр хадмын талынхны нэр цээрлүүлэх ёслол юм. Зарим хуримд бэр зөвхөн хадам эцэг эх төдийгүй бусад төрөл садны хүмүүстэй ч золгон мөргөдөг бөгөөд тэгэхдээ нэрийг нь хойшид ямар үгээр цээрлэн дуудах тухайгаа хэлдэг. Ер нь хадам эцэг эх болон өөрөөсөө ахмад бусад төрлийн хүмүүсийн нэрийг бэр хэлж болдоггүй ямар нэг өөр үгээр цээрлэн дууддаг заншил нийт монгол хэлтэнд түгээмэл юм. Энэ заншлын ул мөр халимаг бүсгүйчүүдийн хэлэнд үлдсэнийг монголч эрдэмтэн Пентти Аалто судалсан билээ. “Халимаг бүсгүйчүүд эх хүний нэр, ялангуяа нөхрийнхөө төрөл садан эмэгтэйчүүдийн нэрийг цээрлэдэг бөгөөд... үйл үгээр тойруулан битүү өгүүлсэн байдаг. Ингэж эмэгтэйчүүдийн нэр цээрлэн хэлэлцэхийг халимгаар berlxe. bermsexe гэдэг. Бас хаd-оm1хе гэж нэрлэх дуудах хэрэглэх зэргийг хориултай гэж заахдаа цээр цээрлэх гэдэг тусгай үг байдаг байна”53 Иймд бэр хадам гэдэг уг энэ заншилтай холбогдон үүссэн бололтой. Хадмынхны нэрийг ийнхүү цээрлэх заншлыг тусган зохиогдсон үлгэр ч байдаг. Уг үлгэрт Цэцэн бэр үзсэн зүйлээ ярихдаа “Урсгалын эхэнд ургаатийн хажууд, майлмайн дардмайг улимай ирээд шамшиж орхиж, та дэлдгэрээ унаад сэргэрээ үүрээд явах юм биш үү хэмээн ус, мод, хонь, хуц чоно, илжиг, нум гэх мэт нэртэй хадмуудынхаа нэрийг хэлээгүй54 цээрлэн сорилт давсан тухай гардаг. Энэ нь нэг талаас эцгийн эрхт ёсны үед эцгийн нэр хүнд эрс дээшилж нэрийг нь хэлж болдоггүй заншил гарч байсны тусгал гэж болох юм. Мөн нэр цээрлэх явдал нь “Хөгжлийн нэлээд доод шатанд ямар нэг юмны нэр биет зүйлтэйгээ шууд холбоотой гэж ухаараад хэрвээ нэрийг нь хэлбэл тухайн биет зүйлийг хөндөж хүрч байгаа мэтээр ухаад нэрийг цээрлэдэг55 байсантай холбоотой юм. 

	Их хуримын орой хөшиг татах ёслол хийдэг ба хуримын гийчид тарж явцгаасны дараа худ худгуйн талаас томилогдсон хоёр бэргэн орны урдуур эсгий хөшиг татан бэр хүргэнийг цуг унтуулах ёслол хийдэг байна. Бэрийг зөвхөн эх нь хүргэлцэн ирж хуримд оролцдог ба харин эцэг нь 3 хоногийн дараа эргэлт нэрээр ирж хөшиг тайлах найрт оролцдог. Ийм учраас “ээж хүргэлтэд, аав эргэлтэд” гэсэн зүйр үг гарчээ. Нийт монгол хэлтэнд эх нь охиноо хадмынд нь хүргэх ёс түгээмэл юм. Монголын нууц товчоонд Цотон эх Бөртийг хүргэн өгч буйгаар гардаг нь энэ ёс эртний уламжлалтайг харуулж байна. Үүнийг В. Вяткина нүүдэлчин монголчуудын дунд буй эхийн эрхт ёсны үлдэгдэл56 гэсэн. Монголын нууц товчооны 53-р зүйлд Амбагай хаан татар аймагт охиноо өөрөө хүргэж очоод баригдан улмаар Алтан хаанд хүргэгдэн алагдах аюулд учирсан үедээ өөрсдийнхөнд элч илгээн “qаmug-un qаhаr ulus-un аjan bolju oki-dan аsun huaaku-j baгjgaba57 гэсэн нь эртний ёсыг зөрчихийн хор холбогдлыг харуулах зорилгоор оруулсан зүйл юм. 

	Хурим дууссаны Дараа нэг хоноод эх нь охиноо орхин явахдаа шинэ гэрийнх нь орны урд түүнийг хормойг нь дэвсүүлэн сөхрүүлэн суулгаад хормойн нэг үзүүрийг чулуугаар, нөгөөг сүхээр дарж “Бэр очсон газраа чулуу шидсэн газраа” гэж хэлээд, гардаг ажээ. 

	Монголчуудын хуучин уламжлалт хуримлах ёсны ерөнхий төлөв ийм болно. Дээр өгүүлсэн жишээ баримтаас үзвэл хуримлах ёсны зан үйл хэв заншил нь маш эртний түүхэн уламжлалтай гэрлэлтийн анхны хэлбэрүүдтэй гарал үүслийн холбоотой байх нь цөөнгүй ажээ. Ялангуяа гэр бүлийн түүхэн хувьсал, нийгмийн амьдралын хүрээнд тохиолдсон янз бүрийн хүчин зүйлийн нөлөөгөөр шинэ агуулгаар баяжин өөрчлөгдөж ирсэн нь харагдаж байгаа бөгөөд энэ нь нийт зан заншлын үүсэл, хувьслын ерөнхий зүй тогтлын дагуу явагджээ. 

	Хуримын ёс нь гэрлэлтийн анхны хэлбэрүүд үүссэн овгийн байгууллын үеэс өнөөг хүртэлх түүхэн үе шат, бүхний нийгмийн харьцаа, үзэл бодол аж амьдралын онцлог нөлөөг шингээн хадгалж ирсэн явдлыг зан заншилд уламжлан хадгалагдах байдал хүчтэй байдгаар тайлбарлаж болно. Энэ нь хуримлах ёсонд буй өнгөрсөн нийгмийн янз бүрийн үеийн нөхцөл байдлын үлдцийг тодруулан шинжих бололцоог олгож байгаа юм. Гэхдээ зан заншил түүхэн хөгжлийн явцад харьцангуйгаар удаан боловч үргэлж хувьссаар байдгийн зэрэгцээ ялангуяа түүний агуулга нь анх үүссэн хэвээрээ хэзээ ч хадгалагддаггүй ямагт тухайн цаг үеийн нөлөөг шингээн шинэ утгаар баяжин хуучин нь орхигдож өөрчлөгдсөөр байдаг. Өөрөөр хэлбэл зан заншлын уламжлалт хэлбэр үеэс үед дамжиж болох боловч агуулга нь үргэлж шинэчлэгдэн түүнийхээ дагуу хэлбэр нь бага боловч өөрчлөгдсөөр байдаг учраас овгийн байгууллын үед үүссэн зан үйлийн эхний утга нь өнөө үед яг хэвээрээ байна гэж үзэж болохгүй. Харин танигдахгүй болтлоо улиран хувьсаж ирсэн гадаад хэлбэрийн үлдэц төдий зүйл байдагт түүхэн үүднээс хандан анхны гарал үүслийнх нь нийгмийн нөхцөлийг судлан тодруулж болох юм. 

	Хуримын аман зохиолын төрөл зүйлийн гарал үүслийн тодорхойлогч хүчин зүйл нь түүний зан заншил байдаг бол тэрхүү зан заншил дэг ёс гэрлэлтийн түүхэн хэлбэрүүдийн өөрчлөлттэй холбогдон үүсэх нь олонтой байна. 

	Өрх гэр маш эрт цагт үүсэж тухайн үеийн үйлдвэрлэх хүчний хэмжээ, нийгэм түүхийн тодорхой нөхцөл, юуны өмнө нийгэм эдийн засгийн байгууллын шинж түүнд тохирсон өмчийн хэлбэр зэргээс шалтгаалж янз бүрийн хэлбэр маягийг дамжиж ирсний адилаар гэр бүл бололцох явдлыг ёслон тэмдэглэсэн иргэний баяр ёслол хурим наадам ч мөн нийгмийн харьцаа, гэрлэлтийн түүхэн хэлбэрүүдийн үе шат бүрийн онцлог шинжийг шингээж боловсорч иржээ. Ийм гэрлэлтийн түүхэн хөгжлийн онцлогоос товчхон өгүүлье. Ф. Энгельс “Өрх гэр өмч хөрөнгө, төрийн үүсэл” гэдэг алдарт бүтээлдээ гэрлэлт гэр бүлийн түүхийг 

	1. Бүлгийн гэр бүл Үүнд: а. Яс махан төрлийн өрх гэр; б. Пуналуа өрх гэр. 

	2. Хосолмол өрх гэр; 

	3. Моногамм өрх гэр гэсэн үе шатаар хуваан тодорхойлсон билээ. 

	Бүлгийн гэр бүлийн эхний шатанд хүй элгэнээрээ амьдарч байсан овгийн гишүүд өөр хоорондоо буюу овог дотроо (эндогамм) гэр бүл бололцож байжээ. Тэгэхдээ яс махан төрлийн өрх гэрийн үеэс аль ч эр хүн аль ч эм хүнтэй хавьтаж болох бэлгийн харьцааны чөлөөт байдлыг улам бүр хязгаарлаж ирсэн бөгөөд өвөг эцэг, эмэг эх, эцэг эх, үр хүүхэд, ач зээ гэсэн үе үеэр хуваагдан эцэг эх үр хүүхдийн хоорондох эр эмийн харьцааг цээрлэх болжээ. Ийнхүү тодорхой бүлэг эрэгтэйчүүд тодорхой бүлэг эмэгтэйчүүдийн хооронд гэрлэлтийн харьцаа тогтсон байна. Тийм бүлгийн бүх эмэгтэй эрэгтэйчүүд хоорондоо эхнэр нөхөр бололцож байв. Ингээд Пуналуа өрх гэрийн шатанд элгэн төрлийн цус холилдох явдлыг багасган төрсөн ах, эгч дүү нар хоорондоо эр эмийн харилцаатай байх явдал арилав. (Ф. Энгельсийн тодорхойлсончлон) Нэг эхийн юм уу түүнээс цааших шатны төрлийн тодорхой тооны эгч дүү нар (үеэл, хаяал, бүл, бүлэнцэр зэрэг) өөрсдийн нийтийн эрчүүдийн (тэд нь мөн хоорондоо ах дүүс) нийтийн эхнэр болж байсан боловч тэднийх нь дотор төрсөн ах, эрэгтэй дүү нар нь оролцдоггүй харин тэд нь өөр нэг хүй нэгдлийн эгч, эмэгтэй дүүсийн нийтийн нөхөр болдог байв. Харин эрэгтэй эмэгтэй ах дүү нарын хүүхдүүд хоорондоо гэр бүл болж байсан бөгөөд учир нь тэд хоёр өөр бүлэгт хамардгаас болой. Ийнхүү элгэн төрлийн цус холилдох явдалд хориг тавих гэсэн эрмэлзэл удаа дараа гарч байсан нь тодорхой ухамсарласан зорилгогүйгээр аяндаа зөн совингоор гарч байсан нь мэдээж. 13-р зууны үеийн европын жуулчин Плано Карпини монголчуудын түүх гэдэг номдоо “эх, төрсөн эгч нагац эгчээс бусад бүх төрөл эмэгтэйчүүдтэйгээ эр эм болж болдог. Ах нь нас барвал түүний гэргийг отгон дүү нь эхнэрээ болгон авах ёстой”58 гэж бичсэн ба Монголын нууц товчоонд Есүхэй баатар нас барахдаа өөрийн дүү Мэнлигт эхнэрээ гэрээслэн өгсөн тухай гардаг нь бүлгээр гэр бүл болох явдлын хожмын хувьслын ул мөр 13-р зууны монголд байсны гэрч юм. Бүлгийн гэр бүлийн үед төрсөн хүүхэд зөвхөн өөрийн эх эцгийг ээж аав гэж нэрлээд зогсохгүй тэдний ах, эгч, дүүсийг ч мөн тэгж нэрлэдэг байна. Учир нь тэд хүй нэгдлийн гэр бүлийн нийтийн эхнэр нөхрүүд билээ. Тухайлбал сахалин хавиар нутагтай гилякуудын дунд өөрийн эх болоод түүний бүх эгч дүүсийг ымк; эцэг болоод түүний ах дүүсийг ытк буюу апп; аппык, аппак гэж нэрлэдэг байна. Дашрамд тэмдэглэхэд монголын авга гэдэг нэр мөн энэ үеийн холбогдолтой байж болох бөгөөд Якутад эл үг abahа гэж дуудагдах зэргээр ер нь аав гэдэг үгтэй ижил язгуурт үг нийт алтайн хэлтэнд түгээмэл байдаг ажээ. Мөн эхнэр гэдэг үг нь олон тооны утгаар (эх нар гэсэн шиг) үүссэн мэт нь мөн эл нөхцөл байдалтай холбоотой болов уу? Буриад хуримын бүжгийн дуунд:

	 

	Алтайд агнахадам

	Ан сагаан hайхан лэ

	Аха баабайн тийргэндэн. 

	Еохор наадан hайхан лэ

	Хүхэдэ ябахадам

	Хурдан ак hайхан лэ

	Хүгшэн баабайн тийргэндэн

	Хатар наадам hайхан лэ

	 

	гэж гардагтай холбогдуулан “ахмад эцгийн тухай дурдаж буй нь биднийг овгийн байгууллын үе рүү хөтлөн аваачиж байна. Аха баабай? Тэгэхээр бага эцэг ч гэж байсан болж таарна. Ахмад дунд, бага эцэг гэсэн нэр томьёо овгийн байгууллын үеийн их гэр бүлийн үед үүссэн”59 гэж тайлбарласан байдаг. 

	Бүлгээрээ гэр бүл бололцох үед хүүхдийн гарлыг гагцхүү эхийн талаас тогтоож болох байсан учир хүүхэд эхийн овогт багтдаг байжээ. Үүнээс гадна гэр аж ахуй дахь, ялангуяа газар тариалан дахь эмэгтэйчүүдийн хөдөлмөр эрэгтэйчүүдийнхээс эдийн засгийн үр ашгаар илүү байснаас эмэгтэйчүүд онцгой хүндэт байр суурь эзэлж овог тэргүүлж байв. Иймд энэ үеийг эхийн эрхт ёс гэж нэрлэдэг. 

	Бүлгийн гэр бүл нь санамсаргүй хосоор амьдрах бололцоог үгүйсгэдэггүй. Эрэгтэй эмэгтэй хоёр түр хугацаанд бие биеэ дотночлон гол эхнэр нөхрөө гэж тооцох явдал цөөнгүй тохиолддог байв. Ингээд хүй нэгдлийн нийгмийн цаашдын хөгжлийн явцад ийм амьдрал улам бүр бэхжин хосолмол гэр бүл үүсжээ. Гэхдээ аль ч тал нь гэр бүлийн хэлхээгээ хялбархан тасалж болох байсан ба хүүхэд нь урьдын хэвээр эхдээ хамаарч байв. Мөн ийм гэр бүл нь өөртөө хувийн аж ахуй байхгүй, үүсэх ч нөхцөлгүй байв. Ийнхүү гэр бүлийн хүрээнээс эхлээд хамгийн ойрын, дараа нь улам бүр холын төрлүүд, тууштай хасагдах замаар бүлгээрээ гэр бүл бололцох ёс практик дээр байх бололцоогүй болсны улмаас анхандаа хараахан бат бусаар нэгдэж нийлсэн хосолмол гэр бүл үүсжээ. Гэрлэлт, гэр бүлийн харилцааны хөгжил дэх дараачийн үе нь моногамм бөгөөд үүний үүслийн гол шалтгаан нь хувийн өмч бий болсон явдал юм. Зэрлэг амьтдыг гэрийн мал болгон гаршуулж үржүүлэх болсон нь тэр үеийг хүртэл үзэгдээгүй их баялгийн эх булгийг бий болгож, хэрэглээнээс илүү гарсан эд баялаг овгийн доторх зарим хэсгийн мэдэлд хуримтлагдан хувийн өмчийг үүсгэж нийгмийн цоо шинэ харилцааг бий болгов. Мал аж ахуйн хөдөлмөр анхнаасаа эрэгтэйчүүдэд хамаардаг байсан тул энэ эрэгтэйчүүдийн роль өсөхөд нөлөөлж улмаар эхийн эрхт ёсыг эцгийн эрхт ёсоор халахад хүргэсэн байна. Хувийн өмч үүссэн нь түүнийг өвлүүлэх, өмчлөн залгамжлуулах эрмэлзэл төрүүлсэн бөгөөд түүнд тохирох гэрлэлтийн хэлбэр бол тодорхой нэг эцгийн гэдэгт эргэлзэх зүйлгүй болсон хүүхдийг төрүүлэх илэрхий зорилго бүхий эрчүүдийн ноёрхолд үндэслэгдсэн моногамм гэр бүл байв. Ингэж өрх гэрийн дотор эр хүн ноёрхож, төрсөн хүүхэд нь ганц түүнийх байж хуримтлуулсан эд баялгийг нь өвлөн эзэмших бололцоог олгосон нэг эртэй (буюу эхнэртэй) байх ёсонд үндэслэсэн моногамм гэр бүл үүсэв. 

	Ангит нийгмийн нөхцөлд моногамм гэр бүл нь хувийн өмчийн аж ахуй, үйлдвэрлэлийн бие даасан нэгж болж байв. 

	Социализм, коммунизмын үед хуучин моногаммын оронд чанарын хувьд цоо шинэ моногамм гарч ирдэг. Ф. Энгельсийн хэлсэнчлэн пролетарийн гэр бүл нь үгийн гарлын судлалын үүднээс моногамм гэр бүл боловч түүхийн үүднээс огт биш юм. Энэ нь эрэгтэй эмэгтэйчүүдийн тэгш байдал, бие биеэ хүндэтгэсэн харилцан дурлалд үндэслэдэг бөгөөд түүний эдийн засгийн үндэс нь үйлдвэрийн хэрэгслийг өмчлөх нийгмийн өмч болсон гэр бүлийн гишүүдийн нийгмийн хөдөлмөр юм. Монголчуудын хуучны уламжлалт хуримлах ёсны зан үйлийн дотор энэхүү гэрлэлтийн түүхийн хэлбэрүүдийн онцлогийг тусгасан зүйлс цөөнгүй. Тухайлбал: Хуримлах зан үйлд буй хүргэд талбих ёсны үлдэц нь эхийн эрхт ёсны үетэй гарал үүслийн холбоотой. Хурим болохын урьдхан хүргэн хүү гэрээ нүүлгэн авчирч хадмын гэрийн гадаа эсвэл саахалт буун хүүхнээ аваачиж хуримлах ёслол халх, дөрвөд, дархад, урианхай зэрэг ястны дунд түгээмэл бий. Жишээ нь: Сүй хүргэсний дараа хүргэн хүү нь гэрээ нүүлгэн авчирч худгуйн гэрийн хойно нэлээд зайдуу барих үед хадам эцэг нь ярж гэрээ хэрхэн барьж байгаа болон дотуур гадуур бүслүүр ханын боолт зэргийн чанар байдлыг шалгадаг заншил Ховдын урианхай нарын дунд бий. Ийнхүү шинэ гэрээ нүүлгэн ирж хуримлан хуримын дараа гурав хоног байх ёс бол эрт үеийн эхийн эрхт ёсны үеийн ул мөр, түүний хожмын хувьсал болсон “хүргэд талбих” ёсны тусгал юм. Эхийн эрхт ёсны үед нэг эхээс гаралтай овгийн гишүүд хоорондоо эр эм бололцохоо больж овог хоорондын ялгааг улам ихэсгэж харь овогт хүргэн орох ёс үүссэн60 буюу Ф. Энгельсийн хэлснээр эмэгтэйчүүд бусад овгоос эрийг авдаг61 болжээ. Өөрөөр хэлбэл хожим үеийнх шиг эмэгтэй нь эрийн талд бус, харин нөхөр нь хүүхний талын овогт ирж тэндхийн үүрдийн хүн болдог байв. Хүргэн гэдэг үгийн анхны утга ч гэсэн энэ ёсыг тусгаж байгаа гэж болно. Энэ үг хүргэх гэсэн үгтэй язгуур нэг бөгөөд К. Ф. Голстунскийн “Монгол орос тольд үүнийг “Провожать сопутствовать”62 гэж орчуулсан байна. Эхийн эрхт ёс эцгийн эрхт ёсоор солигдоход хүргэн орох ёс бэр буулгах ёсоор мөн солигдсон бөгөөд тэгэхдээ нөхөр нь хүүхнийхээ урагт очдог нь хугацаатай болсон билээ. Монгол аймгийн нэгэн болох Сяньби нарын дунд гэр бүл бололцохдоо “хүргэн хүү хадмындаа хоёр жил зарцлагддаг (ба) үүний дараа эцэг нь охиноо хадмынд нь элбэг баянаар гаргаж өгдөг”63 заншилтай байсан нь хүргэн орох ёсны хожмын уламжлалыг харуулах сонин баримт юм. Энэ ёс монголын нууц товчоонд “хүргэд талбих” нэрээр тэмдэглэгдсэн64 бөгөөд хүргэн хүргэх ёсны ул мөр ХIII зууны эхэн үеийг хүртэл уламжлан ирсний нэг гэрч гэж хэлж болно. Хүргэд талбихуй нь ургийн харилцаат нэгэн овгийн хөвгүүд нөгөө охид талын овгоос эхнэр буулган авахаар тохиролцоод бодвол бага насны (Жишээ нь Тэмүжинг Дай сэцэнийд хүргэд тал

	бин орхиход тэр 9 настай байв).Хүргэн хөвгүүнийг эхий 

	урагт хүргэж түүнийг ирээдүйн эхнэртэй нь хамт байлган ижилсүүлэн дасгах зорилготой хэв заншилтай юм”65 Энэ ёс хөдөлмөрийн хуваарьтай холбоотой бөгөөд харь овгоос гэрлэх ёс үүссэн үеэс овгийн нэг гишгүүнийг нь авч буйн хувьд түүний овогтоо ажиллавал зохих хөдөлмөрийг урьдчилан төлж буйн утгатай болсон мэт. Харин өмч үүссэн цагаас түүнийг сүй бэлгийн журмаар нөхөн төлж тооцдог болсон ч байж магадгүй. Монгол ардын үлгэр туульсад хүргэд талбих ёс тусахдаа баатар эрийг хадам нь элдвээр сорьж хэдэн жилийн тэртээх газраас хангарьдын өд, ховор эрдэнэ, ургамлын үндэс, хүнд баригддаггүй догшин цагаан ингэ зэргийг олж ирэх хүнд бэрх сорилт хэлдэг нь хүргэн хүү хүүхний талд хүчээ өгч буйн нэг хэлбэр гэж болно. Мөн туулийн баатрууд авгай авахаар алсад яваад эрийн гурван наадам хийн өрсөлдсөнөөр гардаг нь үүнтэй холбоотой мэт санагдана. Буриадын хуримлах ёсонд саяхан болтол хүргэн хөвүүний хүч турших явдал66 байсан бөгөөд хүргэн хүү хадмынд ирээд элдэв ажил хийн сорилт давахаас гадна “хүргэн хүү хүчтэй”-г үзүүлж бусад эрчүүлтэй барилдах, сур харвах ан агнах зэргээр өрсөлддөг байв. “Эмээ дагаж төрхөмд зарагдах”. “хүргэн хүү хүчээ, хүрэгч үнээ шимээ” зэрэг зүйр цэцэн үг байдаг нь энэхүү хэв заншилтай холбоотой. Хүргэний хүч турших энэхүү зан үйлтэй холбоотой болов уу гэмээр нэг зүйл бол хүүхнээ аваачихаар хүргэнийг ирэхэд нь шаант чөмөг мултлуулан сорих заншил бөгөөд халх, дариганга, дөрвөд зэрэг ястанд түгээмэл байдаг. Тухайлбал “хүргэн бэр хоёрын хормойг зөрүүлэн зэрэгцүүлэн суулгаад худын тал аягатай сүүнд мөнгөн төгрөг хийн хүүхний эхэд барихад хариуд нь хултай айрагт махыг нь мөлжчихсөн шаант хийн хүргэн хүүд барьдаг байна. Хүргэн шагайт чөмгийг авч эрхий хуруугаар даран шагайг нь мултлан авч өвөртлөөд чөмгийг нь эцэгтээ өгдөг”67 энэ ёслолыг шагай мултлах, зүлд мултлах зэргээр нэрлэдэг. Энэ нь бэр хүргэнийг наранд мөргүүлэх үед атгуулдаг шаант чөмөг байж магадгүй бөгөөд хуримын эцэст хөөлгийн дуу дуулах үед нөгөө өвөртөлсөн шагайгаа уургын үзүүрт хуйваар нь бэхлээд зочдыг хөөх маяг үзүүлэн ёслол үйлддэг. Энэ нь хүргэний хүч чадалтайн баримт болгон түүний мулталсан шагайг үзүүлж буй, хэрэг бөгөөд худгуйнхныг явахгүй цааргалбал хүч хэрэглэнэ гэсэн утга санаатай болов уу. 

	Зарим газар шаант чөмөг мултлуулж хүргэнийг сорихын оронд хүзүүний яс хуга мушгиулдаг ба “Бачуу газар явсан барын хүзүү хуга мушгидаг” гэж хүргэний ерөөлд гардаг нь хүргэн хүүгийн хүч чадлыг тодчилох гэсэн утгатай ажээ. “Хүргэн хүү хүчтэй хүзүүний мах амттай” гэсэн зүйр үг байдаг нь үүнтэй холбоотой мэт санагдана. Мөн халимагт хурим дээр хүргэн хүүд асуух нурууны мөлжсөн яс өгч түүний шинж тэмдгийг хэлүүлж сорьдог. Хүргэнээр хүзүү мултлуулахад түүний хүч тэнхээг шалгаж буй бол асуух нурууны үг нь ардын заншил хир мэддэг, үг хэлний цэц оюун ухааны, чадвараар ямар болохыг сорьсон шинжтэй. Халимагт үүнийг яс хэмэлгэн68 гэж нэрлэдэг ба монголын өөлд, дөрвөд ястанд ийм заншил элбэг. Энэ заншил нөгөө талаар эртний монголд байсан “багалзуур идэх” ёстой холбоотой. Монголын нууц товчооны 168-р зүйлд Сангүм “mut-bu bidan-u саur bакi-уi guyu bu1а’а Аdо’а bu'ul jаr idara iraktiin ka'аn udur boljаju uriju irа'ulju tаndа bаriуа”69 гэж хэлдэг. Энд гарч байгаа багалзуур ид гэдэг үг нь эр эм бололцох хуримыг түүний нэг ёслолоор төлөөлүүлсэн үг бололтой юм. 

	Даригангын “Хурим найрын шувтаргад хонины бүхэл хүзүүний махыг хөшиглөн хүзүүний мөлжүүртэй ясны нь хамтаар таваг дээр тавин (авчрахад) хүргэн хүү махыг цугларсан олонд амсуулдаг”70 байна. Мөн залуу эр эм гэрлэсэн өдрөөс эхлэн гурав хоногийн турш хонины хүзүү багалзуурын мах хуваан идэх заншил71 халх ястанд түгээмэл бий. Энэ нь хүзүүний яс маш бат бэх тул түүгээр эр эмийн бат холбоог бэлгэдсэн нь лавтай. Хүзүүний яс маш бат бэх гэсэн ойлголт үлгэр домогт ч тусжээ. «Эрийн сайн хар нүдэн Цэвээнхүү» гэдэг үлгэрт «хорин таван толгойтой хотгоолжин хар мангасын аман хүзүү хатан хүзүү хоёрын дундуур тас цавчсан»72 гэж гардаг нь хүзүүний ясыг салгахад төвөгтэй байдаг учраас мангасыг дарсан баатар эрийн чадлыг бүрэн харуулах дүрслэл болжээ. Нөгөөтээгүүр ийм ойлголт ан амьтны сүнс аман хүзүүндээ оршдог гэсэн эртний хүмүүсийн гэнэн төсөөлөлтэй холбоотой мэт.

	Хуримын ёслолд хүргэнийг төдийгүй бэрийн ажил хөдөлмөрийн чадварыг ч сорьсон зүйл байдаг. Хүргэний хүч чадварыг тэнссэн зүйлс нь эхийн эрхт ёсны үед үүссэн гэж болох бол бэрийг сорьсон сорилтууд нь эцгийн эрхт ёсны үеийн гаралтай юм. Тухайлбал «бэр нь хадам эцэгтээ өөрийн эхийн «шитгүл» гэдэг бэлэг өгдөг ёс» бий. Монголын нууц товчоонд: «Sanggür qoqoro-qanaca nü’üjü Kälürän mürän-u tar;’un ßürqi ärqj-da nuntaglan bawuju cotan äkä-yjn sitkül qara bulakan daqu abciruju bülä’ä»73 гэж гардаг нь үүний жишээ юм. Энэ нь ямар нэг оёж шидсэн зүйл байх ёстой бөгөөд хадам эцэгтээ мөргөх үед цамц буюу олбог хадам эхдээ өмдөөр бэлэг өгөх ёс түгээмэл. Халимагт үүнийг захт хувцас бэлэглэх, буриадад захтай дээл өгөх ёс гэж тус тус нэрлэдэг байна. Эл заншил нь бэрийн оёх урлах зэрэг ажил хөдөлмөрийн чадварыг шалгах зориулалттай. Хуучин цагт гэр орны ажил, үйл үртсэнд сайн, дадлага ихтэй эмэгтэйчүүд илүү үнэлэгдэн сүй бэлгийг ихээр өгч байсан нь үүнтэй холбоотой ажээ. 

	Эхийн эрхт ёсноос эцгийн эрхт ёсонд шилжих үеийн гэрлэлтийн хэлбэрүүдээс үүдсэн зарим заншил нь монголчуудын уламжлалт хуримлах ёслолын гол цөм болсон хэсгүүдийг үүсгэн бүрэлдүүлсэн гэж болно. 

	Элгэн төрлийн цус холилдох явдал улам бүр хязгаарлагдсаар хоёр өөр овгийн гишүүдийн хооронд гэрлэх (экзагом) ёс үүссэн боловч эхний шатанд аль тохиолдсон овогтой худ ураг бололцож байсангүй. Тодорхой нэг хэлэлцээрт овог бүр тодруулбал эх нь хүүдээ эхнэр сонгохдоо өөрийн төрсөн ахын охинтой гэрлүүлэхийг эрхэмлэдэг байжээ74. Тэгэхдээ үүний хариуд тэр овгоос өөрийн овогт хүргэн оруулахыг цээрлэдэг байсан ба охидоо (эцгийнх нь эгч буюу эмэгтэй дүүгийн хөвгүүнтэй) өөр гуравдугаар овгийн эрчүүлтэй гэрлүүлдэг байжээ. Ураг гэдэг нь эхийн талын төрөл садныг хэлэх ба худ ураг бололцох ураг барилдах гэж ярьдаг нь эхийн хамааралт овгоос гэрлэдэг байсан үед үүссэн нэр томьёо юм. Иймэрхүү гэрлэх хэлэлцээрт овгууд нь нэг ёсондоо ураг төрлийн холбоо бүхий бүлгүүдийн системийг үүсгэдэг бөгөөд Морган овгуудын нэгдлийн тийм бүлгийг Фратри (ах дүүлэг) гэж нэрлэжээ. Ф. Энгельс энэ тухайд “Нэлээд нарийвчлан судалж үзвэл эдгээр фратри нь их төлөв аймгуудын анх хуваагдсан омгууд бөгөөд учир нь омгуудын хүмүүс хоорондоо гэрлэхийг хориглосон үед аймаг бүр биеэ дааж тогтож байхын тул наад зах нь хоёр омогтой байх нь аргагүй чухал болжээ. Аймаг өргөжих тутам омог бүр нь хоёр буюу түүнээс олон омог болж хуваагдаад биеэ дааж орших болоход охидын бүх омгуудыг хамарсан анхны омог нь Фратри болж үлджээ... сонгодог хэлбэрийг авч үзвэл хэдэн омог нийлж фратри болдог шиг хэдэн фратри нийлж аймаг болдог”75 гэж бичсэн билээ. Эртний үед овог бүхэн тус тусын сүлд туг, онгон шүтээн гал голомт, им тамгатай байсан боловч хоёр өөр овог, хоёр ондоо өрх нэгэн тамгатай байсан тохиолдол гарсан буюу “Монголын түүхийн сурвалж бичигт Боржгин, баргу хоёр овог худ худгуйн хувьд нэгт тамгатай байсан гэж заасан” байдгийн зэрэгцээ “Захчин ястны нэгэн гэрийн эр эм хоёрын төрхөм хадам өрхүүдийн малын тамга ижил байдаг”76 нь эрт үед нагац нараа түшин гэрлэх хэлэлцээрт овгууд нь ураг төрхмийн хамааралт нэгэн бүлэг (фратри)-т багтдаг байсан гэрч юм. Хүмүүс бүлгээрээ гэр бүл болох шатанд хүүхдийн эх нь тодорхой байхад харин эцэг нь хэн болох нь мэдэгддэггүй байсан учраас ураг төрлийн холбоог мөн эхийн талыг түшин тогтоож болох байсан билээ. Ийм учраас эхийн талын саднуудыг нэрлэдэг ураг гэдэг нэр нь нагац талаа түшин өөр овогт очин гэр бүл бололцдог нөхцөлд зөвхөн нэг овгийг бус гэрлэх хэлэлцээрт хэд хэдэн овгийг хамарсан ойлголт байв. “Чингис хааны цадигт” “Хатхулдуху үдүд күрбэсү хагучин өри уруг авурайу... үкүлдүкү үдүд күрбэсү өтүгэ өри авурайру” гэж гардгийн доторх “хуучин өр ураг” гэдэг нь эхнэр авах хэлэлцээрт овгийг хэлж байгаа”77 биш харин эхийн эрхт ёсны үеийн ураг төрлийн холбоот овгууд дотроос онцлон хамгийн гол төв (өр) буюу эхийн (хуучин өөрийн) овгийг тэмдэглэж үүссэн болов уу?

	Ийнхүү өөр овгоос ураг төрлийн систем дотроо тодорхой нэг хэлэлцээрт овгийн буюу нагац ахынхаа охинтой гэрлэх хэлбэр нэлээд хугацаанд байжээ. Харин эхийн эрхт ёс эцгийн эрхт ёсоор солигдоход нагац талаасаа эхнэр авах хэлбэрээр мөрдөгдөж байв. Монголын нууц товчооны 61—62-р зүйлд а аnu кo’on-i minu naqаcu nar olqunu'ut irgаn-tur oki quуusu ка’аh ауisulu'а ка’аju’u78 гэх мэтээр эхийyх нь төрхөм хүзүүний нагац нараас бэр гуйх гэж явсан тухай гардаг нь гэрлэлтийн энэ хэлбэрийн ул мөр юм. Мөн “хүний уг нагац модны уг үндэс”, “нагацаас гэрлэвэл насны баян, зээгээс гэрлэвэл зэл хураана”, “Бөх ураг бөл, бөдөн ураг нагац” гэх мэтийн зүйр цэцэн үг нийт монгол хэлтэнд түгээмэл байдгийн зэрэгцээ халимагт “нагац эгчээн авсан хүн насан турш жаргадаг”79 гэж ярилцдаг нь овгийн байгууллын үед нагац нараа түшин гэрлэдэг байсан онцлогийг тусгаж байна. Эхийн эрхт ёсны үед ийнхүү гэрлэхэд зээ нь нагац ахынхаа хүргэн ороон овогт түүний охинтой гэрлэхээр ирдэг байсан бол хүү нь мөн л нагац нараа түшин гэрлэхээр өөр овогт оддог байсан учраас тэр үеэс зээ нагацын хооронд ойр дотно холбоо үүсэж ирсэн нь “нагацад наян зээ”, “нагацат газар найртай зээт газар зэмтэй”, “Усны эх нь булаг, улсын эх нь нагац” гэх мэтийн зүйр цэцэн үгс, “наран адил хурц болоорой, нагац адил цэцэн болоорой” гэх мэтийн ерөөл бэлгийн үгст тусжээ. Харин хувийн өмч үүссэн үеэс зээ нагацын хоорондох энэ дотно холбоо нь эд хөрөнгөө төрсөн хүүдээ өвлүүлэх эрмэлзэлтэй зөрчилдөн суларч ирсэн ажээ. Кавказынхан нагац нь хэрэв бэлэглэхээс татгалзвал зээ нь түүний адууг хулгайлан аваад ямар ч гэм зэмгүй өнгөрдөг заншилтай байснаас гадна Алтайн- ханд зээ хүү долоон чононоос дор гэсэн үг байдаг”80 нь үүнийг харуулж байна. Монгол ардын зээт газар зэмтэй, зээ хүүхдээр үр хийхгүй, зээрийн зулзагаар мал хийхгүй гэсэн үгс ч энэ нөхцөл байдлыг тусган хожим зохиогдсон бололтой. 

	Ийнхүү тогтсон уламжлалыг даган тодорхой хэлэлцээрт овгуудын хооронд нагац зээгийн холбоог түшиглэн гэр бүл бололцох явдалд саад учруулдаг хүчин зүйлс эрт үед цөөнгүй байснаас хамгийн гол нь хүн амын өсөлтийн тогтворгүй буюу жигд бус байдал юм. Тухайлбал гэрлэлтийн холбоо бүхий овгуудын эрэгтэй эмэгтэйчүүдийн тоо тэнцүү биш байх явдал цөөнгүй тохиолдож байсны зэрэгцээ янз бүрийн нөхцөл, шалтгаанаас болоод бүхэл бүтэн овог сөнөх сүйдэх явдал ч гарч байв. Ийм учраас өөр харь овгийн гишүүнтэй гэрлэх явдалд арга буюу хүргэдэг байсны зэрэгцээ ялангуяа “хосолмол гэр бүл үүссэн цагаас эхлээд эмэгтэйчүүдийг хулгайлж, худалдан авч эхэлжээ”81. Мөн хувийн өмч үүссэн явдал эхнэр болох эмэгтэйчүүдийг гоо үзэсгэлэн болон ажлын чадварых нь байдлаар шилж авах эрмэлзэл боломжийг бий болгосон юм. Урьдаас тогтсон уламжлалыг дагаж тодорхой хэлэлцээрт овгоос нагац талаа түшин гэр бүл болоход (фратри буюу ургийн холбоот овгууд нь нэгэн ижил онго-н шүтээн, гал голомт, овгийн тамгатай байх нь олонтой байсан учир) “бэр гуйх, баталгаа хийх, хүүхний төлбөр болгон сүй бэлгийн тоог хэлэлцэн өгөх, бүр цаашилбал харь овгийн хүнийг овогтоо элсүүлэх мөргөлийн ёс гүйцэтгэх зэргийн шаардлагагүй”82 байсан бол харь овгоос гэрлэх болсон үед энэ бүхэн зайлшгүй хэрэгтэй болжээ. Нөгөөтээгүүр тэр үеийн хүмүүсийн ойлголт ёсоор бол шүтлэг, гал голомт, ураг төрлийн системийн хувьд өөр харь овгийн хүнтэй гэрлэнэ гэдэг өвөг дээдсийн уламжлалыг зөрчин овгийн онгон шүтээнээ доромжилсон маш их нүгэлтэй үйлс болох байв. Иймд хүчинд автсан буюу хулгайлуулж буй маягаар хүүхнээ өгөх, худын тал ч гэсэн бэрийг төдий л дуртай биш маягаар авах зэрэг хуримлах ёслолын зарим зүйлс үүссэн юм. Энэ нь “харь овгийн хүнтэй гэрлэлээ гэж онгон шүтээнээ хилэгнэхээс болгоомжлон түүнийг хуурмаг маягаар цагаатгаж буйн учир утгатай. Хоёр тал гэрлэлтийг санал нэгтэй зөвшөөрч буй атал хүүхнээ булаалган хулгайлуулсан юм шиг хуурмаг маяг үзүүлэх заншлыг чухам үүгээр л тайлбарлаж болох юм. Жишээ нь Гилякуудын Курнай аймгийн дотор охиноо бэр болгон сайн дураар өгсөн атал хүргэний хамт зугтаалган хойноос нь зориуд хөөн очиж хөлийг нь жадлан харгисаар зоддог байсан явдлын чухам үүгээр л тайлбарлаж болох юм”83 гэж Зөвлөлтийн нэрт угсаатны зүйч Л. Я. Штернберг бичсэн нь хуримлах ёсны зарим зүйлсийн гарал үүслийг тайлбарлах үндэс болж байна. 

	Монголын хуримлах ёсонд ч ингэж тайлбарлаж болох зүйл элбэг. 

	13-р зууны үеийн европын жуулчин Гильом де Рубрук монголчуудын хуримлах ёсны талаар “Хэн нэгэн хүнд охиноо өгөх болмогц эцэг нь найр хийх ба охин нь ойрын төрөл рүү зугтан очиж тэнд нуугддаг. Тэгээд эцэг нь хүргэнд хандан, — Миний охин чинийх боллоо. Түүнийг олсон газраасаа ав гэж хэлдэг. Тэгэхэд нь хүргэн бүсгүйг нөхдийн хамт эрэн хүчээр барьж авч гэртээ авч одох бүлгээ”84 гэж бичсэн бол Мин улсын жуулчин Сиео-Да-Сиян “Охин нь морь унаж саахалтын айлдаа зайлж одмуй. Хүргэн мөн морь унаж хойноос нь нэхэж очоод барьж чадваас хамтдаа охины гэрт буцаж ирмүй. Тийм бус болбоос даруй хэдэн зуун газар хол хүртэл хоёр гурван хоногоор нэхэн явмуй”85 гэж тэмдэглэжээ. Монголын уламжлалт хуримын ёслолд бэрийг хүргэх замд нар булаалдах, таваг булаалдах нэрээр худ худгуйн талынхны хооронд морины хурд үзэн өрсөлдөх заншил байдаг нь дээрх жуулчдын тэмдэглэлд буй бэр буруулан зугтах ёстой гарал үүслийн холбоотой нь лавтай. 

	Бэрийг төрхмийнх нь гэрээс авч мордох цаг болмогц бэрийн эгч дүүс, найз бүсгүйчүүдээс гурав нь түүний бүснээс барин зууралдаж чангаах ба тэгэхэд хүргэний дагалт хүмүүс хүчээр авч буй маягаар авч гардаг. Энэ үед бэр ч гэсэн хүчинд автан явж буйн илэрхийлэл болгож уйлах, эргэн тэмүүлж хоргодох нь цөөнгүй байдаг. Буриад ястныг дунд шинэ бэр төрсөн гэрээсээ явахдаа уйлж явах тусмаа түүний ирээдүйд нь амьдрал аз жаргалтай болно гэж үздэг бөгөөд:

	гэсэн зүйр үг ч байдаг байна”86. Мөн бэрийг төрхмийнхөөс нь авч мордоход дээлийг нь нөмгөн өмсгөж нүүрийг нь бүтээн ивээл жилтэй хүн морин дээрээ буруу харуулж дүүрэн ирэх ёс түгээмэл байжээ. Энэ нь хүчинд автан бусдад булаагдан явж буйн учир утгыг илэрхийлдэг бол бэрийг хадмынд хүргэн ирсэн хойно нь гэрт орох гэхэд баганаар үүд даран саатуулж хэрэг зорилгыг ёгт үгээр байцаан шалгаадаг нь худгуйн тал ч гэсэн гэрлэлтэд дуртай биш байгаа мэт хуурмаг байдал үзүүлэх зориулалттай юм. 

	Мөн бэрийг морин дээр буруу харуулан дүүрч явах мэтэд эртний хүний гэнэн төсөөллийн үлдцийн ул мөр байгаа юм. Бэрийг ийнхүү авч явахад үсийг нь задгайлан гар хуруун дээр нь янз бүрийн юм зурж тэмдэглэн үүнийгээ нас барсан хүнийг оршуулах маягаар авч явж байгаа хэрэг гэж тайлбарлах явдал байсныг ч үүнтэй холбон үзэж болно. Хуримын ёслолын зарим зүйлс эртний хүний гэнэн төсөөлөл ёсоор “муу нөлөө үзүүлэн заналхийлж болзошгүй далдын хүчнээс шинээр гэр бүл бологсдыг хамгаалах шүтлэг бишрэлийн учир холбогдолтой үүдсэн байдаг”87 гэдгээр үүнийг тайлбарлаж болно. Ийнхүү бэр гуйх, баталгаа хийх, хуримд бэлтгэх бэрийг хүргэх үеийн элдэв зан үйл, бэр мөргөх ёслол зэрэг хуримлах ёслолын үндсэн хэсгүүд харь овгоос гэрлэх ёс бий болох явцад үүсэн бүрэлдэж улмаар түүхэн үе шат бүрийн нөхцөл байдалд зохицон боловсрон хувьссан юм. 

	Ураг саднаараа гэрлэн цус холилдох нь хүн амын өсөлт хөгжилтөд муу нөлөөтэй болохыг эртний хүмүүс зөнгөөрөө ч болов мэдэрч байсан явдал харь овгоос гэрлэх эрмэлзэлд түлхэц өгсөн бөгөөд хариас гэрлэх нь гэр бүл болохын зайлшгүй нөхцөл болон улам бүр бэхэжсэн юм. 

	Нийт монголчуудад хожим харь овгоос гэрлэх заншил улам бүр бэхэжсэн болохыг буриадын зарим нутагт харь-хал (буюу халуун) гэсэн хоёр овогт хуваагдан хал дотроо гэрлэхийг зөвшөөрдөггүй88 бол монголчуудын дунд тархсан “гертен нүгүд төрөл эц гергей авахыг хоригсон зүйл” хэмээх номд “гэргий авахад ёсон лугаа зохицуулан үйлдэх хэрэгтэй тул авагдах бэр ану төрөл бус, нэгэн гаригтай бөгөөд төрөл мөн бусын ялгал ямар вэ? хэмээвээс эцгийн уг ба эхийн уг долоон үеэс янагш дахь нь төрөл мөн түүнээс чинагш дахь төрөл бус болой” гэж бичсэн нь гэрчилж байна. 

	Эхийн эрхт ёсны үед үүсээд хожим эцгийн эрхт ёсны үед агуулга нь өөрчлөгдөж хэлбэр нь уламжлагдан хувьссан нэг зүйл бол хуримлах ёслолын үед баруун зүүн талыг бэр хүргэнд буюу эрэгтэй эмэгтэйд хуваан оноох ёс юм. 

	Бэр буулгах хуримын ёслолд оролцож буй зочин, гийчид найрын гэрт хэн хүн санаан дураараа хаа хүссэн газраа сууж байсангүй, эртнээс уламжилсан ёс заншлын дагуу гэрийн баруун талд худынхан, зүүн талд худгуйнхан суудаг байв. Баруун зүүн талыг худ худгуйнханд оноох явдал үүгээр хязгаарлагдахгүй. Тухайлбал: Хүргэний талаас сүй хүргэж ирэхдээ гэрийн баруун талд буудаг бол худынд шинэ бэрийг хүргэн ирэгсэд буцахдаа бэрийн морийг гэрийн зүүнтээ давхар чөдөрлөөд орхидог байжээ. Мөн хуримлах үед шинэ бэрийн хувцас хунарыг нь өмсүүлж, үс гоёлыг нь янзалж өгөхөөр хоёр талаас бэргэн хэмээн нэрлэгдсэн хоёр бүсгүй томилогддог бөгөөд бэрийн үсийг янзалж өгөхдөө худынхныг төлөөлөөн нь баруун, худгуйнхыг төлөөлөөн нь зүүн шанхны нь үсийг тус тус самнаж өгдөг ажээ. Хоёр бэргэн хурим найрын үед суухдаа худын талын бэргэн шинэ бэрийн баруун гар талд, худгуйнхныг төлөөлсөн нь зүүн талд суудаг байв. 

	Иймэрхүү ёс заншил зөвхөн халхын хуримын ёсонд байгаа төдий бус, дөрвөд, буриад, цахар зэрэг бусад ястны хуримлах ёсонд нэгэн адил түгээмэл тархжээ. Цахар ардын хуримлах ёсонд хүргэн бэр хоёрыг гал, шүтээнд мөргүүлэхдээ ёслолын тусгай хүн гарч, хүргэнийг баруун сугандаа, бэрийг зүүн сугандаа авч мөргүүлдэг байсан бол Хорь буриадад хуримын үед хүргэн бэр хоёр зэрэгцэн суудаг ба тэгэхдээ хүргэний баруун гарын дунд хурууг бэрийн солгой гарын дунд хуруутай улаан утсаар холбож, хүргэнийг баруун гар талд нь суулгадаг байв. 

	Баруун талыг ийнхүү хүргэнд, зүүн талыг бэрд хамааруулаад байгаа нь чухамдаа баруун талыг эрэгтэйчүүлд, зүүн талыг эмэгтэйчүүлд хамааруулсан хэрэг байжээ. Энэ нь жирийн найрын үед баруун талд эрэгтэйчүүл, зүүн талд эмэгтэйчүүл суудгаас илэрхий. Харин дөрвөд ястны хуримлах ёсонд эрэгтэйчүүл гэрийн баруун талаар, эрэгтэйчүүл зүүн талаар суудаг89 нь жирийн найрынхтайгаа адил юм. 

	13-р зууны үед монголд ирж байсан европ жуулчин Плано Карпини тэмдэглэлдээ найр хуримын цагт ноёд ихсийн суух эрэмбэ дэсийг тодорхойлоод “бусад жирийн хүмүүсийн хувьд бол баруун талаар эрчүүл, зүүн талаар эмэгтэйчүүл суух ажээ90 гэснээс үзвэл эл дэг ёс эрт үеэс уламжлалтай болохын гэрч юм. Энэ заншил хуримын зан үйлээр барахгүй бусад олон зүйлд ч харагдаж байна. 

	Монголын хуучин заншил ёсоор баруун талыг эрэгтэй хүнд, зүүн талыг эмэгтэй хүнд хамааруулдаг ёс зан үйлийн хүрээнээс хальж ахуй амьдралын олон зүйлд ч нэвтэрсэн байна. Монголчуудын гэр орны дотоод эд хогшил, авдар савыг зассан байдлыг ажиглахад “гэрийн дотор талыг баруун буюу эрэгтэйн, зүүн буюу эмэгтэйн” гэж хуваадаг ажээ. Ийм учраас ч өрх гэрийн доторх эд хогшлыг дээр хуваасны дагуу байрлуулж байжээ. Үүнийг тодруулахын тулд гэрийн баруун зүүн талд эд хогшлоо хэрхэн байрлуулж байсныг авч үзье. Тухайлбал: Гэрийн “баруун урд хатавчинд эмээл, чөдөр, мал аж ахуйн бусад хэрэглэл тавьж, ханын толгойд уясан дэгээ модонд (цах) хазаар ногт, сур аргамж өлгөдөг байв. Эдгээрийн дээд талд хоёр хөхүүр байх бөгөөд дээдэх нь эрхэмд тооцогдох айргийн доодох нь ундааны хөхүүр байдаг. Баруун урд хаяанд өрхийн тэргүүлэгчийн болон хүүхдүүдийн хувцас хунарыг хураан бүтээнэ. Баруун хойд талд гэрийн эзний хувийн эдлэл, хэрэглэлээ хадгалдаг авдар тавьж ханын толгойноос нь ангийн хэрэглэл буу зэвсэг зэргийг өлгөнө... Зүүн хойд талд эзэгтэйн авдрыг засаж гоёлын хувцас, худалдан авсан бараа таваар, торго дурдан зэргийг хийнэ”.... зүүн талд гэрийн хүмүүсийн ширмэл эсгий буюу модон нүүртэй ор засаж толгойн талд малгайн сав, өмнө нь хүүхдийн хайсан түшлэг тавьдаг. Орны хөлд эзэгтэйн инжинд ирсэн үхэг тавина. Зарим нутагт дээр нь эзэгтэйн эмээл хазаар тавина. Зүүн өмнөх хатавчинд гал тогоо сав суулганы модон эргэнэг байна”91. Энэ дурдсан зүйлээс гэрийн баруун талд эрэгтэй хүнд хамаатай буюу түүний эрхлэх хөдөлмөрийн холбогдолтой зүйлсийг зүүн талд эмэгтэйн эрхлэх хөдөлмөрийн зүйлсийг байрлуулсан нь илт байна. 

	Гэр орны доторх эд хогшил байрлуулсан байдал нь эртний хүмүүсийн дунд эрэгтэй эмэгтэйчүүдийн хооронд ялгагддаг байсан хөдөлмөрийн хуваарийн онцлогийг зарим талаар хадгалан үлдсэн байна. 

	Монголчуудын аж байдал, зан заншлын жижиг сажиг зүйлд хүртэл нэвтэрсэн эл ёс заншил бүр эртний гарал үүслийн хувьд санамсаргүй тогтсон бус эртний хүмүүсийн үзэл бодол, амьдралын онцлог тэргүүтэнтэй нарийн уялдаатай нь мэдээж бөгөөд баруун талыг эрэгтэйчүүлд хамааруулахдаа түүнийг зүүн талаас илүү дээдлэн үздэг байсантай холбоотой. Плано Карпини монголын их хааны ордонд бараалхсан тухайгаа бичихдээ: хаалганы баруун талаас нь их хаанаас өөр хэн ч орж үл болох учраас бид зүүн талаас нь орлоо”92 хэмээн дурджээ. Тэнгэр язгуурт хэмээн бүхнийг захирагч хаан нь үлэмжийн их хүндтэй байсан тэр цагт хаанд хамаатай юм бүгд олонд хүндтэй байсан нь маргаангүй. 

	Монголчууд эрт үеэс гэрийн доторх зайг хуваахдаа тойргийг 12 жилээр хуваан гэрийн хоймор буюу хулгана тал, үүдэн хэсэг буюу морин тал баруун хэсэг буюу мичин тал гэж оноон “хулганыг эрдэнэ бэлэгтэй элбэг баяны шинж төгөлдөр гэж эрхэмлэн ирснээс гэрийн хоймрыг хүндэтгэж” байсны зэрэгцээ “МЭ V зуун хүртэлх үед малчин аймгууд бөөгийн онго тахилгаа гэрийнхээ баруун хойно байрлуулдаг болсноос” гадна “Өвөр монголын цахар, сөнөд харчин хорчин, түмэд барга нар 1935 оны үе гэхэд гэрийнхээ баруун хойно бурхан шүтээнээ байрлуулж... баруун талыг эрхэмлэх ёс хүчтэй дэлгэрсэн”93 байжээ. 

	Мөн айлд “зочин гийчин нь гэрийн баруун хойд талд, гэрийн эзэн зүүн хойд талд суудаг”94 тухай Мин улсын жуулчдын тэмдэглэсэн зүйлс бий. Зочин гийчиндээ амтат идээнийхээ дээдийг барьдаг уламжлалтай. монголчууд бүхнээс хүндтэйд тооцдог суудалдаа зочноо суулгаж байсан нь тодорхой. Ер нь ч монголчууд юм авах өгөх зэрэгтээ баруун гараараа авч өгдгөөс гадна, баруун талын зочныг хамгийн хүндтэйд тооцдог билээ. Мөн баруун чих хангинавал хүн намайг сайнаар, зүүн чих хангинавал хүн муугаар дурсаж байна гэх мэтээр ярьдаг. Энэ бүхнээс тодорхой харагдаж буй баруун талыг дээдлэн үзэх заншил хуримлах ёсны зан үйлд бүр ч тод илэрч байна. Жишээлбэл: Хурим найрын хамгийн эхний дууг баруун талд суусан найрчид эхлэн дуулдаг бөгөөд энэ нь хурим найрын эхний дугарааг эрхэм хүндтэй зочиндоо барьдаг, айлд орсон хүн хамгийн өндөр настны амрыг эхлэн эрдэгтэй адил зүйл юм. 

	Баруун талыг дээдлэх уламжлалыг ард түмний аж байдал, оюун санааны амьдралын тусгал болсон аман зохиолоос ажиглаж болно. Таван хошуу малын магтаалд:

	 

	Баруун талаар нь дүүрэн

	Барихад ороо 

	Уралдахад хурдан

	Учрахад бахтай

	Уул талыг бүрхсэн

	Улаан хээр адууны

	Хишиг буян дэлгэрэг95

	 

	гэж зүг зүгийн дотроос баруун талыг эхлэн дурдаж тэр талд бэлчих адуун сүргийг магтан дараа нь бусад зүгийг нар зөв тойруулан тоочиж тэнд бэлчих үхэр, хонь, тэмээ, ямаа зэргийг магтжээ. Баруун талаар бэлчсэн адуун сүргийг эхлэн магтсан нь ч бас учиртай хэрэг. Монголчууд таван хошуу малыг дотор нь халуун хошуут, хүйтэн хошуут мал гэж ялган адууг халуун хошуут малд тооцдог билээ. Мөн “холыг ойртуулагч морин эрдэнэ” ч гэж ярилцдаг. Иймд хамгийн түрүүнд баруун талд (бусад малыг бус) адуун сүргийг бэлчсэнээр дүрсэлсэн нь үүнтэй холбоотой. Хуучин цагт монголын зарим зах хязгаар нутагт морийг ариун дээд мал гэж тооцон тэргэнд хөллөхийг цээрлэдэг байсан96 билээ. 

	Энэхүү зан заншлын ул мөр шашин шүтлэгт ч тухайлбал бөө мөргөлд байдгийг бас тэмдэглэж болно. Бөө мөргөлийн ойлголт ёсоор бол огторгуйд ерэн есөн тэнгэр байдаг ба тэд сайн муу хоёр талд хуваагддаг байна. Эдгээр тэнгэрийн “баруун тавин таван тэнгэр нь хүнд тустай сайн, зүүн дөчин дөрвөн тэнгэр нь хүнд хортой”97 муу ажээ. Тэгвэл “дархад цаатан ястанд дээрх ерэн есөн тэнгэрийг “цагааны тавин таван тэнгэр, харын дөчин дөрвөн тэнгэр гэж нэрлэдэг нь” энэрэнгүй тавин таван тэнгэр, хатуу дөчин дөрвөн тэнгэр гэдэгтэй утга агуулгаараа тохирч”98 буй бөгөөд монголчууд эртнээс цагааныг сайн, харыг муугийн билэг тэмдэг болгон нэрлэсээр ирсэн билээ. Монголчууд эртнээс цагаан зүсмийн малыг ихэд эрхэмлэн бэлэг сэлтэд оруулсаар ирсний жишээг “есөн цагаан бэлгээс” харахад тодорхой бөгөөд зарим нутагт “цагаан зүсний нэг адуу арван бүрэг адуутай тэнцэнэ”99 гэж үздэг эртний уламжлалт заншлаас дээрх зүйл бүр ч тодорхой харагдаж байна. Иймд бөөгийн мөргөлийн дээрх ойлголтод баруун талыг зүүнээс илүү дээдлэн үзсэн нь илэрхий бөгөөд мөн барууны тавин таван тэнгэрийн ахлагч эцэг Малиян тэнгэр, зүүний дөчин дөрвөн тэнгэрийн ахлагч Атаа улаан тэнгэр гэж үздэгээс баруун талыг эрэгтэй хүнд ямар нэг хэмжээгээр хамааруулсан нь харагдаж байна. Бас тавин тав, дөчин дөрвийн тоонд ч гэсэн тодорхой утга учир бий бөгөөд ажиглан үзэхэд энэ хоёр тооны нэг нь сондгой тоо, нөгөө нь тэгш тоо байна. Дорно дахины зурхайн ухаанд сондгой тоог арга тоо, тэгш тоог билэг тоо гэж ангилан үздэг билээ. Тэгвэл арга гэдэг нь эрийг төлөөлсөн, билэг гэдэг нь эмийг төлөөлсөн ойлголт учраас мөн уг санааг илэрхийлж байна. Дашрамд тэмдэглэхэд сүйний малын тоо заавал сондгой байдаг, есөн цагаан бэлэг, есөн эрдэнэ, сайн эрийн арван гурван эрдэнэ гэж ярилцдаг, наадмын сондгой тоотой даваанд бөх цоллодог зэргээр аж байдал,, зан заншлын олонх зүйлд сондгой тоо эрхэмлэх ёс ажиглагддаг нь мөн энэ ойлголттой холбоотой. 

	Баруун талыг дээдлэх энэ заншил орчлонгийн зүг чигийн тухай ойлголттой анх төдий л хамаарахгүй байснаа хожим холбогдох болсон бололтой. Түүхч Ч. Далай “Монголчуудын зүг чигийг сайн муу гэж монгол хүмүүс ярьдаг”100 гэж бичээд үүндээ жишээ болгон монгол хүн айлд ирэхдээ гэрийн зүүн талд буух ёсонгүй болохыг дурджээ. Баруун талыг дээдлэх ёсыг орчлонгийн зүг чигтэй холбон үзэх энэ ойлголт Мин улсын үеийн жуулчдын бичсэнчлэн монголчууд анх наранд шүтэх ёсны дагуу гэрийнхээ үүдийг дорно зүг рүү харуулан барьдаг байснаа “ламын цээрлэлийг даган гэрийн хаалгаа өмнө зүг хандуулан”101 барих болсон үеэс гарч ирсэн бололтой. “Харин нийт малчин аймгууд гэрээ зүүн урагш нь “харуулж барьдаг байсан нь Хүннүгийн аймгуудыг нийтэд нь хамарч байснаа хожим монгол угсааны аймгууд нь Сяньби, Жужан, нараас хойш зүүн урагш нь харуулж барихаа больж түрэг угсаатны омог нь гэрээ зүүн урагш харуулж барьдаг болсон байна. Мөн Өмнөговь, Дорноговь, Сүхбаатар, Дорнод аймгийн зарим сумдад гэрээ зүүн өмнө зүг харуулж бариад тэр зүгийг урд зүг гэж нэрлэж заншсан байдаг”102 нь зүг чигийг оноон нэрлэх нэр ч харилцан адилгүй, хувьсаж ирснийг харуулж байна. 

	Уламжлалт ёс заншил, аж байдлын олон зүйлд эрэгтэйчүүдэд хамааруулан үздэг. баруун талыг дээдлэн үзэх уламжлал нь чухамдаа хуучин цагт эрэгтэйчүүдийг дээдлэн үзэх хандлага байсантай холбоотой юм. Эрэгтэйчүүдийг дээдлэн үзэх явдал нь” бүр цаашилбал эцгийн эрхт ёстой холбоотой бөгөөд шинэ чулуун зэвсгийн хожуу үед эрчүүлийн агнуурын ажил амжилттай болж эрчүүд аж ахуйд улам бүр тэргүүлэх шинжтэй болсноос эмэгтэйчүүлийн аж ахуйн роль яваандаа суларч эрэгтэйчүүдийн аж ахуйн нийгмийн роль дээшилж103 ирснээс тэдний нийгэмд эзлэх байр суурь, нэр хүнд эрс өссөнтэй холбогдон эрэгтэйчүүдийг дээдлэн өргөмжлөх үзэл гарч ирсэн байна. Улмаар энэ нь янз бүрийн дэг ёс, зан үйлд ул мөрөө үлдээсний нэг нь баруун талыг дээдлэх ёс гэж үзэж болох мэт. Эцгийн эрхт ёсны үеэс уламжлалтай баруун талыг дээдлэх ёс нь “эмэгтэй хүн ном руу шагайх нь чоно хот руу өнгийсөнтэй адил”104 гэх мэтээр эмэгтэй хүнийг “гэрийн боол эрийн зарц” хэмээн басамжлан дорд үзэх болсон феодалын нийгмийн үед улам ихээр газар авчээ. Монголчуудын дунд эртнээс уламжлан ирсэн гэр бүл болох ёсны заншил ёсоор бол бэр хадам нарын харьцааны талаар олон хориг цээр байдаг бөгөөд үүний нэг нь хадмын гэрийн баруун талаар бэр нь эргэн тойрч явахыг эрс цээрлэн хориглодог байжээ. Тухайн үеийн ойлголтын дагуу өргөмжлөн үздэг эрчүүлийн хамаатай баруун талд бүсгүй хүн гарна гэдэг ноёны суудалд харц хүн суусантай адил харш зүйл гэж үздэг байснаас энэ мэтийн хориг цээр гарсан. Гэхдээ заавал баруун талыг эрэгтэй хүнд, зүүн талыг эмэгтэй хүнд хамааруулдгийн учир юу билээ. Эцгийн эрхт ёсноос өмнө байсан эхийн эрхт ёсны үед ямар байв гэсэн асуулт зүй ёсоор гарч байна. 

	Өөрийн цуглуулсан материал дээр тулгуурлан үзэхэд монголчуудын зан заншлын ихэнх зүйлд баруун талыг дээдлэн эрхэмлэсэн байдал харагдаж байгаа боловч баяр наадмын бөх барилдах ёслол морь унахдаа зүүн (буюу малчин олны ярьдгаар зөв) талаас нь морддог зуршил, эртний хаадын төр улсаа захирах байдал, энхрий хүүхдийн буруу энгэртэй дээл, гэрийн үүдийг зөв буруу тал гэж үзэх байдал мэтийн цөөхөн зүйл дээр зөрж байна. Бөхийн барилдааны гурав, тав, долоо мэтийн сондгой тоотой даваанд бөхийн цол дууддаг бөгөөд тэгэхдээ зүүн талын магнайд хамгийн их алдар цолтой бөх гарч цолоо эхлэн дуудуулдаг байна. Энэ нь зарим түүхэн тулгар бичигт гардгаар урьдын цагт төрийн их хаан нь улсынхаа зүүн түмнийг, жонон нь баруун түмэдийг захирдаг байсан болон хааны зүүн баруун гарын хоёр түшмэлийн зүүн нь ахалж байсан зэрэгтэй нэгэн холбоотой байж болох юм. Дээр дурдсан зүйлсэд баруун талыг бус зүүн талыг дээдлэн буйг бид энгийн эрхт ёсны урьд эхийн эрхт ёс байсан түүхэн нөхцөл байдалтай холбон тайлбарлавал илүү зохистой. Иймд эдгээр нь баруун талыг дээдлэх ёс байсан эсэхэд эргэлзээ төрүүлэх зүйл бус, харин эцгийн эрхт ёсны урьд эхийн эрхт ёс байсны дагуу эхлээд зүүн талыг дээллэх ёс байгаад хожим хувирсныг харуулах нэгэн баримт болох мэт санагдана. Мөн морины зөв буруу тал гэж нэрлэж буй нь хүний гарын зөв буруугаас зөрж буй байдал, наадамд зүүн талын магнайд хамгийн их алдар цолтой бөх гарч цоллуулж буй ёс зэрэгт зүүн талыг дээдэлсэн байдал харагдаж буй нь морь малыг хүн эхэлж сургасан түүх, бөхийн барилдааны үүсэл зэрэг нь эхийн эрхт ёсны үетэй холбогдож буйн нэг баримт гэж болох мэт. 

	Тэгвэл зүүн талыг заавал эмэгтэйчүүдэд хамааруулдгийн учир юу билээ гэсэн асуулт гарч ирэх нь дамжиггүй. Эртний монголчууд бусад нэлээд угсаатны нэг адил нарыг шүтэн, тусгай мөргөл үйлддэг байсан тухай түүхэн сурвалж бичиг, судлагсдын бүтээлд дурдсан зүйл цөөнгүй бий. Наранд шүтэн мөргөж байсан тэр цагт наран гарах зүгийг ихэд дээдлэн хүндэлдэг байсан нь гарцаагүй. “Үүд нь дорно зүг рүү хандсан дугуй гэрт монголчууд амьдардаг” тухай дурдсан эртний жуулчдын тэмдэглэл түүхэн сурвалж бичиг олон бий бөгөөд энэ нь монголчууд наран гарах дорно зүгийг эрхэмлэн үздэг байсны илрэл гэж болох юм. Ийм ч учраас наран гарах зүгийг зүг зүгийн дотроос дээдлэн үзэж үүнийгээ тухайн цагт аж ахуйд тэргүүлэх ролийг эзэлж нийгмийн дундах байр суурь, нэр хүндээр давуу байсан эмэгтэйчүүдэд хамааруулдаг байсан байж болох юм. “Саяхан болтол монголчууд хүүхдээ энхрийлэн буруу “буюу зүүн гар тал руу хандсан” энгэртэй дээл өмсгөдөг байсан нь” эртний өвөг дээдсийн үед байсан зүүн талыг дээдлэх ёсны ул мөр байж болох юм. 

	Аливаа тогтсон ёс заншил хойч үедээ уламжлах боловч яг тэр хэвээрээ, ямар ч өөрчлөлт хувьсалтгүй дамжих бус, үе бүхний үзэл бодол, ахуйд зохицон шинэ агуулгыг олж хувирсаар байдаг. Ийм учраас эхийн эрхт ёсны үед олон зүйлд нэвтэрсэн зүүн талыг дээдлэх ёс эцгийн эрхт ёс тогтон нийгмийн дунд эмэгтэйчүүдийн байр суурь буурч эхэлмэгц аяндаа сулран улмаар гарч ирсэн эрэгтэйчүүдийг өргөмжлөх үзлийн дагуу баруун талыг дээдлэх ёсоор солигдсон мэт санагдана. Тэгэхдээ хэлбэр нь буюу эмэгтэйчүүлд зүүн талыг, эрэгтэйчүүлд баруун талыг хамааруулах заншил нь хэвээр уламжлагдаж агуулга нь буюу тэдгээрийг дээдлэх ёс нь солигдсон ажээ. 

	«Түрэг, жужан, тоба зэрэг аймгийн хүмүүс буруу энгэртэй буюу зүүн тийш зөрүүлсэн дээл өмсөж байсан боловч нүүдэлчин аймгууд сүүлдээ цөм зөв энгэртэй дээл өмсдөг болсон ба XIII зууны үе гэхэд монголчууд зөв, түрэгчүүд буруу энгэртэй дээл өмсдөг байсан1 нь дээр дурдсан ёс заншил хэрхэн хувирч ирсний тодорхой нэгэн жишээ юм. Гэхдээ аливаа ёс заншил аажимдаа урсгалын чанартай хувирч өөрчлөгддөг бөгөөд амьдрал ахуйн нэгэн хэсгийн ёс заншилд өөрчлөлт орж байхад нөгөө хэсэгт хэвээр уламжлагдах нь ч байдаг. Иймээс ч ерөнхий хандлагын хувьд эцгийн эрхт ёсны үеийн нөлөөллийн дагуу зүүн талыг дээдлэх ёс баруун талыг дээдлэх ёсоор солигдсон боловч зарим нэг зүйлд хэвээр хадгалагджээ. Түмдийн алтан хаанаас Мин улсын хаанд явуулсан захидлын зурагт хаан нь хатныхаа зүүн гар талд суусан байдлаар зурсныг үүнтэй холбон тайлбарлаж болох юм. 

	Энэ бүхнээс үзэхэд монголчуудын ахуй амьдрал, зан үйлийн олон зүйлд түгээмэл ажиглагдан буй баруун талыг эрчүүлд, зүүн талыг эмэгтэйчүүлд хамааруулах заншил нь угтаа Эхийн эрхт ёсны үеийн уламжлалтай боловч, эцгийн эрхт ёсны үед гарч ирсэн эрчүүлийг өргөмжлөн хүндлэх заншлын нөлөөгөөр баруун талыг дээдлэх ёс болон шинэ агуулгыг олж хувирсан байна.

	Ийнхүү монголчуудын хуримлах ёсны нэлээд зүйлс эхийн эрхт ёсноос эцгийн эрхт ёсонд шилжих явц, харь овгоос гэрлэх заншил үүсэх үетэй гарал үүслийн холбоотой бөгөөд улмаар дараагийн түүхэн үе бүхний нөхцөл байдал, нийгмийн харилцаа, ард олны үзэл бодол аж төрлийн онцлогийг тусган хувьссаар ирсэн юм. 

	Феодализмын үед шарын шашин хүчтэй дэлгэрснээс бэр хүргэний жил мэнгэ таарах эсэх, ямар өдөр хуримлах зэргийг ламаар мэргэлүүлэх, бэрийн ерөөлийг ламаар уншуулах зэрэг шашны нөлөө хуримын ёсонд нэвтэрсэн байна. Тухайлбал аль ч хурим найр дээр “олон түмэн хуврагийн жанчинд нь хиргүй жавданд нь тоосгүй шавдан нь бат тугдам нь тунгалаг болж эзэд ноёдод он ирэхэд отгонд нь нүд угсарч олбог нь зузаарч байхыг” ерөөсөн тусгай ерөөл хэлдэг болсноос гадна бусад дуу ерөөлд ч лам бурхныг магтсан буюу мөргөл залбирлын агуулга бүхий мөр бадаг нэмэгд- сэн тал бий. Ялангуяа феодал, “Лам нар аман зохиолыг өөрсдийн үзэмжээр засварлан боловсруулж"105 ... "ардын аман зохиолын эхлэл төгсгөл хоёрт шашны үзэл санаа наалдуулж өгөхийг эрмэлзэж байв”106. Энэ нь ард түмний нийгмийн бүтэц түүхэн үе шат тутам өөрчлөгдөн хувирсаар байдаг онцлог ёсоор феодалын нийгмийн үед албат, хамжлага, шавь нар, борчуул зэрэг элдэв давхраанаас бүрдэж байсны дотор "хоцорсон үзэл санаа бүхий, феодалын ангийн нөлөөлөлд их автагдсан хэсэг"107 байсан түүхэн нөхдөл байдлаар бас тайлбарлагдана. Өөрөөр хэлбэл энэ нь ангит нийгмийн үед дарлагч, дарлагдагч анги тус бүрийн эрх ашгийг илэрхийлсэн хоёр өөр соёл тэмцэлдэн байдаг бөгөөд тэгэхдээ эдийн засгийн байр суурь, засаг захиргааны эрхийг гартаа авсан дарлагч ангийн харгис соёл нь "Цогцсын байдалтай бус харин ноёрхогч соёлын байдалтай байдаг”108 болохыг харуулж байна. Гэвч энэ байдал монгол үндэсний уламжлалт хуримын ёсны үндсэн шинж мөн чанар ялангуяа ардын үзэл санаа, хүсэл эрмэлзэл, оюун билгийн толь болсон хуримын аман яруу найргийн шинж төлөвийг бүрмөсөн өөрчилж чадаагүй юм. Иймээс ч хуримын ерөөл дууны эхэн төгсгөлд буй лам бурханд сүсэглэсэн маягийн үгс нь тухайн зохиолын агуулгаас илт ялгаран, гаднаас хүчээр хийсэн оруулбарын зүйл болох нь хэнд ч тодорхой байдаг. Мөн тэмдэглэлтэй нэг зүйл бол феодалын нийгмийн үе дэх хуримын ёсонд ангийн ялгаа гарч ардын хуримлах ёсонд ардчилсан үзэл санааны илэрхийлэл болсон дэвшилт зүйлс улам бүр бэхжин дээшилсэн юм. Тухайлбал феодал ноёдын хуримлах ёсонд эмэгтэй хүнийг дорд үзсэний илэрхийлэл болсон зүйлс элбэг байдгаас гадна сүй бэлэг нь бэрийг эд хөрөнгөөр худалдан авч буйн шинжийг бүр ч их харуулдаг байна. Тэгвэл жирийн харц ардын хуримлах ёсонд ийм зүйлс үлэмж бага байдгаар барахгүй инж сүй нь жирийн бэлэг өгч авалцах утгаар байдаг. 

	Сүй бэлэг хүргэх ёс нь эд хөрөнгийн зүйл ихээхэн шаардсан чирэгдэл ихтэй байсан учраас 19-р зууны үеэс харц ардын дунд "хүүхэн босгож” гэрлэх хэлбэр нэлээд түгээмэл болсон юм. Мөн хуучин уламжлалт гэрлэлт нь амьдралаа холбож буй залуусын хайр сэтгэлийг огт харгалзалгүй зөвхөн эцэг эх нь шийддэг байсан явдал үүнд нөлөөлсөн юм. Хүүхэн босгон гэрлэхэд хос залуус хоорондоо хайр сэтгэлийн үндсэн дээр тохиролцон болзсон цагтаа шөнө дөлөөр эрэгтэй нь хэсэг нөхдийн хамт юм уу эсвэл ганцаар хөтөлгөө морьтой ирж хүүхнээ оргуулан аваачдаг. Тэгэхдээ хүүхний эцгийн гэрийн тотгоноос хадаг зүүж орхидог бөгөөд энэ нь охиныг оргуулан аваачсаны тэмдэг болдог ажээ109. Ингээд гурав хоноод хүүгийн эцэг бэр гуйх маягаар ирж сарын дараагаар хоёр талаас нийлэн хуримлаж гэрлэлтийг хууль ёсны болгодог байна. Энэ нь хос залуусын хоорондын хайр сэтгэлд үндэслэсний зэрэгцээ сүй бэлэг төлөх эд хөрөнгийн бэрхшээлт байдлаас чөлөөлдөг учраас харц ардын дунд их дэлгэрсэн юм. Энэ бол үйлдвэрлэх хүчний хэрэгцээгээр эмэгтэйчүүдийг хулгайлдаг овгийн байгууллын үеийн хэлбэрийн үлдэц биш харин хувийн өмчийн бүхнийг шийдвэрлэх эрх мэдлийг зөрчин гарч ирсэн цаг үедээ дэвшилттэй зүйл байв. 

	Ардын хувьсгал ялсны үеэс нийгмийн ахуйд гарсан шинэ зүйлс, хүмүүсийн ухамсрын өсөлтийн дагуу шашин шүтлэгийн нөлөө бүхий элдэв хоцрогдлын зүйлс хуримын ёсноос аяндаа гээгдсэн төдийгүй нийгмийн шинэ харьцааны тусгал болсон дэвшилтэт шинэ шинэ хэлбэрээр монгол хуримын ёслол баяжиж ирсэн билээ. Ялангуяа манай нам засгаас үндэсний уламжлалт хэв заншил, гэрлэх ёслолын хэлбэр агуулгыг улам бүр соёлч боловсронгуй болгох талаар байнгын анхаарал халамж тавьсаар ирснийг онцлон тэмдэглэвэл зохино. Ардын засгийн газраас 1925 оны 10-р сард гаргасан “эмэгтэйчүүдийг богтлох явдлыг зогсоох тухай” тогтоол нь110 гэрлэлтийн ёслол дахь феодализм, шашны үлдэгдлийг даван туулах үндсэн нөхцөлийг бүрдүүлж өгсөн юм. Тэрчлэн 1926 онд баталсан иргэний хуульд гэр бүлийн харилцааны талаар тусгай заалт оруулан сүй богт тавьж гэрлэхийг хориглосны111 дээр 1929 онд түүнийг улам шинэчлэн гэр бүлийг бүртгэж байхыг хуульчлан заажээ112. Ингээд улмаар социалист амьдралын хэм хэмжээ, гэр бүлийн хүрээн дэх эрэгтэй эмэгтэйчүүдийн эрх тэгш байдлыг хуульчлан тунхагласан гэр бүлийн хуулийг боловсруулан баталсан юм. 1960-аад оны үеэс социалист амьдралын хэм хэмжээ, коммунист хүмүүжлийн зарчим шаардлагад зохицуулан хуримлах ёслолын агуулга хэлбэрийг улам боловсронгуй болгон хүмүүжил, гоо сайхны ач холбогдлыг дээшлүүлэх оролдлого санаачилга улам ихэссэн юм. МХЗЭ- ийн Төв Хорооноос залуусын гэрлэлт хуримын ёслолыг боловсронгуй болгох талаар анхаарал тавин 1970 онд Залуучуудын үнэн сонинд шинэ хуримын ёслолын төсөл нийтэлж түүгээр баримжаалан Сэлэнгэ, Улаанбаатар болон бусад газарт орчин үеийн хуримыг зохион туршиж олон нийтийн саналыг авсан байна. 2 Мөн 1976 онд гэрлэх ёслолын ордон нээгдсэн явдал манай нам засгаас ард түмнийхээ соёл аж байдлыг дээшлүүлэн үндэсний дэвшилт зан заншлыг залгамжлан хөгжүүлэх талаар хэчнээн их анхаарч байдгийн тодорхой жишээ болсон юм. Энэхүү ордны ач холбогдлыг МАХН-ын XVII их хурлын тайлан илтгэлд өндөр үнэлж ЗХУ-ын хүч хөрөнгөөр манайд барьж өгсөн “Бэлгийн барилгын нэг болсон гэрлэх ёслолын ордныг барьж дуусаад ашиглалтад оруулсан бөгөөд энэ нь манай хөдөлмөрчид ялангуяа залуучуудад маш баяр баясгалантай үйл явдал боллоо. Энэ үзэл суртал уран саяхны гоёл чимэглэлтэй уран барилгын үзэсгэлэнт ордон гэрлэх ёслолд дэвшилт шинэ ёс заншил тогтоох, гэр бүлийг бэхжүүлж манай залгамж үеийнхнийг коммунист ёс суртахуун, улс түмний найрамдал, пролетарийн интернационализмын үзэл санаагаар хүмүүжүүлэхэд асар их ач холбогдолтой нь дамжиггүй”113 гэж онцлон тэмдэглэсэн билээ. Энэ бүхэн нь хуримын ёслолд худ худгуйн тал, бэр хүргэн нар харилцан эрх тэгш байдлаар оролцон бие биеийг хүндэтгэсэн утга агуулгатай зан заншлын зүйлийг элбэгжүүлж улмаар социалист агуулгатай үндэсний хэлбэртэй хуримлах ёс бүрдүүлэх үндэс болсон юм. Хуучин цагт хань ижлээ зөвхөн эцэг эхийн тааллаар сонгож өөрсдөө ямар ч мэдэлгүй байсан бол одоо хүмүүс өөрсдийн дур хүсэл, хайр сэтгэлийн үндсэн дээр гэрлэх болсон байна. Мөн ард түмний аж байдал ухамсрын өсөлттэй холбогдон сүй бэлгийн арилжаа наймааны шинж бүрмөсөн алга болсон төдийгүй түүний бүрэлдэхүүн ч өөрчлөгдөн соёл ахуйн бэлэг дурсгалын чанартай зүйлээр бүрдэл болдог болжээ. Мөн хуучин хуримд байсан бэр мөргөх ёслолын агуулга хэлбэр үндсээрээ өөрчлөгдөн хадам эцэг эхтэйгээ мэндчилэн тэднээс сургаал халамжийн үгийг нь сонсохын учир утгатай болжээ. Хуримлах ёслолд зөвхөн хоёр талын хамаатан садан оролцох бус хамт ажилладаг хүмүүс найз нөхөд нь хамаарагдах болсон төдийгүй сүүлийн үед ажил, сурлагаараа тэргүүний зарим залуусын хуримыг нэгдэл, үйлдвэр, сургууль зэрэг албан газраас нь ёслон тэмдэглэж байгаа нь хуримын ёслолын нийгмийн шинж, хүмүүжүүлэх нөлөөг улам дээшлүүлж буй зүйл юм. 

	Сүүлийн үед улс түмний найрамдал нөхөрлөл, шинжлэх ухаан техникийн хувьсгал, хэвлэл мэдээллийн их хөгжилтэй уялдан аль ч улс үндэстний иргэний баяр ёслолд дэлхий нийтийн (интернационалист) чанартай дэвшилт зан заншил, хэв маяг нэвтэрч буй нь монгол үндэсний хуримлах ёслол дээр ч ажиглагдаж байна. Энэ нь түүний агуулга хэлбэрийг улам бүр боловсронгуй болгож байгаа бөгөөд ялангуяа коммунист хүмүүжлийн дэг журам цогцлон бүрэлдэх явцад социалист улс үндэстнүүдийн зан заншилд түгээмэл шинжтэй зүйл олшрох хуультай билээ. 

	Орчин үеийн гэр бүл болох ёслол нь гэр бүл бүртгэх ёслол, хурим гэсэн үндсэн хоёр хэсгээс бүрдэл болж байна. Гэр бүл бүртгэх ёслол төр улсын байгууллагад болдог бол хурим гэр ахуйн хүрээнд болдог114. Гэр бүл бүртгэх ёслол нь залуу хосын гэрлэлтийг төр улсын зүгээс хууль ёсны болгон баталж буй бол хурим нь эцэг эх, ах дүүс, найз нөхдийн зүгээс гэрлэлтийг хүлээн зөвшөөрч бат сайхан гэр бүл болохыг хүсэн ерөөж буйн зориулалттай юм. Гэр бүл бүртгэх ёслол нь гэрлэлтийн нийгмийн учир холбогдлыг улам ихэсгэж буй билээ. 

	Ийнхүү орчин цагийн хуримлах ёс нь социалист аж төрөх ёсонд бүрэн нийцсэн үндэсний хэлбэртэй социалист агуулгатай шинэ соёлын хэсэг бөгөөд залуу хосын гэр бүл бололцох явдлыг хамт олон нь коммунист ёс суртахуун, хууль зүйн үүднээс хүлээн зөвшөөрч сайн сайхныг хүсэж байгаагаа илэрхийлэх зориулалттай зан заншил, аман яруу найргийн цогцолбороос бүрдэл болсон иргэний баяр ёслолын нэг хэлбэр болон төлөвшиж байна.

